
MINUTI

Il-Minuti tas-Seduta Nru 612 li saret fit-28 ta’ Jannar 2008, ġew konfermati.

KUNSENS GĦAL ATTI
MR SPEAKER (Onor. Anton Tabone):  Ninforma lill-Kamra li l-President ta’ Malta għoġbu jagħti l-kunsens tiegħu għal:

Att Nru II ta’ l-2008 - Att ta’ l-2008 li jemenda l-Att dwar l-Affarijiet tal-Konsumatur.


MISTOQSIJIET - TWEĠIBIET ORALI

TNAQQIS TA’ TAXXA GĦALL-KONJUĠI SEPARATI

28964. L-ONOR. NOEL FARRUGIA (f’isem l-Onor. Leo Brincat): staqsa lill-Prim Ministru u Ministru tal-Finanzi:  Jista' l-Prim Ministru jwieġeb mistoqsija parlamentari 28797 u jikkonsidra li jnaqqas it-taxxa tad-dħul minn fuq dik il-parti tal-paga li konjuġi separati jkunu obbligati li jħallsu f'manteniment għat-tfal tagħhom lill-parti l-oħra anke meta ma jkollhomx kustodja fuq dawn it-tfal sakemm dan kollu jkun qed isir skond digriet tal-Qorti?
ONOR. ANTONY ABELA (Segretarju Parlamentari) (f’isem il-Prim Ministru u Ministru tal-Finanzi): Nirreferi lill-Onor. Interpellant għat-tweġiba li tajt għall-mistoqsija parlamentari 29131.
MR SPEAKER:    L-Onor. Farrugia,  mistoqsija supplimentari.

ONOR. NOEL FARRUGIA:  Sur President, peress li m’għandix din il-mistoqsija li qiegħed jirriferi għaliha s-Segretarju Parlamentari, nixtieq nistaqsih jekk huwiex possibli li jerġa’ jagħtina r-risposta li qiegħed jirriferi għaliha?

MR SPEAKER: Is-Segretarju Parlamentari.

ONOR. ANTHONY ABELA:  Bażikament il-miżuri diġa’ ttieħdu.  Issa aħna ma noqogħdux nidħlu fil-merti jekk l-ammont li bniedem iħallas bħala manteniment lill-mara tiegħu huwiex għat-tfal jew inkella huwiex għaliha nnifisha.  L-ammont li jitħallas bħala manteniment jitnaqqas mit-taxxa tal-persuna li jkun ħallasha.  Għalhekk jekk bniedem għandu introjtu ta’ €20,000 fis-sena u minnhom jagħti €7,000 bħala manteniment lill-mara, dik is-somma titqies li m’hijiex taxxabbli.  Ovvjament jiġu mbagħad intaxxati fuq il-mara.  

Issa li kieku wieħed jikkonsidra l-merti ta’ din il-mistoqsija fuq l-istess binarji li qiegħda tittieħed hawnhekk, allura kulmin għandu t-tfal trid terġa’ tnaqqas mill-ammont taxxabbli tagħhom l-ammonti li nonfqu għall-manteniment tat-tfal tagħna.  Min-naħa tiegħu l-gvern seta’ jasal li jeżenta mit-taxxa lil min iħallas manteniment lill-mara tiegħu jew għat-tfal tagħha.   Imbagħad dik is-somma titqies bħala income tal-parti li tkun qiegħda tirċeviha.

FONDI MILL-UE

29208. L-ONOR. NOEL FARRUGIA (f’isem l-Onor. Charles Mangion): staqsa lill-Prim Ministru u Ministru tal-Finanzi: B'riferenza għar-risposta tal-mistoqsija parlamentari 28742 jista' l-Prim Ministru jgħid kif intnefqu u f'liema proġetti ġew vvotati/użati l-lump sum ta' aktar minn Lm112 miljun li sal-lum Malta rċeviet mill-Unjoni Ewropea?
ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba mogħtija għal mistoqsija parlamentari 29292.
LA VITTORIA BAND CLUB

29226. L-ONOR. NOEL FARRUGIA (f’isem l-Onor. Evarist Bartolo): staqsa lill-Prim Ministru u Ministru tal-Finanzi: Jista' l-Ministru jgħid kemm ingħataw fondi pubbliċi La Vittoria Band Club, Mellieħa matul din is-sena u minn liema fondi ngħataw dawn il-flus?
ONOR. LAWRENCE GONZI:  Nirreferi lill-Onor. Interpellant għat-tweġiba li tajt għal mistoqsija parlamentari 29500.
KUMITATI TAL-KUNTRATTI

29247. L-ONOR. NOEL FARRUGIA (f’isem l-Onor. Evarist Bartolo) staqsa lill-Prim Ministru u Ministru tal-Finanzi:  Jista' l-Prim Ministru jgħid jekk l-uffiċjali tal-Kummissjoni Ewropea kitbux rapporti evalwattivi u kritiċi tal-proċeduri wżati minn kumitati tal-kuntratti f'pajjiżna dwar ħruġ u għoti ta' kuntratti f'pajjiżna din is-sena?
ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba li tajt għal mistoqsija parlamentari 29499.
SPTAR MATER DEI - TWAQQIGĦ TA' BINI

29303. L-ONOR. NOEL FARRUGIA (f’isem l-Onor. Charles Buhagiar): staqsa lill-Prim Ministru u Ministru tal-Finanzi: B'riferenza għax-xogħlijiet li saru fl-Isptar Mater Dei, jista' l-Prim Ministru jgħid x'volum ta' materjal u blat ġie eskavat għall-proġett kollu, kemm ġie jiswa x-xogħol ta' skavar u kemm ġew jiswew x-xogħljiet ta' twaqqigħ ta' bini li kien diġa' sar wara li ried jitwaqqa' minħabba bdil fil-pjanta?

ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba mogħtija għal mistoqsija parlamentari 29667.
ĦADDIEMA GĦAWDXIN

29307. L-ONOR. NOEL FARRUGIA (f’isem l-Onor. Anton Refalo): staqsa lill-Prim Ministru u Ministru tal-Finanzi:  Jista' l-Prim Ministru jgħidli kemm kien hemm ħaddiema Għawdxin jaħdmu fl-aħħar ta' kull sena mill-1999 'l hawn ma' dipartimenti, korporazzjonijiet, aġenziji, awtoritajiet u entitajiet oħra tal-gvern f'Malta?
ONOR. ANTONY ABELA (f’isem il-Prim Ministru u Ministru tal-Finanzi):  Ninsab informat li n-numru ta’ ħaddiema Għawdxin fl-aħħar ta’ kull sena mill-1999 sas-sena 2007 li jaħdmu f’Malta ma’ dipartimenti, korporazzjonijiet, aġenziji, awtoritajiet u entitajiet oħra tal-Gvern huwa kif jidher f’din it-tabella:

	1999
	2000
	2001
	2002
	2003
	2004
	2005
	2006
	2007

	952
	660
	710
	794
	805
	818
	893
	837
	752


LA VITTORIA BAND CLUB

29345. L-ONOR. NOEL FARRUGIA (f’isem l-Onor. Evarist Bartolo) staqsa lill-Prim Ministru u Ministru tal-Finanzi:  Jista' l-Prim Ministru jirrispondi mistoqsija parlamentari 29226 u jgħid kemm ingħataw fondi pubbliċi La Vittoria Band Club, Mellieħa matul din is-sena u minn liema fondi ngħataw dawn il-flus?

ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba li tajt għal mistoqsija parlamentari 29500.
KUMITATI TAL-KUNTRATTI

29346. L-ONOR. NOEL FARRUGIA (f’isem l-Onor. Evarist Bartolo)  staqsa lill-Prim Ministru u Ministru tal-Finanzi:  Jista' l-Prim Ministru jwieġeb mistoqsija parlamentari 29247 u jgħid jekk l-uffiċjali tal-Kummissjoni Ewropea kitbux rapporti evalwattivi u kritiċi tal-proċeduri wżati minn kumitati tal-kuntratti f'pajjiżna dwar ħruġ u għoti ta' kuntratti f'pajjiżna din is-sena?

ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba li tajt għal mistoqsija parlamentari 29499.
SPTAR MATER DEI - TWAQQIGĦ TA' BINI

29598. L-ONOR. NOEL FARRUGIA (f’isem l-Onor. Charles Buhagiar)  staqsa lill-Prim Ministru u Ministru tal-Finanzi:  Jista' l-Prim Ministru jwieġeb mistoqsija parlamentari 29303 u ċioe':  B'riferenza għax-xogħlijiet li saru fl-Isptar Mater Dei, jista' l-Prim Ministru jgħid x'volum ta' materjal u blat ġie eskavat għall-proġett kollu, kemm ġie jiswa x-xogħol ta' skavar u kemm ġew jiswew x-xogħljiet ta' twaqqigħ ta' bini li kien diġa' sar wara li ried jitwaqqa' minħabba bdil fil-pjanta?

ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba mogħtija għal mistoqsija parlamentari 29303.
NEFQA FUQ SAFAR

28478. L-ONOR. NOEL FARRUGIA (f’isem l-Onor. Joe Debono Grech) staqsa lill-Ministru ta' l-Affarijiet Barranin:  Jista' l-Ministru jgħid kemm kienet in-nefqa fuq safar inkluż spejjeż ta' lukandi, flights u subsistence allowance fil-Ministeru, dekasteru u enti tiegħu (inkluż safar ministerjali) minn Jannar 2007 sal-lum separatament, xahar b'xahar u min kienu l-uffiċjali separatament?

ONOR. MICHAEL FRENDO (Ministru ta’ l-Affarijiet Barranin):  It-total tan-nefqa fuq safar għall-ministeru, inkluż l-ambaxxati kien ta' €1,039,076.18.  Matul l-istess perjodu l-ministeru rċieva €114,345.26 bħala rifużjoni mill-Unjoni Ewropea.

Minħabba n-natura tal-ħidma tal-Ministeru ta' l-Affarijiet Barranin m’huwiex prattiku li tingħata l-informazzjoni dettaljata mitluba mill-Onor. Interpellant.
NEFQA FUQ HOSPITALITY
28479. L-ONOR. NOEL FARRUGIA (f’isem l-Onor. Joe Debono Grech)  staqsa lill-Ministru ta' l-Affarijiet Barranin:  Jista' l-Ministru jgħid kemm kienet in-nefqa fuq kull tip ta' hospitality fil-Ministeru, dekasteru u enti tiegħu separatament u xahar b'xahar minn Jannar 2007 sal-lum?  Jista' jgħid min ta l-approvazzjoni għal dan l-infiq f'kull każ separatament?

ONOR. MICHAEL FRENDO: L-informazzjoni mitluba mill-Onor. Interpellant hija kif ġejja:

	Xahar
	Head Office u FME
	Ambaxxati

	Jannar
	€ 6,954.89
	€ 8,051.08

	Frar
	€ 2,983.71
	€ 5,808.97

	Marzu
	€ 5,522.33
	€ 10,535.59

	April
	€ 3,280.50
	€ 6,064.02

	Mejju
	€ 5,916.00
	€ 4,373.85

	Ġunju
	€ 1,027.32
	€ 10,438.98

	Lulju
	€ 1,770.02
	€ 3,707.89

	Awissu
	€ 1,327.03
	€ 7,072.42

	Settembru
	€ 291.63
	€ 7,904.60

	Ottubru
	€ 73.76
	€ 5,868.15

	Total
	€29,147.19
	€ 69,535.08

	Total Sħiħ
	
	€ 98,682.27


UFFIĊJALI LI RRIŻENJAW

28481. L-ONOR. NOEL FARRUGIA (f’isem l-Onor. Joe Debono Grech) staqsa lill-Ministru ta' l-Affarijiet Barranin:  Jista' l-Ministru jgħid jekk minn Jannar 2007 sal-lum fil-Ministeru, dekasteru u enti tiegħu kienx hemm uffiċjali fi skala 1 sa skala 4 jew chairpersons li rriżenjaw jew għalqilhom il-kuntratt u ma reġgħux applikaw għall-istess pożizzjoni?  F'każ li fl-affermattiv, jista' l-Ministru jgħid liema pożizzjonijiet kienu fihom dawn l-uffiċjali u jekk jafx x'kienet r-raġuni li rriżenjaw jew ma applikawx għall-istess pożizzjoni?
ONOR. MICHAEL FRENDO:  Nirreferi lill-Onor. Interpellant għar-risposta li tajt f’mistoqsija parlamentari 26132.  Nixtieq inżid li b'effett mit-22 ta' Ottubru 2007, id-Direttur dwar ir-Relazzjonijiet Esterni u Kummerċ Internazzjonali ġie maħtur Ambaxxatur ta' Malta fl-Eġittu.
IMPJEGATI 'L FUQ MINN 61 SENA

28482. L-ONOR. NOEL FARRUGIA (f’isem l-Onor. Joe Debono Grech) staqsa lill-Ministru ta' l-Affarijiet Barranin: Jista' l-Ministru jgħid kemm kellu impjegati fil-Ministeru, dekasteru u enti tiegħu minn Jannar 2007 sal-lum li għandhom 'l fuq minn 61 sena?  Min huma, x'pożizzjoni għandhom u fejn qegħdin jaħdmu, humiex full jew part-time, x'salarju jew x'rata jitħallsu biha u minn liema distrett elettorali jiġu?
ONOR. MICHAEL FRENDO:  Nirreferi lill-Onor. Interpellant għal mistoqsija parlamentari 26148.
DIRECT ORDERS

28484. L-ONOR. NOEL FARRUGIA (f’isem l-Onor. Joe Debono Grech)  staqsa lill-Ministru ta' l-Affarijiet Barranin:  Jista' l-Ministru jgħid jekk ingħatawx direct orders minn Jannar 2007 sal-lum mill-Ministeru, dekasteru u enti tiegħu u f'każ li fl-affermattiv kemm ingħataw, għal liema raġuni, kemm kien l-ammont u min ingħata d-direct order separatament?

ONOR. MICHAEL FRENDO:  Minn Jannar sa Ottubru 2007 ma ngħatawx direct orders mill-ministeru u d-dekasteru li jaqgħu taħti.
NEFQA FUQ PETROL
28485. L-ONOR. NOEL FARRUGIA (f’isem l-Onor. Joe Debono Grech)  staqsa lill-Ministru ta' l-Affarijiet Barranin: Jista' l-Ministru jgħid kemm kienet in-nefqa fuq petrol mill-Ministeru, dekasteru u enti tiegħu, ta’ l-uffiċjali biss (eskluż l-użu ġenerali) separatament minn Jannar 2007 sal-lum? Jista' jgħid liema uffiċjali huma intitolati għall-petrol imħallas mill-gvern fl-istess perjodu?
ONOR. MICHAEL FRENDO:  In-nefqa totali kienet ta' €49,230.97 li minnhom €36,763.43 kienu għall-ambaxxati kollha ta' Malta.

L-uffiċjali huma dawk normalment intitolati għall-karozza, jiġifieri s-Segretarja Permanenti, id-Diretturi Ġenerali, id-Diretturi, membri tas-Segretarjat Privat u oħrajn fosthom l-Ambaxxaturi.
MWIET TRAĠIĊI

29415. L-ONOR. NOEL FARRUGIA (f’isem l-Onor. Adrian Vassallo)  staqsa lill-Viċi Prim Ministru u Ministru tal-Ġustizzja u l-Intern:  Jista' l-Viċi Prim Ministru jgħid kemm saru mwiet traġiċi din is-sena?  X'tip kienu u fejn?
ONOR. MICHAEL FRENDO (f’isem il-Viċi Prim Ministru u Ministru tal-Ġustizzja u Intern):  Ninsab informat li n-numru ta' persuni li tilfu ħajjithom traġikament matul is-sena 2007 kien kif ġej:

	Kawża tal-mewt
	Irġiel
	Nisa
	Total

	Inċidenti tat-traffiku
	11
	3
	14

	Omiċidju
	3
	1
	4

	Suwiċidju
	26
	1
	27

	Overdose
	7
	1
	8

	Oħrajn
	32
	1
	33


KAŻI TA’ SERQ

29416. L-ONOR. NOEL FARRUGIA (f’isem l-Onor. Adrian Vassallo)  staqsa lill-Viċi Prim Ministru u Ministru tal-Ġustizzja u l-Intern:  Jista' l-Viċi Prim Ministru jgħid kemm saru serqiet minn ġo djar u minn ġo outlets kummerċjali din is-sena u fejn?
ONOR. MICHAEL FRENDO (f’isem il-Viċi Prim Ministru u Ministru tal-Ġustizzja u Intern):  Dwar l-informazzjoni għax-xhur minn Jannar sa Settembru ta' l-2007 nirreferi lill-Onor. Interpellant għat-tweġiba li jiena tajt għal mistoqsijiet parlamentari 24874, 24876, 24878, 25834, 27456, 27458, 27462, 27465 u 27996.

Ninsab informat li l-informazzjoni għax-xhur ta' Ottubru, Novembru u Diċembru ta' l-2007 dwar serq minn djar hi ta' 84, 67 u 63 rispettivament, filwaqt dik dwar serq minn stabbilimenti kummerċjali hija ta' 48, 44 u 66 rispettivament.
VJOLENZA DOMESTIKA

29417. L-ONOR. NOEL FARRUGIA (f’isem l-Onor. Adrian Vassallo)  staqsa lill-Viċi Prim Ministru u Ministru tal-Ġustizzja u l-Intern:  Jista' l-Viċi Prim Ministru jgħid kemm ittellgħu nies l-qorti fuq każi ta' vjolenza domestika din is-sena u x'sess kienu?  Kemm kienu Maltin u kemm barranin?
ONOR. MICHAEL FRENDO (f’isem il-Viċi Prim Ministru u Ministru tal-Ġustizzja u Intern): Ninsab informat li l-informazzjoni mitluba mill-Onor. Interpellant għadha qed tinġabar u t-tweġiba ser tingħata f'xi seduta oħra.
AWTORITA’ TAD-DJAR – JOINT ALLOCATIONS
29418. L-ONOR. NOEL FARRUGIA (f’isem l-Onor. Adrian Vassallo)  staqsa lill-Ministru għall-Familja u Solidarjeta' Soċjali:  Billi dan l-aħħar ġie rapportat li l-Housing Authority qiegħda tbigħ u tikri residenzi lill-persuni li qed jikkoabitaw, tista' l-Ministru tgħid eżattament xi tfisser? Kemm iridu jkunu ilhom jikkoabitaw biex jikkwalifikaw?
ONOR. ANTHONY ABELA (f’isem il-Ministru għall-Familja u Solidarjeta’ Soċjali):  Ir-rapportaġġ li jirreferi għalih l-Onor. Interpellant bl-ebda mod ma jirrifletti dak li qalet iċ-chairperson ta’ l-Awtorita' tad-Djar.  L-Awtorita' tad-Djar taċċetta applikazzjoni għal joint allocations u ilha tagħmel dan għal numru ta' snin.
REATI MINN ANZJANI

29419. L-ONOR. NOEL FARRUGIA (f’isem l-Onor. Adrian Vassallo)  staqsa lill-Viċi Prim Ministru u Ministru tal-Ġustizzja u l-Intern:  Jista' l-Viċi Prim Ministru jgħid kemm tressqu anzjani l-qorti din is-sena u għal liema reat?
ONOR. ANTHONY ABELA (f’isem il-Viċi Prim Ministru u Ministru tal-Ġustizzja u Intern):  Ninsab informat li matul is-sena 2007, kien hemm 595 persuna anzjana, cioe' ta' ‘l fuq minn 60 sena, li ttellgħu l-Qorti mill-Pulizija fuq diversi reati kriminali, fosthom reati kontemplati fil-Kodiċi Kriminali, fir-Regolamenti tat-Traffiku, fir-Regolamenti dwar il-Klieb, fir-Regolamenti dwar Żibel u Skart, fir-Regolamenti dwar l-Armi u fir-Regolamenti dwar Liċenzji tan-Negozju.
GŻIRA FOOTBALL GROUND
29420. L-ONOR. NOEL FARRUGIA (f’isem l-Onor. Adrian Vassallo) staqsa lill-Ministru għall-Affarijiet Rurali u Ambjent:  Jista' l-Ministru jgħid meta hu maħsub li jibda x-xogħol fuq l-ground tal-football tal-Gżira ġol-proġett ta' Manoel Island?  Meta hu maħsub li jitlesta?
ONOR. GEORGE PULLICINO (Ministru għall-Affarijiet Rurali u Ambjent):  Nitlob lill-Onor. Interpellant jagħmel il-mistoqsija tiegħu lill-Ministru konċernat.

MR SPEAKER:  L-Onor. Farrugia, mistoqsija supplimentari.

ONOR. NOEL FARRUGIA: Sur President, xtaqt nistaqsi lill-ministru fuq jekk huwiex possibbli għalih li jinformani ftit x’miżuri qiegħed jieħu l-ministeru tiegħu għall-ħsarat li hemm fil-cutters ta’ l-incenerator li ilhom ma jaħdmux minn Novembru.  Dan qiegħed ngħidu wkoll għax il-ġimgħa d-dieħla ġej l-ispettorat ta’ l-Unjoni Ewropea.  

MR SPEAKER: Din il-mistoqsija supplimentari m’hijiex marbuta mal-mistoqsija oriġinali, pero’ jekk irid il-Ministru għandu l-fakulta` sabiex iwieġeb.

ONOR. GEORGE PULLICINO: Sur President, din il-mistoqsija m’għandha xejn x’taqsam mal-mistoqsija oriġinali.
PEMBROKE - SKOLA ĠDIDA

29653. L-ONOR. FREDERICK AZZOPARDI (f’isem l-Onor. Franco Galea) staqsa lill-Ministru ta' l-Edukazzjoni, Żgħażagħ u Impjiegi:  Jista’ l-Ministru jgħid x’ser ikun jisimha l-iskola l-ġdida ta’ Pembroke?  Jista’ jgħid x’qed isir fil-preparazzjoni tas-sit minħabba li dik iż-żona hija soġġetta għal għargħar, tant hu hekk li bosta mir-residenti jsofru minħabba din is-sitwazzjoni?  Jista’ jgħid jekk fil-pjanijiet għall-iskola humiex maħsuba xi water culverts sabiex tkun tista’ ssir xi forma ta’ diversion għall-ilma tax-xita,  possibbilment biex dan jiġi devjat u mwassal sal-water dens fuq ix-Xagħri ta’ Pembroke li jinsab parallel ma’ l-impjant tar-reverse osmosis tal-Water Services Corporation?

ONOR. ANTHONY ABELA (f’isem il-Ministru ta’ l-Edukazzjoni, Żgħażagħ u Impjiegi):  Informat li fl-iskola l-ġdida hemm maħsub li jinbena ġibjun li jilqa’ l-ilma kollu ta’ l-iskola.  Il-Fondazzjoni għall-Iskejjel ta’ Għada hija informata li kien hemm diskussjonijiet mad-Dipartiment ta’ l-Infrastruttura rigward culverts sabiex jilqa’ l-ilma tal-madwar.  L-isem huwa Kulleġġ Santa Klara, skola primarja Pembroke/Swieqi.
PEMBROKE - SKOLA ĠDIDA

29654. L-ONOR. FREDERICK AZZOPARDI (f’isem l-Onor. Franco Galea) staqsa lill-Ministru għall-Iżvilupp Urban u Toroq:  B'riferenza għall-iskola l-ġdida ta’ Pembroke, jista’ jgħid x’qed isir fil-preparazzjoni tas-sit minħabba li dik iż-żona hija soġġetta għal għargħar, tant hu hekk li bosta mir-residenti jsofru minħabba din is-sitwazzjoni?  Jista’ jgħid jekk fil-pjanijiet għall-iskola humiex maħsuba xi water culverts biex tkun tista’ ssir xi forma ta’ diversion għall-ilma tax-xita,  possibbilment biex dan jiġi devjat u mwassal sal-water dens fuq ix-Xagħri ta’ Pembroke li jinsab parallel ma’ l-impjant tar-reverse osmosis tal-Water Services Corporation?

ONOR. ANTHONY ABELA (f’isem il-Ministru għall-Iżvilupp Urban u Toroq):  Ninforma lill-Onor. Interpellant sabiex din il-mistoqsija tiġi indirizzata lill-ministru konċernat.

RESTAWR TA' WATER DENS
29655. L-ONOR. FREDERICK AZZOPARDI (f’isem l-Onor. Franco Galea)  staqsa lill-Ministru għall-Investiment, Industrija u Teknoloġija ta' l-Informazzjoni:  Jista’ l-Ministru jgħid jekk huwiex possibbli li l-Water Services Corporation jirrestawra l-water dens li hemm fuq ix-Xagħri ta’ Pembroke, li jinsabu parallel ma’ l-impjant tar-reverse osmosis tal-Water Services Corporation, sabiex l-ilma tax-xita taż-żona jkun jista’ jiġi milqugħ u wżat?
ONOR. ANTHONY ABELA (f’isem il-Ministru għall-Investiment, Industrija u Teknoloġija ta’ l-Informazzjoni):  Nitlob lill-Onor. Interpellant jirreferi l-mistoqsija tiegħu lill-ministru konċernat.
PEMBROKE - TOROQ

29656. L-ONOR. FREDERICK AZZOPARDI (f’isem l-Onor. Franco Galea)  staqsa lill-Ministru għall-Iżvilupp Urban u Toroq:  Jista’ l-Ministru jagħti lista ta’ toroq li saru f’Pembroke mill-gvern ċentrali mis-sena 2000 'l hawn?  Jista' jagħti lista oħra ta’ dawk it-toroq li għadhom pendenti u jgħid meta huwa maħsub li jsiru? 
ONOR. ANTHONY ABELA (f’isem il-Ministru għall-Iżvilupp Urban u Toroq):  Ninforma lill-Onor. Interpellant li l-informazzjoni qiegħda tinġabar u r-risposta tingħata f'seduta oħra.
PEMBROKE - TRIQ PIETRU DARMENIA

29657. L-ONOR. FREDERICK AZZOPARDI (f’isem l-Onor. Franco Galea) staqsa lill-Ministru għall-Iżvilupp Urban u Toroq:  Jista’ l-Ministru jgħid meta se ssir u titlesta Triq Pietru Darmenia f’Pembroke billi din hija ta’ inkonvenjent għar-residenti?
ONOR. JESMOND MUGLIETT (Ministru għall-Iżvilupp Urban u Toroq):  Ninforma lill-Onor. Interpellant li r-risposta tingħata f'seduta oħra.
CAR SEATS GĦAT-TFAL

29658.  L-ONOR. FREDERICK AZZOPARDI (f’isem l-Onor. Franco Galea) staqsa lill-Ministru għall-Iżvilupp Urban u Toroq:  Jista’ l-Ministru jgħid jekk hemmx xi pjanijiet sabiex jinċentiva li aktar nies jużaw il-car seats għat-tfal?  X’kampanji qegħdin isiru sabiex tiġi kkreata awareness akbar u inforzar tal-liġi aktar iebes?

ONOR. JESMOND MUGLIETT: Ninforma lill-Onor. Interpellant li r-risposta tingħata f'seduta oħra.
PENSJONI TAL-WENS
29670. L-ONOR. NOEL FARRUGIA (f’isem l-Onor. Charles Buhagiar) staqsa lill-Ministru għall-Familja u Solidarjeta' Soċjali:  Tista' l-Ministru tgħid jekk il-ħlas li jsir lil dawk il-persuni li jieħdu ħsieb xi persuna anzjana fil-familja tingħatax kemm lin-nisa kif ukoll lill-irġiel?
ONOR. ANTHONY ABELA (f’isem il-Ministru għall-Familja u Solidarjeta` Soċjali):  Sew il-Pensjoni tal-Wens kif ukoll l-Għajnuna tal-Wens, li jitħallsu taħt l-Att dwar is-Sigurta' Soċjali lil persuni li jieħdu ħsieb anzjani fil-familja, huma pagabbli kemm lin-nisa kif ukoll lill-irġiel.
CONSORTIUM ELC

29671. L-ONOR. NOEL FARRUGIA (f’isem l-Onor. Charles Buhagiar) staqsa lill-Prim Ministru u Ministru tal-Finanzi:  Jista' l-Prim Ministru jgħid jekk hemmx il-ħsieb li l-ħaddiema tal-gvern sekondati mal-Consortium ELC humiex se jingħataw l-għażla li jmorru b'mod permanenti mal-consortium jew jibqgħu mal-gvern?
ONOR. ANTONY ABELA (f’isem il-Prim Ministru u Ministru tal-Finanzi): Ninsab informat li l-ftehim li kien għamel il-gvern ma’ l-unions dwar il-ħaddiema tal-gvern li ġew sekondati mal-Consortium ELC, ma jipprovdix għall-possibilità li dawn il-ħaddiema jieħdu impjieg permanenti ma’ l-imsemmi consortium.
BENEFIĊĊJU SOĊJALI

29678. L-ONOR. NOEL FARRUGIA (f’isem l-Onor. Chris Agius)  staqsa lill-Ministru għall-Familja u Solidarjeta' Soċjali:  Tista' l-Ministru tara meta se jibda jinħareġ il-benefiċċju soċjali lill-persuna li isimha qed jintbagħat separatament?
ONOR. ANTHONY ABELA (f’isem il-Ministru għall-Familja u Solidarjeta` Soċjali):  Nitlob lill-Onor. Interpellant jagħti parir lill-persuna konċernata li tmur l-uffiċċju distrettwali tad-dipartiment tas-sigurta’ soċjali li jkopri l-lokalita’ tagħha jew iċċempel SPIC fuq freephone 159 sabiex tingħata l-informazzjoni u l-għajnuna meħtieġa.
AKKOMODAZZJONI SOĊJALI

29679. L-ONOR. NOEL FARRUGIA (f’isem l-Onor. Chris Agius)  staqsa lill-Ministru għall-Familja u Solidarjeta' Soċjali: Tista' tingħata attenzjoni xierqa l-każ tal-persuna, li isimha qiegħed jintbagħat separatament, sabiex forsi tingħata akkomodazzjoni? Din bħalissa hija residenti fil-Faċilita' Korrettiva ta' Kordin, hija omm ta' tifla ta' sena u ser tkun skontat is-sentenza tagħha f'Marzu li ġej.
ONOR. ANTHONY ABELA (f’isem il-Ministru għall-Familja u Solidarjeta` Soċjali):  Nitlob lill-Onor. Interpellant jagħti parir lill-persuna konċernata li tibgħat rappreżentanta tagħha t-Taqsima tal-Customer Care ta’ l-Awtorita’ tad-Djar sabiex tingħata l-informazzjoni u l-għajnuna meħtieġa.
INJECTION ACLASTA

29680. L-ONOR. NOEL FARRUGIA (f’isem l-Onor. Chris Agius) staqsa lill-Ministru tas-Saħħa, l-Anzjani u Kura fil-Komunita':  Jista' l-Ministru jgħid jekk l-injection Aclasta li tiswa ħafna flus, tingħatax b'xejn mill-isptar jew hemmx il-ħsieb li tingħata b'xejn?
ONOR. ANTHONY ABELA (f’isem il-Ministru tas-Saħħa, l-Anzjani u Kura fil-Komunita`): L-injection Aclasta (Zolendronic Acid 50mcg inj) sal-lum ma tingħatax b'xejn mill-isptar.

MEDIĊINA PREMARIN

29681. L-ONOR. NOEL FARRUGIA (f’isem l-Onor. Chris Agius) staqsa lill-Ministru tas-Saħħa, l-Anzjani u Kura fil-Komunita':  Jista' l-Ministru jgħid jekk il-mediċina Premarin 1.25 mg tingħatax b'xejn?
ONOR. ANTHONY ABELA (f’isem il-Ministru tas-Saħħa, l-Anzjani u Kura fil-Komunita`):  Is-Servizzi Farmaċewtiċi tal-gvern m'għadhomx jixtru l-mediċina speċifika Premarin 1.25mg, għalkemm fadal xi stokk zgħir tal-prodott.  Id-dipartiment qiegħed jixtri u jqassam prodott alternattiv.

ŻABBAR - ŻBIR TA' SIĠRA

29682. L-ONOR. NOEL FARRUGIA (f’isem l-Onor. Chris Agius)  staqsa lill-Ministru għall-Affarijiet Rurali u Ambjent:  Jista' l-Ministru jara li tinżabar siġra li kibret ħafna li tinsab quddiem Block F fi Triq il-Klin, Żabbar?
ONOR. GEORGE PULLICINO:  Ninsab informat li l-lokalita` indikata mill-Onor. Interpellant taqa' taħt ir-responsabilita` tal-kunsill lokali.
GĦAQDA LI TIEĦU ĦSIEB IL-QTATES

29683. L-ONOR. NOEL FARRUGIA (f’isem l-Onor. Chris Agius)  staqsa lill-Ministru għall-Affarijiet Rurali u Ambjent:  Jista' l-Ministru jgħid x'tip ta' għajnuna tista' tiġi offruta lil għaqda li tkun qed tieħu ħsieb il-qtates fil-lokalita' tagħha?
ONOR. GEORGE PULLICINO: Ninforma lill-Onor. Interpellant li fl-aħħar baġit il-gvern ippjana fond ta' Lm150,000 għal inizjattivi fil-qasam tat-trattament xieraq ta' l-annimali bla sid u s-santwarji li jieħdu ħsiebhom.  Nofs din iċ-ċifra hija intiża sabiex isir programm ta' tiswija fuq dawn l-annimali bla sid u n-nofs l-ieħor huwa intiż biex organizazzjonijiet mhux governattivi reġistrati bħala non-profitable jiġu megħjuna jtejbu s-santwarji tagħhom wara li l-applikazzjoni tagħhom għall-fondi tkun eżaminata minn panel imwaqqaf għalhekk taħt il-Kunsill dwar it-Trattament Xieraq ta' l-Annimali (Animal Welfare Council).

MR SPEAKER:  L-Onor. Farrugia, mistoqsija supplimentari.

ONOR. NOEL FARRUGIA: Sur President, b’riferenza għat-tħaris tad-drittijiet ta’ l-annimali, jista’ l-Ministru jikkonferma jew jiċħad li f’pajjiżna m’hawnx biċċerija konformi ma’ l-istandards ta’ l-Unjoni Ewropea sal-lum li toqtol id-dundjani?  

ONOR. GEORGE PULLICINO: Ma nafx ngħidlu jekk hemmx jew le f’dan il-mument.  Issa jekk għandu xi ħaġa partikolari li jixtieq jagħmel riferenza għaliha, jiena nkun nista’ nġib l-informazzjoni kollha.

ONOR. NOEL FARRUGIA: Jien staqsejt mistoqsija preċedenti fuq l-inċineratur tal-biċċerija u l-Ministru – meta jaf li din hija natura sensittiva u żgur li jaf dwar x’inhi s-sitwazzjoni - qalli li l-mistoqsija li staqsejt jien ma kellhiex x’taqsam mal-mistoqsija oriġinali.  Issa f’dan ir-rigward kien hawn żewġ biċċeriji imma waħda minnhom għalqet. Jiena nibqa’ ninsisti li aħna qegħdin nitkellmu fuq xi ħaġa sensittiva u fuq pjan tal-gvern li għalih hemm ‘il fuq minn Lm100 miljun f’sussidji.  

Hawnhekk qed nitkellmu fuq każ li jista’ jirriżulta li kien hemm xi nuqqas ta’ rispett mhux biss lejn it-trattament ta’ l-annimali - f’dan il-każ id-dundjani li ġew maqtula u proċessati f’dawn il-ġimgħat li għaddew - imma anke lejn id-drittijiet tal-konsumatur.  U allura ninsisti li f’dan ir-rigward il-Ministru għandu jagħti spjegazzjoni dwar dan għaliex naf li huwa konxju minn din is-sitwazzjoni.

ONOR. GEORGE PULLICINO: Sur President, jien m’għandi l-ebda diffikulta` sabiex nagħti kwalunkwe spjegazzjoni, pero’ nittama li l-Onor. Interpellant jagħmel distinzjoni bejn it-tema tal-mistoqsija oriġinali li hija dwar qtates u klieb, li safejn naf jien huma xi daqxejn differenti mid-dundjani. Allura nippreferi li noqgħod mal-mistoqsija oriġinali.
RIFUŻJONI TA' ĦLAS ŻEJJED 
29684. L-ONOR. NOEL FARRUGIA (f’isem l-Onor. Charles Buhagiar) staqsa lill-Prim Ministru u Ministru tal-Finanzi: Jista' l-Prim Ministru jgħid meta se tingħata lura l-ħlas tal-bolla li tħallas żejjed mill-armla li d-dettalji tagħha qed jintbagħtu separatament?

ONOR. ANTONY ABELA (f’isem il-Prim Ministru u Ministru tal-Finanzi):  Risposta tingħata f’xi seduta oħra. 
HOST FAMILIES

29693. L-ONOR. NOEL FARRUGIA (f’isem l-Onor. Leo Brincat) staqsa lill-Ministru għat-Turiżmu u Kultura:  Billi fil-11 ta' Ġunju, 2007 il-host families kienu ġew avżati bil-miktub miċ-chairman tal-MTA li dawk li kienu għamlu contributions għas-sena 2007 kienu ser jingħataw moratorium u refund in full tal-kontribuzzjoni tagħhom, jista' l-Ministru jgħid meta dan ir-refund ser jinħareġ u għaliex tħalla jgħaddi dan ż-żmien kollu biex jinħareġ?
ONOR. ANTHONY ABELA (f’isem il-Ministru għat-Turiżmu u Kultura):  Ninsab informat li r-refund in full tal-kontribuzzjoni tal-host families għas-sena 2007 ingħata kollu lura lill-familji f'Settembru tas-sena li għaddiet.  Nixtieq inżid ukoll li l-host families qed jiġu eżentati milli jħallsu l-kontribuzzjoni tal-MTA anke din is-sena.
AGRICULTURAL OFFICERS
29697. L-ONOR. NOEL FARRUGIA (f’isem l-Onor. Leo Brincat) staqsa lill-Ministru għall-Affarijiet Rurali u Ambjent:  Jista' l-Ministru jgħid jekk hemmx xi vacancies għall-agricultural officers fid-dipartiment konċernat u jekk iva, hemmx xi ħsieb li jinħarġu xi applikazzjonijiet għall-mili ta' dawn il-postijiet?
ONOR. GEORGE PULLICINO:  Ninsab informat li jeżistu vakanzi għal Agricultural Officers fid-dipartiment konċernat.  Bħalissa għaddej il-proċess biex jimtlew dawn il-vakanzi.
TAŻ-ŻWEJT ROAD - DAWL

29698. L-ONOR. NOEL FARRUGIA (f’isem l-Onor. Leo Brincat) staqsa lill-Ministru għall-Investiment, Industrija u Teknoloġija ta' l-Informazzjoni:  Tista' ġentilment il-Korporazzjoni Enemalta tikkonsidra li ssaħħaħ l-istreet lighting ta' Taż-Żwejt Road qrib ir-residenza 231 fejn hemm dlam kważi ċappa, bit-tentazzjoni li dan jista' jġib miegħu serq, fastidju, eċċ.?
ONOR. ANTHONY ABELA (f’isem il-Ministru għall-Investiment, Industrija u Teknoloġija ta’ l-Informazzjoni): Ninforma lill-Onor. Interpellant li l-installazzjoni tad-dawl pubbliku jaqa' taħt ir-responsabiilta` tal-kunsill lokali u mhux ta' l-Enemalta.
NEGOZJI - NAME AND SHAME POLICY
29699. L-ONOR. NOEL FARRUGIA (f’isem l-Onor. Leo Brincat) staqsa lill-Prim Ministru u Ministru tal-Finanzi:  Jista' l-Prim Ministru jirrispondi mistoqsija parlamentari 29614 u cioe':  Filwaqt li napprezza li l-maġġoranza tan-nies fin-negozju huma nies serji u ma jipprovawx jabbużaw mill-konsumatur, jista' l-Prim Ministru jgħid jekk hijiex, u jekk le għaliex mhijiex, policy tal-Gvern li juża name and shame policy ma' dawk in-negozji fejn jiġi stabbilit mingħajr ebda dubju li abbużaw fil-prezzijiet ta’ l-oġġetti importati tagħhom, b'mod partikolari fejn jirriżulta li jkunu qegħdin jbigħu prodotti - speċjalment mediċinali - 'l fuq ferm mill-medja Ewropea?  Għaliex ma sarx dan diġa' fejn irriżultaw każi simili?

ONOR. ANTONY ABELA (f’isem il-Prim Ministru u Ministru tal-Finanzi):  Nirreferi lill-Onor. Interpellant għat-tweġiba mogħtija għal mistoqsija parlamentari 29614.
FTEHIM MA ORGANIZZAZZJONI TA’ RIĊERKA 

29700. L-ONOR. NOEL FARRUGIA (f’isem l-Onor. Leo Brincat) staqsa lill-Prim Ministru u Ministru tal-Finanzi: Jista' l-Prim Ministru jirrispondi mistoqsija parlamentari 29625 u cioe':  B’riferenza għall-ftehim li ġie milħuq dan l-aħħar ma' l-organizazzjoni ta’ riċerka CERN fl-Isvizzera, jista' l-Prim Ministru jikkonferma jekk dan kienx ftehim formali jew biss memorandum of understanding li għad irid iwassal għal sensiela ta’ negozjati intensivi qabel ma l-kollaborazzjoni tiġi fis-seħħ u ċ-ċittadini Maltin ikunu jistgħu jibbenefikaw minnu? Meta huwa mistenni li jintlaħaq il-ftehim bejn iż-żewġ naħat ħalli jkun jista' jibda jiġi attwat?

ONOR. ANTONY ABELA (f’isem il-Prim Ministru u Ministru tal-Finanzi):  Risposta tingħata f’xi seduta oħra.

MR SPEAKER: Grazzi.  Il-ħin tal-mistoqsijiet għadda.  Ngħaddu għal Tqegħid ta' Karti.


TQEGĦID TA’ KARTI

ONOR. LAWRENCE GONZI (Prim Ministru u Ministru tal-Finanzi): Sur President, inqiegħed fuq il-mejda tal-Kamra:

Rapport annwali għas-snin 2004/5, 2005/6, 2006/7 u financial estimates għas-sena bejn Ottubru 2007 u Settembru 2008 tal-Malta Council for Economic and Social Development. 

MR SPEAKER:  Grazzi. Il-Ministru ta’ l-Edukazzjoni, Żgħażagħ u Impjiegi.

ONOR. LOUIS GALEA (Ministru ta’ l-Edukazzjoni, Żgħażagħ u l-Impjiegi):  Sur President, f’isem il-Viċi Prim Ministru u Ministru għall-Ġustizzja u Intern, inqiegħed fuq il-mejda tal-Kamra:

Tagħrif dwar l-għadd ta’ inkjesti reġistrati matul l-2006 u 2007, bi tweġiba għal mistoqsija parlamentari 29713.

MR SPEAKER: Grazzi. L-Onor. Jason Azzopardi.

ONOR. JASON AZZOPARDI (President tal-Kumitat Permanenti dwar l-Affarijiet Barranin u Ewropej):  Sur President, inqiegħed fuq il-mejda tal-Kamra:

Rapport mill-President tal-Kumitat Permanenti dwar l-Affarijiet Barranin u Ewropej fuq id-diskussjoni li saret fl-istess Kumitat fil-21 ta’ Jannar 2008, rigward il-Mozzjoni tal-Prim Ministru dwar it-Trattat ta’ Lisbona li jemenda t-Trattat dwar l-Unjoni Ewropea u t-Trattat li jistabbilixxi l-Komunita’ Ewropea, skond artikolu 2 subartikolu (2) ta’ l-Att ta’ l-2003 dwar l-Unjoni Ewropea, Kap. 460.

Traskrizzjoni sħiħa tad-diskussjoni tqassmet lill-Onor. Membri ta’ din il-Kamra fil-25 ta’ Jannar.  F’dan it-trattat, filwaqt li ġew eliminati s-simboli li jagħtu dehra ta’ stat, inżammu l-elementi pożittivi li kien hemm fit-Trattat tal-Kostituzzjoni.  L-għanijiet ta’ dan it-trattat huma dawk sabiex l-Unjoni Ewropea tiffunzjona b’mod aktar demokratiku, trasparenti, effiċjenti u koerenti, sabiex jissaħħu l-valuri tas-solidarjeta’, tar-rispett tad-drittijiet għaċ-ċittadin u għad-drittijiet fundamentali kif ukoll sabiex titjieb il-kwalita’ tal-ħajja taċ-ċittadin u sabiex l-azzjoni ta’ l-Unjoni Ewropea fuq kwestjonijiet globali tkun aktar b’saħħitha u kordinata.  

Sur President, id-diskussjoni li fiha ħadu sehem diversi membri tal-kumitat ittrattat ħafna punti ta’ riljev li jemerġu minn dan it-trattat kemm mill-aspett Ewropew in ġenerali kif ukoll mill-aspett domestiku ta’ kif pajjiżna se jkun affettwat minn dan it-trattat. Fost l-oħrajn ġew rilevati s-segwenti punti:  L-għoti lil Malta tas-sitt siġġu fil-Parlament Ewropew u l-iżvilupp ta’ relazzjoni privileġġjata bejn l-Unjoni u l-ġirien tagħha;  it-tisħiħ tar-rwol tal-Parlament Ewropew fil-proċess leġislattiv ta’ l-Unjoni u fid-deċiżjonijiet li jittieħdu; is-sehem akbar lill-parlamenti nazzjonali fil-proċess leġislattiv bl-introduzzjoni ta’ mekkaniżmu dwar is-sussidjarjeta’;  it-tqassim tal-kompetenzi sabiex tiċċara u tissaħħaħ ir-relazzjoni bejn l-istati membri u l-Unjoni; il-possibilita’ li 1,000,000 ċittadin minn stati membri differenti jagħmlu proposti għal-leġislazzjoni lill-Kummissjoni;  iż-żieda fl-oqsma li l-Unjoni se tkun tista’ taġixxi dwarhom sabiex ittejjeb il-kwalita` tal-ħajja taċ-ċittadini, fosthom il-ġustizzja, l-enerġija, is-saħħa, il-bidla fil-klima u l-ġlieda kontra t-terroriżmu u l-kriminalita`; it-teħid ta’ aktar deċiżjonijiet b’maġġoranza kwalifikata kif ukoll l-introduzzjoni ta’ sistema ta’ maġġoranza doppja fejn deċiżjoni tittieħed minn 55% tal-pajjiżi membri li jirrappreżentaw 65% tal-popolazzjoni ta’ l-Unjoni;  il-ħolqien tal-kariga ta’ president tal-Kunsill Ewropew għal terminu ta’ sentejn u nofs sabiex ikun hemm aktar kontinwita` fit-tmexxija u l-kariga ta’ rappreżentant għoli għall-politika barranija u s-sigurta` sabiex jissaħħaħ ir-rwol ta’ l-Unjoni fi kwestjonijiet globali; aktar drittijiet għaċ-ċittadini u għarfien legali lill-karta tad-drittijiet fundamentali u fl-aħħarnett it-turija ta’ aktar solidarjeta` fit-teħid ta’ azzjoni konġunta mill-istati membri f’każ li pajjiż membru jintlaqat minn diżastri u/jew attakki terroristiċi.  

Sur President, il-kumitat irrakkomanda li għandu jsir dibattitu sħiħ fil-Kamra dwar l-istess mozzjoni.

MR SPEAKER:  Grazzi.  L-Onor. David Agius.

ONOR. DAVID AGIUS (President tal-Kumitat Permanenti għall-Konsiderazzjoni ta’ Abbozzi):  Sur President, nixtieq nirrapporta li l-Abbozz ta’ Liġi dwar l-Amministrazzjoni ta’ l-Adozzjoni - Abbozz Nru. 111- u li l-Abbozz ta’ Liġi li jemenda l-Att dwar l-Awtorita’ tat-Trasport ta’ Malta - Abbozz Nru. 113 - għaddew  mill-istadju ta’ kumitat b’emendi.

MR SPEAKER:  Grazzi.  Il-Ministru Cristina.
ONOR. DOLORES CRISTINA (Ministru għall-Familja u Solidarjeta` Soċjali):  Sur President, nitlob il-permess tal-Kamra sabiex inressaq għat-Tielet Qari l-Abbozz ta’ Liġi dwar l-Amministrazzjoni ta’ l-Adozzjoni.

MR SPEAKER:  Hawn permess?  (Onor. Membri:  Iva)

Il-permess ingħata.


ABBOZZ TA’ LIĠI DWAR 
L-AMMINISTRAZZJONI 
TA’ L-ADOZZJONI

THE ADOPTION ADMINISTRATION BILL

ONOR. DOLORES CRISTINA:  Sur President, nipproponi t-Tielet Qari ta’ l-Abbozz ta’ Liġi dwar l-Amministrazzjoni ta’ l-Adozzjoni.  

MR SPEAKER:  Min jissekonda?  

ONOR. DAVID AGIUS:  Nissekonda.

MR SPEAKER:  Il-mistoqsija hi li l-Abbozz ta’ Liġi msejjaħ “Att biex jagħmel provvedimenti speċjali għall-amministrazzjoni ta’ proċeduri ta’ adozzjoni u biex jagħmel emendi konsegwenzjali għall-Kodiċi Ċivili’’ ikun moqri t-Tielet Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Abbozz ta’ Liġi ġie moqri  t-Tielet Darba u għadda.

MR SPEAKER:  Il-Ministru Jesmond Mugliett.

ONOR. JESMOND MUGLIETT: Sur President, nitlob il-permess tal-Kamra sabiex inressaq it-Tielet Qari ta’ l-Abbozz ta’ Liġi msejjaħ “Att biex jemenda l-Att dwar Awtorità dwar it-Trasport ta’ Malta.”.  

MR SPEAKER:  L-Onor. Noel Farrugia.

ONOR. NOEL FARRUGIA:  Il-whip informani bl-Abbozz ta’ Liġi dwar l-Amministrazzjoni ta’ l-Adozzjoni imma ma nformanix b’dan it-Third Reading li qiegħed iressaq il-Ministru Mugliett.  U normalment dan il-ftehim isir qabel.  

MR SPEAKER:  Il-Ministru Jesmond Mugliett.

ONOR. JESMOND MUGLIETT:  Dan il-ftehim għadu kif sar fis-6.00 tal-lejla fil-kumitat.  F’dan il-kumitat kien hemm preżenti l-Onor. Charles Buhagiar u dan, min-naħa tiegħu esprima li ma kellu l-ebda problema sabiex inressaq dan it-Third Reading.  Il-whip ma kienx preżenti sabiex ninformawh bl-intenzjoni tagħna.  

MR SPEAKER:  L-Onor. Noel Farrugia.

ONOR. NOEL FARRUGIA: Normalment inħobbu nżommu mal-proċedura għax ħafna drabi fil-ħin tal-mistoqsijiet il-ministri jħobbu jsostnu l-proċedura tagħhom.  Madankollu nifhem li nistgħu nagħtu l-permess meħtieġ. 

MR SPEAKER: Hawn permess sabiex il-Ministru jressaq it-Tielet Qari ta’ dan l-Abbozz ta’ Liġi?  (Onor. Membri:  Iva)  

Il-permess ingħata.


ABBOZZ TA’ LIĠI BIEX JEMENDA 
L-ATT DWAR L-AWTORITÀ DWAR 
IT-TRASPORT TA’ MALTA  

MALTA TRANSPORT AUTHORITY (AMENDMENT) BILL

ONOR. JESMOND MUGLIETT: Sur President, nipproponi t-Tielet Qari ta’ l-Abbozz ta’ Liġi sabiex jemenda l-Att dwar l-Awtorita’ dwar it-Trasport ta’ Malta.

MR SPEAKER:  Min jissekonda?

ONOR. JOSEPH FALZON:  Nissekonda.

MR SPEAKER:  Il-mistoqsija hi li l-Abbozz ta’ Liġi msejjaħ “Att biex jemenda l-Att dwar l-Awtorita’ dwar it-Trasport ta’ Malta”, Kap. 322” ikun moqri t-Tielet Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Abbozz ta’ Liġi ġie moqri t-Tielet Darba u għadda.

MR SPEAKER: Il-Viċi Prim Ministru.

ONOR. TONIO BORG (Viċi Prim Ministru u Ministru tal-Ġustizzja u l-Intern): Sur President, nitlob il-permess tal-Kamra sabiex ngħaddu għall-ewwel item taħt l-Ordnijiet tal-Ġurnata.

MR SPEAKER:  Hawn permess?  (Onor. Membri:  Iva)

Il-permess ingħata.


ORDNIJIET TAL-ĠURNATA
ABBOZZ TA’ LIĠI LI JEMENDA DIVERSI LIĠIJIET LI JIRRIGWARDAW MATERJI ĊIVILI  

VARIOUS LAWS (CIVIL MATTERS) (AMENDMENT) BILL

ONOR. TONIO BORG: Sur President, nipproponi t-Tielet Qari ta’ l-Abbozz ta’ Liġi li jemenda Diversi Liġijiet li jirrigwardaw Materji Ċivili.  

MR SPEAKER:  Min jissekonda?  

ONOR. DAVID AGIUS:  Nissekonda.

MR SPEAKER:  Il-mistoqsija hi li l-“Att biex jemenda diversi liġijiet li għandhom x’jaqsmu ma’ Materji Ċivili” ikun moqri t-Tielet Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Abbozz ta’ Liġi ġie moqri t-Tielet Darba u għadda.


MOZZJONIJIET

RIŻOLUZZJONI DWAR IR-RATIFIKA TAT-TRATTAT TA’ LISBONA

MR SPEAKER:  Il-Prim Ministru.

ONOR. LAWRENCE GONZI:  Sur President, għandna qbil bejn iż-żewġ naħat tal-Kamra sabiex dawn l-għaxar minuti skorruti li ħadna minn din is-seduta, inżiduhom mal-ħin tad-dibattitu ħalli jkollna siegħa u kwart kull wieħed.  
Sur President, nipproponi:

Peress li f’Lisbona, fit-13 ta’ Diċembru, Malta, flimkien ma’ l-Istati Membri l-oħra kollha ta’ l-Unjoni Ewropea ffirmat it-Trattat ta' Lisbona li jemenda t-Trattat dwar l-Unjoni Ewropea u t-Trattat li jistabbilixxi l-Komunità Ewropea (“it-Trattat”), liema Trattat ġie pubblikat fil-Ġurnal Uffiċjali ta’ l-Unjoni Ewropea fis-17 ta’ Diċembru 2007 (Serje C, Nru. 306);

Peress illi t-test ta’ dan it-Trattat inbena fuq bażi ta’ Mandat, li fuqu qablu l-Istati Membri kollha, għall-Konferenza Intergovernattiva bejn il-Gvernijiet ta’ l-Istati Membri ta’ l-Unjoni Ewropea ugwalment rappreżentati u li waslet għal ftehim unanimu aħħari dwar it-test ta’ dan it-Trattat fid-19 ta’ Ottubru 2007;

Peress illi Malta tqis li t-Trattat jagħti xhieda ta’ Unjoni Ewropea li hija Unjoni kemm ta’ Popli kif ukoll ta’ Stati, mibnija, fi proċess ta’ integrazzjoni li ilu għaddej iktar minn 50 sena, fuq il-paċi, il-valuri u l-prosperità tal-Popli u Stati kollha Ewropej;

Peress illi Malta, tul l-istorja, dejjem tat kontribuzzjonijiet għall-ħarsien tal-valuri u ta’ l-identita’ Ewropea, li ssawru wkoll minn sisien Mediterranji;

Peress li f’dan it-Trattat, l-Istati Membri jispiraw ruħhom mill-wirt kulturali, reliġjuż u umanista ta' l-Ewropa, li minnu żviluppaw il-valuri universali tad-drittijiet invjolabbli u inaljenabbli tal-bniedem, kif ukoll il-libertà, id-demokrazija, l-ugwaljanza, u l-istat tad-dritt;

Peress li t-Trattat jinkludi l-kundizzjonijiet kollha li Malta kisbet fit-Trattat ta’ l-Adeżjoni ta’ Malta ma’ l-Unjoni Ewropea inkluż kull Dikjarazzjoni u Protokoll hemm mehmuża u jsaħħaħ l-istess kundizzjonijiet b’kisbiet oħra, fosthom dwar ir-rappreżentanza ta’ Malta fl-Istituzzjonijiet varji ta’ l-Unjoni Ewropea u dwar ir-rikonoxximent ta’ Stati Membri li huma gżejjer għall-fini tal-politika ta’ koeżjoni ekonomika, soċjali u territorjali ta’ l-Unjoni Ewropea;

Peress illi t-Trattat, skond l-artikolu 6 tiegħu, għandu jidħol fis-seħħ fl-1 ta' Jannar 2009, bil-kundizzjoni li jkunu ġew depożitati l-istrumenti ta' ratifika kollha, jew, fin-nuqqas ta' dan, fl-ewwel jum tax-xahar wara d-depożitu ta' l-istrument ta' ratifika mill-Istat firmatarju li jwettaq dan il-pass l-aħħar;

Peress li bis-saħħa ta’ l-artikolu 2 (2) ta’ l-Att dwar l-Unjoni Ewropea (Kap 460), il-Prim Ministru jista’ jagħmel Ordni sabiex trattat speċifiku jitqies bħala ħaġa waħda mat-Trattat ta’ l-Adeżjoni ta’ Malta ma’ l-Unjoni Ewropea; u peress li l-istess artikolu jipprovdi li l-ebda Ordni bħal dak ma jista’ jsir qabel ma abbozz tiegħu jkun approvat b’riżoluzzjoni tal-Kamra wara li tali riżoluzzjoni tkun ġiet sottomessa għall-eżami mill-Kumitat Permanenti għall-Affarijiet Barranin (jew dak il-Kumitat Permanenti li minn żmien għall-ieħor jissostitwixxi l-istess Kumitat);

U peress li l-Prim Ministru bi ħsiebu joħroġ Ordni kif fuq imsemmi li abbozz tiegħu qiegħed jiġi anness ma’ din ir-riżoluzzjoni;

Għalhekk din il-Kamra, wara li l-mozzjoni tiġi sottomessa lill-Kumitat Permanenti għall-Affarijiet Barranin u Ewropej, tirriżolvi li:

1. Tawtorizza r-ratifika tat-Trattat ta' Lisbona li jemenda t-Trattat dwar l-Unjoni Ewropea u t-Trattat li jistabbilixxi l-Komunità Ewropea.

2. Tawtorizza l-ħruġ ta’ l-Ordni mill-Prim Ministru li abbozz tagħha jinsab anness ma’ din ir-riżoluzzjoni.

MR SPEAKER:  Grazzi.  Min jissekonda?  

ONOR. MICHAEL FRENDO:  Nissekonda.  

MR SPEAKER:  Il-Prim Ministru.  

ONOR. LAWRENCE GONZI:  Sur President, se nistieden lill-Ministru ta’ l-Affarijiet Barranin sabiex jagħmel id-diskors tiegħu, imbagħad jitkellmu l-kelliema min-naħa ta’ l-Oppożizzjoni u fl-aħħarnett inkun jien li nagħlaq id-dibattitu.  

MR SPEAKER: Il-Ministru ta’ l-Affarijiet Barranin.  

ONOR. MICHAEL FRENDO:  Sur President, meta l-poplu Malti għamel l-għażla tiegħu sabiex jidħol fl-Unjoni Ewropea, għamel għażla li kienet tirrifletti l-fiduċja  fih innfisu.  Għamel l-għażla ta’ poplu li jemmen li minkejja li hu poplu żgħir u minkejja li huwa l-iżgħar pajjiż fl-Unjoni Ewropea, huwa poplu li matul is-snin dejjem wera li l-fiduċja fih innifsu tat ir-riżultati.  L-istess ħaġa għamel il-poplu Malti meta għamel din l-għażla, għażla kuraġġjuża, għażla ta’ poplu li jemmen fil-futur tiegħu u li jemmen li meta jaħdem bis-serjeta’, għall-interess ta’ pajjiżna, jista’ jikseb ir-riżultati meħtieġa.  Dan it-trattat li qegħdin nirratifikaw illum huwa wkoll espressjoni ta’ dik il-fiduċja li l-Maltin urew fihom infushom meta għamlu l-għażla tagħhom sabiex jissieħbu fl-Unjoni Ewropea.  U dan għaliex aħna tajna l-kontribut tagħna sabiex wasalna  sabiex jissawwar dan it-trattat, sabiex jiġi miftiehem dan it-trattat u sabiex jiġu megħluba d-diffikultajiet li kellha l-Ewropa.  
Wara ftit li dħalna fl-Unjoni Ewropea, Malta sabet li l-Unjoni Ewropea għaddiet minn żmenijiet diffiċli.  L-ewwelnett kien hemm diffikulta’ għax ma kienx hemm ftehim fuq il-perspettivi finanzjarji u allura l-Unjoni Ewropea kellha l-problema li riedet tiftiehem fuq il-budget tagħha.  Kien hemm nuqqas ta’ ftehim għax kien l-ewwel darba li kien hemm 27 pajjiż membru ta’ l-Unjoni Ewropea. Għalhekk wieħed kien qiegħed jara ċerti diffikultajiet f’dak il-mument partikolari  fit-tħaddim ta’ l-Unjoni Ewropea.  Kien hemm ukoll id-diffikulta` għax it-trattat kostituzzjonali, li kien ġie ratifikat ukoll minn dan il-Parlament, meta ġie mqiegħed għall-approvazzjoni popolari f’żewġ pajjiżi li nzertaw żewġ pajjiżi fundaturi ta’ l-Unjoni Ewropea, m’għaddiex u ma ġiex aċċettat.  
Quddiem dan kollu, l-Unjoni Ewropea, kif dejjem għamlet matul iż-żmien tal-ħajja tagħha f’dawn l-aħħar 50 sena, riedet issib il-forza interna sabiex tirkeb u tegħleb dawn l-ostakli.  Malta tat is-sehem tagħha sabiex wasalna għall- ftehim dwar il-perspettivi finanzjarji.  Tajna s-sehem tagħna bl-aktar mod sħiħ f’diversi mumenti, mhux biss billi nnegozjajna l-pakkett li kellna ninnegozjaw dakinhar, li kien ta’ €855 miljun fuq perjodu ta’ seba’ snin u li huwa ta’ benefiċċju għall-ekonomija ta’ pajjiżna, imma anke billi tajna ħafna kontribut sabiex il-flus li ngħataw lill-pajjiżi ġodda, ikunu jistgħu jużawhom kif jixtiequ huma.  U għaldaqstant dawn il-fondi ma kenux marbutin b’ċerti kondizzjonijiet li jorbtu lill-pajjiżi l-qodma.  

Sur President, għalfejn qiegħed ngħid dan?  Kemm ilna membri fl-Unjoni Ewropea, il-kontribut tagħna bil-mod il-mod u b’serjeta` ġie rikonoxxut minn ħaddieħor.  U l-istatus ta’ pajjiżna fl-Unjoni Ewropea llum huwa status rispettat u aħna mhux biss ħadna dak li bi dritt għandna nieħdu, imma ġġelidna bis-sħiħ għad-drittijiet tagħna fl-Unjoni Ewropea.  Fil-fatt se nkomplu nagħmlu hekk għax in-negozjati fl-Unjoni Ewropea jibqgħu sejrin kuljum.  Pero’ aħna pajjiż li tajna kontribut għas-soluzzjonijiet ukoll u mhux biss iġġelidna għad-drittijiet tagħna, kif wara kollox huwa xieraq.  Jekk wieħed jara kif l-Unjoni Ewropea ttrattat l-issue tat-trattat kostituzzjonali li mbagħad m’għaddiex, isib li llum għandna quddiemna t-Trattat ta’ Lisbona li huwa trattat ta’ riforma u hemmhekk naraw kif ġew tackled diversi issues.  
Issa meta ġew tackled dawk l-issues, Malta ħadet ħsieb li l-interessi tagħha jkunu salvagwardati.  Il-fiduċja fina nfusna tatna riżultati f’dan it-trattat ta’ Lisbona u fejn kien hemm min qiegħed jibża’ li jista’ jkun hemm xi super state Ewropew, Malta ma kellhiex din il-biża’.  Aħna nemmnu li dan huwa trattat li jirrispetta n-natura u l-karattru ta’ l-Unjoni Ewropea bħala għaqda ta’ popli u bħala għaqda ta’ stati. Għalhekk f’dak il-livell l-istati huma ugwali bejniethom u allura huwa importanti ħafna għalina bħala stat żgħir li l-konċett ta’ l-Ewropa ta’ stat jibqa’ inkluż ukoll fil-konċett ta’ l-Unjoni Ewropea.  Mhux hekk biss, jiena naħseb li meta wieħed iħares lejn dan it-trattat, jara wkoll li l-affarijiet bażiċi li għalina kienu tant importanti, irnexxilna nżommuhom u ngħadduhom fit-Trattat ta’ Lisbona.  

Hemm xi differenzi bejn dan it-trattat u t-trattat ta’ qablu.  Fil-fatt anke fil-laqgħa li kellna tal-Kumitat ta’ l-Affarijiet Barranin u Ewropej, il-konċetti li għandhom x’jaqsmu mas-simboliżmu ta’ l-Unjoni Ewropea tneħħew mit-trattat.  Dawn kien jikkonsistu fil-bandiera, fil-motto, fl-innu u f’affarijiet bħal dawn.  Kien hemm ukoll pajjiżi, fosthom Malta, li b’dikjarazzjoni separata - Dikjarazzjoni Nru. 52 - kkonfermaw li dawn is-simboli xorta waħda se jibqgħu għalihom simboli ta’ appartenenza komuni taċ-ċittadini fl-Unjoni Ewropea. Aħna wkoll ingħaqadna ma’ dak in-numru ta’ pajjiżi li ma beżgħux minn dawn is-simboli. Irridu ngħidu li dawn ukoll jirrappreżentaw ir-rabta taċ-ċittadini fl-Unjoni Ewropea u r-rabta tagħha magħhom.  
Naħseb huwa importanti li ninnotaw li f’dan it-trattat hemm ukoll bidla għal dak li għandu x’jaqsam mal-Ministru ta’ l-Affarijiet Barranin ta’ l-Unjoni Ewropea, fejn issa m’għadux jissejjaħ aktar ministru minħabba li kien hemm min ħaseb li dan jista’ jagħti lok għal xi interpretazzjoni ta’ xi super state.  Għalhekk issa se jerġa’ jibda jissejjaħ rappreżentant għoli għall-affarijiet barranin u se jkollu wkoll għall-qadi tiegħu servizz diplomatiku sabiex ikun jista’ jmexxi l-politika barranija u l-politika ta’ sigurta’ ta’ l-Unjoni Ewropea.  Sur President, min-naħa tagħna kien importanti li jsir dan il-ftehim u Malta ħadmet sabiex ikun jista’ jsir dan il-ftehim.  Malta tat il-kontribut tagħha sabiex it-trattat ta’ Lisbona jiġi konkluż għax kellna kull interess li dawk l-affarijiet li konna akkwistajna fit-trattat Kostituzzjonali jiġu in effett.  
Aħna ridna li jkun hemm dawk l-affarijiet li rbaħna fit-trattat Kostituzzjonali u li nkunu nistgħu ngawdu minnhom.  Kellna wkoll ċerta rabta maż-żmien fir-rigward ta’ kif għandna ngawdu minnhom meta ġejna sabiex inħarsu lil hinn mit-Trattat ta’ Lisbona.  Il-kontribut tagħna biex naslu għal dan il-ftehim kien importanti għax aħna konna fost dawk il-pajjiżi li m’ ammettejna qatt li t-trattat Kostituzzjonali kien mejjet.  Kien hemm min qal li dan it-trattat huwa mejjet, pero’ aħna konna fost dawk il-pajjiżi li m’ammettejna qatt dan l-argument.  Aħna konna fost dawk il-pajjiżi li għidna li kien hemm numru kbir ta’ pajjiżi fl-Unjoni Ewropea li kienu rratifikaw dak it-trattat u konna fost dawk il-pajjiżi li mbuttajna sabiex naslu għal trattat riformat u mibdul imma anke sabiex inkomplu dik it-triq li konna bdejna meta nbeda l-proċess tal-Konvenzjoni Ewropea u mbagħad wara, il-konferenza intergovernattiva li wasslet għat-trattat Kostituzzjonali.  
Kien minħabba l-insistenza ta’ pajjiżi bħal Malta li dan il-proċess reġa’ ngħata ħajja u vitalita’ ġdida, li mbagħad wasalna sabiex ikun hemm id-deċiżjoni li ssir konferenza intergovernattiva oħra u li naslu għal test wara li kien hemm diskussjoni dettaljattisima fuq il-mandat li kellu jkollu min kien se jifformola dak it-test.  Id-diskussjoni fuq il-mandat saret taħt il-presidenza Ġermaniża u l-formolazzjoni tat-test saret taħt il-presidenza Portugiża. Malta f’dan id-diskors dejjem kienet hemmhekk u kienet attenta b’mod partikolari għal ċerti rebħiet li saru.  Min-naħa tiegħi se nsemmi biss tnejn minnhom.  Meta nitkellmu fuq ir-realta’ ta’ koeżjoni ekonomika soċjali u territorjali ta’ l-Unjoni Ewropea, ir-riferenza għall-gżejjer f’dak il-kontest ma tibqax biss interpretata bħala riferenza għal dawk il-gżejjer li fuqhom m’hemmx belt kapitali.  Ir-riferenza għall-gżejjer tagħna f’dak il-kontest tal-koeżjoni ekonomika soċjali u territorjali kienet biss riferenza għal parti mit-territorju Malti u din kienet għall-gżira ta’ Għawdex.  
Il-bidla li Malta rnexxielha tirbaħ fit-trattat Kostituzzjonali kienet bidla fil-kelma “gżejjer” u li ġiet tfisser il-gżejjer kollha sħaħ.  Naħseb huwa importanti li dan ninnotawh għax ifisser li t-territorju kollu tagħna jista’ jgawdi minn din il-konsiderazzjoni tal-koeżjoni ekonomika, soċjali u territorjali li qiegħda fit-trattat kostituzzjonali u li qiegħda wkoll fit-trattat ta’ Lisbona.  Aktar ma niġu biex inħarsu lejn il-leġislazzjoni u lejn kif l-Unjoni Ewropea se tesprimi s-solidarjeta` tagħha bl-azzjonijiet u bil-politika tagħha, b’mod partikolari dawk ta’ koeżjoni, aktar se jissaħħaħ dan l-argument.  Kienet rebħa strateġika li għamilna meta daħħalna din id-distinzjoni ċara fit-trattat kostituzzjonali u mbagħad fit-Trattat ta’ Lisbona.  

Rebħa oħra li għamlet Malta kienet dik li jkollha s-sitt siġġu fil-Parlament Ewropew.  Din kienet diskussjoni twila u kienet marbuta ma’ l-argument li kien tqajjem fil-konvenzjoni Ewropea u li mbagħad saret ukoll parti mit-trattat.  U din kellha x’taqsam mas-ceiling tan-numru tal-Parlament Ewropew.  Meta tqajjem dan il-punt fil-konvenzjoni Ewropea l-idea kienet li jkun hemm numru manageable u li n-numru ma jkomplix jikber man-numru ta’ pajjiżi li jidħlu fl-Unjoni.  Allura ried ikun hemm il-konċett ta’ ceiling ħalli l-parlament ma jkomplix jikber b’mod li ma jkunx aktar manageable.   Aħna ilna mill-2002 nagħmlu l-argument fuq l-issue li għandu jkun hemm aktar minn ħames siġġijiet bħala l-minimu ta’ rappreżentanza li għandu jkollu pajjiż.  Fil-fatt kont għamilt l-argument li sabiex inkunu prattiċi, irridu nieħdu l-esperjenza tal-Lussemburgu.  
Kien importanti ħafna li fil-Parlament Ewropew ikun hemm minimu ta’ siġġijiet u mhux biss massimu.  Dan kien argument loġiku għax la għandna l-massimu, irid ikollna wkoll il-minimu.  U ladarba għandna l-minimu, irridu nħarsu lejn kif dan il-minimu jkun wieħed li jippermetti li jkun hemm rappreżentanza parlamentari effettiva.  Għalhekk ħadna l-esperjenza tal-Lussemburgu li kien ilu hemm mill-bidu u li kellu rappreżentanza ta’ sitt siġġijiet.  Sur President, l-importanza ta’ dak l-argument deher mhux biss għax ġie aċċettat il-konċett tal-minimu, pero’ fil-konvenzjoni Ewropea li ma kienx għadu ġie aċċettat in-numru ta’ sitta, ġie aċċettat biss il-konċett li jkun hemm numru minimu.  Imbagħad għax dak l-argument ta’ sitta komplejna nagħmluh fil-konferenza inter-governattiva, daħal fit-trattat kostituzzjonali iżda mbagħad ma ġiex attwat.  U issa dan qiegħed fit-Trattat ta’ Lisbona.  
Issa biex daħal fit-Trattat ta’ Lisbona kellna noqogħdu attenti sabiex nassiguraw li ma jkunx hemm min ikun irid b’xi mod jittardja l-konċett tas-sitt siġġu wara l-elezzjonijiet ta’ l-2009.  Dan għaliex jekk hemm tagħlima li wieħed għandu dejjem jieħu mill-Unjoni Ewropea hija dik li dejjem trid toqgħod attent għal kull linja, għal kull comma u għal kull small print.  F’dik il-laqgħa kelli l-okkażjoni li nkun mal-Prim Ministru u b’attenzjoni kbira rajna li niċċaraw il-punt li l-mandat li jingħata fl-aħħar laqgħa tal-presidenza Ġermaniża, ikun mandat li jassigura li s-sitt siġġu  jidħol in vigore għalina ma’ l-elezzjonijiet ta’ l-2009.  Biex ngħidu hekk kienet ġlieda fejn  ridna  noqogħdu attenti li ma naqgħux lura għall-elezzjoni ta’ wara, imma ridna nassiguraw li jkun eżattament f’postu fl-2009.  Fil-fatt dan it-trattat qiegħed jassigura dan u għalhekk aħna għandna kull interess bħala pajjiż li naraw li dan it-trattat jiġi ratifikat. 

Sur President, qiegħed insemmi dan għax is-suċċess li Malta għamlet fl-Unjoni Ewropea matul dawn is-snin li ilha membru huwa  marbut ukoll mat-tenaċita` tal-poplu Malti, ma’ dan il-karattru li lilna bħala poplu żgħir dejjem iddistingwina bħala nies tenaċi u li jekk jidhrilna li xi ħaġa hija ġusta, ma nieqfux qabel ma naslu għar-riżultat li nħossu li huwa doveruż.  Naħseb huwa ġust li din ir-rebħa tas-sitt siġġu hija assigurata f’dan it-Trattat ta’ Lisbona.  Irrid nieħu ftit tal-minuti sabiex ngħid kemm kien importanti dan l-argument tar-rappreżentanza minima. Dan għaliex aktar ma jgħaddi ż-żmien u aktar ma jkun hemm membri ġodda fl-Unjoni Ewropea, aktar se jkun hemm pressjoni fuq dak in-numru massimu.  B’hekk se jkun hemm pajjiżi li jkollhom inaqqsu mir-rappreżentanza tagħhom sabiex jagħtu spazju lil ħaddieħor ħalli jkollu r-rappreżentati tiegħu fil-Parlament Ewropew.  Min-naħa tagħna qatt m’hu se jintmiss in-numru ta’ siġġijiet tagħna għax dan huwa n-numru minimu.  Ovvjament dan in-numru jissalvagwarda mhux biss lilna imma anke lil pajjiżi oħra bħalma huma Ċipru u l-Lussemburgu.  

Irrid ngħid ukoll li ż-żieda ta’ dak is-siġġu jagħtina l-possibilita’ li nżidu mal-kumitati.  Fil-fatt se nkunu nistgħu naħdmu mill-inqas f’żewġ kumitati oħra fil-Parlament Ewropew u nafu li hemmhekk hemm aktar minn 20 kumitat.  Għalhekk aktar ma l-ħidma tal-Parlament Ewropew tikber fl-Unjoni Ewropea, aktar jikber is-sinifikat ta’ din id-deċiżjoni li Malta ħadet u li ġiet riflessa wkoll f’dan it-trattat ta’ Lisbona.  U aktar ma l-Parlament Ewropew isir b’saħħtu, aktar kien importanti li aħna nassiguraw li nkunu nistgħu nipparteċipaw b’mod effettiv.  Il-verita` hi li l-Parlament Ewropew, b’dan it-Trattat ta’ Lisbona se jkun parlament fejn aktar minn 90% tal-leġislazzjoni se tkun b’ko-deċiżjoni tiegħu. Għalhekk il-Parlament Ewropew se jkollu s-saħħa ta’ ko-deċiżjoni u jrid ikun hemm il-kunsens tiegħu sabiex tkun tista’ ssir liġi Ewropea. 

Naħseb li f’dan il-kontest urejna li mhux biss aħna niċċelebraw il-fatt li l-poplu Malti wera din il-fiduċja fih innifsu meta għażel li jidħol fl-Unjoni Ewropea, pero’ wrejna wkoll li l-poplu Malti kien kapaċi jagħmel suċċess mis-sħubija tiegħu fl-Unjoni Ewropea.  F’dan it-trattat naraw ukoll li l-parlamenti nazzjonali għandhom aktar parteċipazzjoni u aħna nilqgħuha din il-parteċipazzjoni għax l-argumenti li kienu saru fil-konvenzjoni Ewropea - u li jgħoddu wkoll għal dan li għandna fit-Trattat ta’ Lisbona – kienu jgħidu li l-parlamenti nazzjonali m’humiex biss il-gwardjani tas-sussidjarjeta’ u tal-proporzjonalita’ tal-leġislazzjoni ta’ l-Unjoni Ewropea, imma huma wkoll ħolqa importanti sabiex ikomplu jġibu r-realta` ta’ l-Unjoni Ewropea għand iċ-ċittadini ta’ pajjiżhom.  Naħseb li dan l-aspett tal-parlamenti nazzjonali huwa aspett importanti ħafna u li permezz tiegħu l-parlamenti nazzjonali jagħtu kontribut lill-arkitettura Ewropea in ġenerali.

Sur President, hemm ukoll xi bidliet oħra li jkun tajjeb li nsemmuhom.  Dan it-trattat jagħti saħħa legali lill-karta tad-drittijiet fundamentali ta’ l-Unjoni Ewropea li ġiet adattata fit-12 ta’ Diċembru ġo Strasburgu fil-Parlament Ewropew mill-president tal-Parlament Ewropew, mill-presidenza tal-kunsill u mill-president tal-kummissjoni.  Din hija karta li tagħti wkoll drittijiet liċ-ċittadini Ewropej fi ħdan l-Unjoni Ewropea.  Tagħti wkoll il-possibilita’ - permezz ta’ bidliet oħra fit-trattat - sabiex ikun hemm aktar koeżjoni bejn dan iċ-charter u l-konvenzjoni Ewropea dwar id-drittijiet tal-bniedem ta’ Strasburgu. U għalhekk l-Unjoni Ewropea għandha ssir hija stess membru ta’ dik il-konvenzjoni Ewropea. Dan it-trattat qed ikompli jsaħħaħ il-makkinarju li bih l-Unjoni Ewropea tkun tista’ wkoll tagħmel il-politika barranija tagħha.  
Naħseb li dan huwa żvilupp interessanti u importanti għax aħna għandna interess li nkunu parti mill-Unjoni Ewropea li tkun internazzjonalment u globalment attiva u b’saħħitha għax id-dinja għandha bżonn li  l-Unjoni Ewropea  jkollha l-vuċi tagħha.  Irid ikollha vuċi awtonoma u trid tkun kapaċi tagħti kontribut ħalli nsibu s-soluzzjonijiet għall-konflitti li wħud minnhom għadhom jifnu lid-dinja tagħna wara tant u tant żmien.  Huwa importanti ħafna li l-Unjoni Ewropea tkun aktar imsaħħa minn dan il-lat.  U Malta tat l-appoġġ tagħha sabiex dan ikun jista’ jsir. Sur President, naħseb li wieħed irid iħares ukoll lejn il-mod ta’ kif il-Kummissjoni Ewropea għandha topera.  Il-Kummissjoni Ewropea hija envisaged sabiex fil-kummissjoni li jmiss, ikun hemm tnaqqis fin-numru ħalli dan ikun wieħed manageable.  
Barra minn hekk, dan it-trattat jagħti l-fakulta’ lil dawk il-pajjiżi, li dakinhar ikunu membri, sabiex jekk jaraw li l-affarijiet ikunu mxew kif suppost - billi jkun hemm kummissarju għal kull stat – allura jkunu jistgħu jżommu l-istess sistema.  Huwa tajjeb li wieħed iħares lejn dak li jkun seħħ fil-passat ħalli jkollu l-options li jagħmel l-għażliet neċessarji.  Dan huwa trattat li se jagħti personalita` ġuridika distinta lill-Unjoni Ewropea.  Naħseb li dan huwa wkoll importanti fuq livell internazzjonali.  Fuq kollox irridu nħarsu lejn ir-ratifika ta’ dan it-trattat - fil-kontest ta’ pajjiżna - bħala mument fejn il-fiduċja li l-poplu tagħna dejjem wera fih innifsu, kienet fiduċja li ħallietna naħdmu sabiex nagħmlu suċċess mis-sħubija tagħna.  Fil-fatt aħna tajna l-kontribut tagħna għal bidliet fl-Ewropa billi rnexxilna ninnegozjaw affarijiet tajbin għal pajjiżna, billi rnexxilna nkomplu ntejbu dejjem aktar l-influwenza u l-valur ta’ pajjiżna fi ħdan l-Unjoni Ewropea u billi rnexxilna nagħtu prova li pajjiż bħal Malta, huwa pajjiż li jista’ jaġixxi b’mod serju u b’mod kredibbli fi ħdan l-Unjoni Ewropea.  
Tajna prova ta’ dan anke bil-fatt li bqajna attivi fir-reġjun tagħna u anke bil-mod ta’ kif nagħmlu l-politika tagħna.  Konna aħna stess li ħriġna b’ċerti inizjattivi.  Inizjattiva riċenti kienet dik li f’pajjiżna jkun hawn laqgħa tal-ministri ta’ l-affarijiet barranin tal-Lega Għarbija mal-ministri ta’ l-affarijiet barranin ta’ l-Unjoni Ewropea.  Din il-laqgħa se ssir fil-11 u t-12 ta’ Frar ta’ din is-sena.   Dawn huma kollha affarijiet li juru li m’aħniex membri passivi ta’ l-Unjoni Ewropea imma aħna membri attivissimi u li ħdimna sabiex nagħmlu l-akbar suċċess mis-sħubija tagħna.  Ħdimna b’mod li l-valur ta’ pajjiżna nżiduh mhux biss fl-Unjoni Ewropea imma nżiduh ukoll barra mill-Unjoni Ewropea, fil-qasam internazzjonali in ġenerali.  Naħseb li rridu naraw din ir-ratifika bħala messaġġ ta’ fiduċja fl-Unjoni Ewropea, bħala messaġġ ta’ fiduċja fl-għażla li l-poplu Malti għamel meta għażel li jidħol membru sħiħ fl-Unjoni Ewropea u bħala għażla li tagħtina l-possibilita’ li nkunu fil-premiere league u għalhekk naġixxu ta’ pajjiż li b’serjeta` jagħti l-kontribut tiegħu f’dawn il-livelli.  

Dan l-aħħar ipparteċipajt f’diskussjoni interessanti ħafna ta’ pajjiż li m’huwiex membru fl-Unjoni Ewropea.  Fil-fatt bil-kondizzjonijiet u bil-kriterji ta’ l-Unjoni Ewropea dan m’huwiex envisaged li jsir membru ta’ l-Unjoni Ewropea.  Hawnhekk qiegħed nirriferi għall-Marokk, li żviluppa l-istrutturi tiegħu u qiegħed jagħmel l-isforzi tiegħu sabiex jiżviluppa l-ħajja demokratika tiegħu u jimxi aktar fil-qrib ma’ l-Unjoni Ewropea.  Dan il-pajjiż qiegħed jagħmel l-isforzi tiegħu sabiex ikollu status speċjali ma’ l-Unjoni Ewropea u kemm jista’ jkun ikun viċin tagħha.  F’wieħed mid-diskorsi li saru tkellmu fuq x’nistgħu nagħmlu sabiex ikollna relazzjoni speċjali anke ma’ pajjiżi ġirien tagħna fl-Unjoni Ewropea u sabiex inkunu wkoll integrati magħhom.  Dan huwa proċess twil imma proċess li jrid jibqa’ għaddej.  U permezz ta’ dan it-Trattat ta’ Lisbona se nkunu nistgħu nkomplu nsaħħu dan il-proċess. 

Sur President, naħseb li dan huwa proċess importanti.  Ir-ratifika ta’ dan it-trattat se tkompli turi li l-għażla li għamel il-pajjiż hija għażla tajba, għażla li biha se nagħtu kontribut sabiex inħarsu lejn l-istorja li għaddejja minn quddiem għajnejna imma anke sabiex inkunu parti wkoll minn dik l-istorja.  Dan għaliex aħna wkoll se nagħtu l-kontribut tagħna u aħna wkoll nemmnu fina nfusna.  Aħna għandna l-fiduċja fina nfusna u rridu nuru li aħna kapaċi nagħtu kontribut sabiex insawwru l-Unjoni Ewropea kif rridu aħna.  Dak li għamilna - bil-mod attiv li bih ipparteċipajna fil-livelli kollha - fit-tiswir ta’ dan it-trattat, tkun xi ħaġa tajba li l-Kamra tirratifikah u tagħti l-kunsens tagħha sabiex inkunu nistgħu naraw li dan it-trattat jiġi attwat u sabiex il-benefiċċji li Malta tieħu minnu, inkunu nistgħu naraw l-effetti tiegħu.  U b’hekk fl-2009 ikollna l-possibilita’ li jkollna aktar membri eletti fil-Parlament Ewropew sabiex ikollna Unjoni Ewropea aktar effettiva u aktar b’saħħitha u sabiex inkunu parti minn din l-Unjoni Ewropea li tista’ tkun aktar ta’ suċċess fid-dinja b’riflessjoni ta’ dak li nemmen fih bis-sħiħ u ċioe’, is-suċċess li Malta għamlet bis-sħubija tagħha fl-Unjoni Ewropea.  Nirringrazzjak.  

MR SPEAKER:  Grazzi.  Aktar rimarki?  L-Onor. George Vella.  

ONOR. GEORGE VELLA:  Sur President, l-aħħar dibattitu li kien hawn dwar trattat bħal dan kien f’Lulju tas-sena 2005 meta din il-Kamra kienet iddibattit it-trattat kostituzzjonali.  Kulħadd jaf li wara dak il-proċess ta’ ratifika kien waqaf kollox u meta dan seħħ, kien inħoloq pandemonju sħiħ.  Suppost li l-Unjoni Ewropea varat dak li sejħulu l-plan D, pero’ fl-opinjoni tiegħi, dan ma kien fih assolutament xejn u għalhekk dħalna fi żmien ta’ riflessjoni fejn litteralment staġna kollox.  Kien hemm dibattitu intens fl-Ewropa kollha, b’pożizzjonijiet kontrastanti għall-aħħar.  Kien hemm dawk li kienu favur li jieqaf kollox, kien hemm min kien favur li jibqa’ miexi b’numru żgħir ta’ pajjiżi filwaqt li l-oħrajn jibqgħu barra u kien hemm min ried jagħmel trattat differenti.  Insomma kien hemm ħafna proposti.  
Hawnhekk irrid nagħmel rimarka li n-naħa l-oħra trid teħodha b’sens pożittiv.  F’dan id-dibattitu rridu inkun pożittiv u ma rridx li xi ħadd jieħu għalih, pero’ se ngħidu bħala stat ta’ fatt.  Irrid ngħid li dak iż-żmien, meta kulħadd kien qiegħed jiddibatti u jipprova jsib soluzzjoni, sfortunatament hawn Malta kważi lanqas kellna dibattitu wieħed f’dan il-Parlament fuq dak li kien għaddej u lanqas fil-kumitat ta’ l-affarijiet barranin ma smajna xejn. Imbagħad fl-aħħar smajna li kien hemm xi red lines li lanqas biss konna nafu x’inhuma.  Ġie hawnhekk Barroso imma ma smajna xejn aktar fuq il-pożizzjoni ta’ Malta, sakemm imbagħad sar il-Kunsill Ewropew u ġie l-Prim Ministru hawnhekk u għamel l-istqarrija li għamel.  Dan qed ngħidu bħala stat ta’ fatt milli biex nibda fuq nota negattiva.  Kien ix-xogħol li għamlet il-presidenza Ġermaniża li wassal sabiex fid-19 ta’ Ottubru jintlaħaq ftehim.  
Aktar ‘il quddiem irrid ngħid għalfejn intlaħaq u kif intlaħaq dan il-ftehim.  Nixtieq nagħmilha ċara għax ħafna nies hemm barra se nħawdulhom moħħhom u żgur li mhux se jifhmu dak li qegħdin ngħidu.  Qegħdin insemmu Trattat ta’ Lisbona, strateġija ta’ Lisbona u miri ta’ Lisbona, imma lin-nies aħjar ngħidulhom li dan huwa trattat ta’ riforma li ġie ffirmat ġewwa Lisbona.  Għall-konvenjenza ngħidulu t-Trattat ta’ Lisbona imma fir-realta` dan huwa trattat ta’ riforma.  Dan it-trattat se jkun magħmul minn żewġ aspetti;  għandek it-trattat fuq l-Unjoni Ewropea u għandek it-trattat fuq kif titħaddem l-Unjoni Ewropea.  Dan it-trattat qiegħed jemenda – mhux jissostitwixxi - t-trattat ta’ l-Unjoni Ewropea u The Treaty establishing the European Community.  Dan qed ngħidu ħalli jkollna ftit tad-dettalji għax in-nies hemm barra jinsabu neqsin mill-informazzjoni u għalihom dan huwa kollu gibberish.  
Dak li għandna quddiemna llum hija verżjoni ta’ dak li rriżulta minn dawn id-diskussjonijiet.  Issa din il-verżjoni m’hijiex leġibbli.  Fuq il-mejda tal-Kamra għandna l-verżjoni li tinsab fil-preżent imma din hija ġabra ta’ emendi u min jipprova jaqraha, mhux se jirnexxilu.  It-trattat konsolidat se joħroġ – nisperaw - meta jiġi rratifikat mill-pajjiżi kollha u jsir operattiv.  Strettament s’issa għadna mexjin fuq it-trattat ta’ Nizza u dan se jibqa’ jgħodd sakemm jiġi rratifikat dan it-trattat li għandna quddiemna.  Wieħed jittama li dan it-trattat ikun operattiv fl-1 ta’ Jannar 2009.  Sur President, kien hemm xi diżappunti.  Nifhem li Giscard D’Estaing, li kien il-president tal-konvenzjoni, m’huwa kuntent xejn.  Fil-fatt qal li huwa tajjeb li jsir ftehim, pero’ wara tliet snin ta’ riflessjoni m’hemm xejn ġdid introdott f’dan it-test.  Huwa qal li t-test preżenti huwa pass lura.  
Ovvjament Giscard D’Estaing, f’moħħu kien qiegħed jara stat federali Ewropew u li jara dawn l-affarijiet f’dan it-trattat tal-lum ma ssodisfahx.  Dan qiegħed jgħid li t-trattat abbanduna kompletament l-idea kostituzzjonali u abbanduna wkoll is-simboli Ewropej.  Fil-fatt il-qalba tat-test li għandna llum huwa magħmul mit-Trattat ta’ Ruma u mit-Trattat ta’ Maastricht, li kienu l-ewwel trattati li ġew mibdulin b’madwar 300 jew 350 emenda li ddaħħlu permezz tar-ratifika tat-Trattat ta’ Amsterdam u eventwalment b’dak ta’ Nizza.  Angela Merkel, li kienet l-awtriċi tal-ftehim, qalet hekk:  

“This is an extremely important step in the history of the enlarged European Union.  The Union is now better equipped to face the political and economic challenges of the future and also the future ways of enlargement.”.  

Il-Kanċillier Ġermaniża kienet determinata li jkun hemm ftehim għax kienet qiegħda tara li l-waqfien u l-istaġnar li kien hemm, ma kienx fl-interess ta’ l-Unjoni Ewropea.  Il-Franċiżi huma kuntenti għax issa għandhom trattat li jemenda u allura jistgħu jmorru quddiem il-parlament u jirratifikawh fil-parlament mingħajr ma jkun hemm il-bżonn li jmur għal referendum.  Għandek l-istituzzjoni Ingliża fejn l-ewwel kellna lil Tony Blair li sejjaħ lit-trattat kostituzzjonali bħala good news for Britain u li mbagħad sejjaħlu unwelcomely dictatorial.  Jiena minn dejjem ma stajtx nifhem il-bidla fil-mod ta’ kif iħarsu lejn din il-kwestjoni kollha.  

Sur President, l-Ingliżi mill-ewwel riedu jneħħu ċ-charter tad-drittijiet fundamentali mit-trattat, pero’ xi ħaġa interessanti kienet  li David Cameron, li huwa l-kap tal-konservattivi   fl-Oppożizzjoni Ingliża, kien ukoll kontra dan it-trattat.  Huwa kontra wkoll a lighter version ta’ dan it-trattat u qed jgħid b’mod ċar li wara l-elezzjonijiet tas-sena 2009, il-konservattivi se jħallu l-European People’s Party li huwa l-grupp li jifformaw parti minnu l-kollegi tagħna tan-naħa l-oħra u se jifformaw grupp ġdid imsejjaħ Movement for European Reform.  In-Netherlands insistiet fuq aktar saħħa fil-parlament nazzjonali u fuq deċiżjonijiet tal-kummissjoni.  U qiegħed insemmi dawn l-affarijiet għax kienu l-pajjiżi li mblokkaw ir-ratifika tat-trattat kostituzzjonali.  

Sur President, x’inhi d-differenza mit-trattat kostituzzjonali għal dan it-trattat li għandna quddiemna llum?  F’dan it-trattat tneħħa dak kollu - l-innu, il-bandiera u d-data tad-9 ta’ Mejju - li seta’ jagħti dehra ta’ kostituzzjoni jew li jagħti impressjoni ta’ xi federaliżmu.  Issa hawnhekk irridu ngħidu wkoll li kien hemm 16-il pajjiż membru, inkluża Malta, li dan l-aħħar iffirmaw dikjarazzjoni dwar li huma għadhom iqisu dawn is-simboli bħala s-simboli taċ-ċittadini ta’ l-Unjoni Ewropea.  Naħseb li din tagħmel sens għax tant saru parti minna llum li m’hemm l-ebda raġuni għalfejn wieħed għandu jagħmel daqshekk enfasi fuqhom.  Xi ħaġa oħra interessanti kienet  li l-Parlament Ewropew se jemenda r-rules of procedure tiegħu sabiex jistabbilixxi mill-ġdid ir-rabta tiegħu ma’ dawn is-simboli li tneħħew mit-trattat.  Issa kif intlaħaq il-ftehim?  X’ġara f’Ottubru?  

F’Ottubru kien hemm l-appeasement ta’ kulħadd.  Ma kienx possibbli li tasal għal dan it-trattat jekk ma taċċettax l-oġġezzjonijiet li kellhom ħafna pajjiżi.  Per eżempju, l-Italja ħadet siġġu żejjed fil-parlament li jmiss tas-sena 2009, il-Bulgarija jekk trid tista` tikteb l-ewro bl-alfabett ċirilliku u l-Awstrija żammet il-quota system għall-iskejjel mediċi minn studenti Ewropej għall-ħames snin li ġejjin.  Fil-fatt din għamlet il-punt li tista’ żżomm ċerta kwota għall-Awstrijaċi u mbagħad, warajhom ikunu jistgħu jidħlu l-istudenti Ewropej fl-iskejjel tagħha tal-mediċina.  Ir-Repubblika Ċeka – u  l-kummissjoni trid tagħti attenzjoni partikolari lil xi talba magħmula mill-kunsill biex jiġi rivedut jew imneħħi xi att, jiġifieri l-kummissjoni se jkollha ċertu saħħa fuq il-kunsill - l-Ingilterra u l-Polonja baqgħu jinsistu li ma jinżammux marbutin mal-provvedimenti taċ-charter għad-drittijiet fundamentali.  

Il-Polonja rebħet ukoll advocate general permanenti fil-Qorti Ewropea tal-Ġustizzja u anke li tiġi applikata l-Ioannina clause f’ċerti istanzi.  Din hija daqsxejn komplikata sabiex wieħed jispjegaha pero` għandha x’taqsam mat-tip ta’ votazzjoni.  Żammet ukoll ċertu dritt ħalli meta jkun hemm ċerti ċirkostanzi fil-futur, tkun tista’ tinvoga din il-klawsola u tipprova żżomm ċerti deċiżjonijiet li hi tħoss li ma jkunux fl-interess tagħha.  Kien hemm ukoll qbil li l-Parlament Ewropew jiġi kkonsultat dwar l-appointment tal-High Representative for the Common Foreign & Security Policy.  Hawn qbil ukoll dwar is-siġġijiet fejn għandu jkun hemm minimu ta’ sitt siġġijiet u massimu ta’ 96 siġġu.  Barra minn hekk, huwa importanti ħafna li fil-futur, l-istati membri jistgħu - fi ħdan inter-governmental conference - jiddeċiedu li jnaqqsu jew iżidu l-kompetenza ta’ l-Unjoni Ewropea.  Hemm din ir-rabta sabiex il-kompetenzi jibqgħu jiġu konferiti mill-pajjiżi membri.  
Ħalli ngħid fuq fuq fiex jikkonsisti dan it-trattament ta’ riforma.  Il-Ministru diġa’ għamel daqxejn ta’ aċċenn għaliha, pero’ fil-qasir se ngħid x’tista’ tagħmel l-Unjoni Ewropea u x’ma tistax tagħmel.  Dan it-trattat jitkellem fuq x’għodda u x’mezzi tista’ tuża jew ma tużax.  Jispjega t-tibdil li sar fl-istituzzjonijiet ta’ l-Unjoni Ewropea u li sar ukoll fil-mod ta’ kif taħdem l-istess Unjoni Ewropea.  Bħalma għidt aktar kmieni, jekk taqra t-trattat li hemm fuq il-mejda tal-Kamra llum ma tifhmux għax fih biss l-emendi tat-Trattat ta’ Nizza u tat-trattati l-oħra.  Pero’ meta wieħed ikun segwa kollox, ikun jista’ jgħid li sa ċertu punt, din se tkun Ewropa aktar trasparenti u aktar demokratika.  Dan għaliex il-Parlament Ewropew issa ġie msaħħaħ fil-poteri tiegħu.  Il-Parlament Ewropew li huwa magħmul mill-unika istituzzjoni li hemm fl-Unjoni Ewropea li hija elettiva, se tieħu għaliha 40 qasam ġdid u fejn l-approvazzjoni tal-Parlament Ewropew hija obbligatorja sabiex il-kummissjoni tgħaddi liġi.  

Barra minn hekk, il-Parlament Ewropew, flimkien mal-kunsill, jeżerċita funzjonijiet leġislattivi, budgetary, funzjonijiet ta’ kontroll politiku u konsultazzjoni.  Huwa l-Parlament Ewropew li jeleġġi l-president tal-kummissjoni.  Il-parlamenti nazzjonali ġew imsaħħin ukoll għax fejn qabel konna nieħdu sitt ġimgħat sabiex nirrispondu għal dak li tibgħat il-kummissjoni, issa ġie mġedded għal tmien ġimgħat.  Għandhom ukoll ċerta saħħa li fejn hemm numru ta’ parlamenti li ma jaqblux mal-proposta tal-kummissjoni, ikunu jistgħu flimkien, jitolbu sabiex dik il-proposta tiġi riveduta jew addirittura mneħħija.  Hemm diviżjoni ċara bejn il-kompetenzi u r-responsabilitajiet ta’ l-istituzzjonijiet differenti ta’ l-Unjoni Ewropea.  Hemm tisħiħ fis-sistema tal-ko-deċiżjoni fit-teħid tad-deċiżjonijiet u t-trattat għandu żewġ protokolli interessanti.  
L-ewwel protokoll huwa dwar il-parlamenti nazzjonali - fejn jissemmew dawn il-funzjonijiet u l-poteri ġodda tal-parlamenti nazzjonali - u l-protokoll l-ieħor huwa dwar is-sussidjarjeta’.  Dan jitkellem b’mod ċar fuq il-prinċipju li jekk deċiżjoni se tittieħed f’livell aktar baxx, ma titteħidx f’livell aktar għoli fl-istruttura ta’ l-Unjoni Ewropea.  Hemm ukoll l-inizjattiva taċ-ċittadini fejn miljun ċittadin minn diversi pajjiżi jistgħu jagħmlu talba sabiex ikun hemm ċerti deċiżjonijiet u anke l-possibilita’ li pajjiż membru jħoll ruħu mir-rabta ta’ l-Unjoni u jitlaq mill-Unjoni.  Dawn ġo fihom m’hemm xejn speċjali u ħafna minnhom kienu diġa’ fit-trattat kostituzzjonali.  Imbagħad ovvjament hemm it-tibdil fil-mod ta’ kif jittieħdu d-deċiżjonijiet, fejn dawn jittieħdu bi qualified majority.  Mis-sena 2014 sas-sena 2017 għandek dik li hija d-double majority ta’ stati u popli, jiġifieri l-maġġoranza ta’ pajjiżi u l-maġġoranza tal-popli.  

Sur President, għandek il-presidenza tal-kunsill li se tkun għal sentejn u nofs minflok għal sitt xhur kif inhi llum.  Illum joqogħdu jgergru li ma jilħqu jagħmlu xejn minħabba li ma jkollhomx żmien biżżejjed.  Il-presidenza se tkun twila sentejn u nofs u tista’ tkun presidenza ripetuta.  Għalhekk taf ikollok presidenza ta’ ħames snin.  Għandek parlament magħmul minn 751 deputat u l-kummissjoni se tkun iżgħar, sakemm ma jkunx deċiż mod ieħor.  Din irrid ngħidha għax il-Ministru allega li wara s-sena 2014 se jkun hemm kummissjoni li se tiġi fformata miż-żewġ terzi tal-pajjiżi membri u li allura, se jkollok żmien fejn pajjiżek ma jkunx rappreżentat fil-kummissjoni.  Diġa’ għandna nies bħal Giscard D’Estaing u Jacques Delors li qalu ma jistgħux jimmaġinaw kummissjoni li l-maġġoranza tagħha tkun magħmula minn pajjiżi membri żgħar u li dawn imorru b’ċerta forza politika sabiex jirrappreżentaw lill-Ewropa jekk ma jkollokx kummissarju mill-Ġermanja, mill-Italja, minn Franza jew mill-Ingilterra.  

Min-naħa l-oħra dan it-trattat daħal f’oqsma li normalment ma kienx daħal fihom qabel.  Ovvjament enfasizza fuq il-libertajiet, fuq is-sigurta`, fuq il-ġustizzja, fuq it-terroriżmu, fuq il-kriminalita`, fuq il-problema ta’ l-enerġija, fuq il-problema tas-saħħa, fuq il-protezzjoni ċivili, fuq it-tibdil fil-klima u fuq is-services of general economic interest.  Dawn is-servizzi għandhom jiġu assigurati li jingħataw lill-poplu għax ma jistgħux jiġu kummerċjalizzati b’mod liberali u allura naslu fi stat fejn il-prezzijiet tagħhom tant ikunu għolja li ma jkunux jistgħu jintlaħqu mill-maġġoranza assoluta tal-poplu.  Jitkellmu wkoll fuq riċerka, fuq l-ispazju - għall-ewwel darba -  fuq il-koeżjoni territorjali u bini kummerċjali,  fuq l-għajnuna umanitarja, dik li tissejjaħ id-development aide  u fuq l-isport, it-turiżmu u l-koperazzjoni amministrattiva.  

Kif qed taraw hemm firxa kbira ta’ oqsma u qiegħed insemmihom għax hemm barra ma semgħux  bihom. Min qiegħed jismagħna nitkellmu fuq it-Trattat ta’ Lisbona m’huwa jifhem xejn.  Jiddispjaċini ngħid li ma kellna l-ebda kampanja informattiva fuq dawn l-affarijiet.  Lanqas fl-iskejjel ma kellna xejn.  Nista’ ngħid li d-dikjarazzjoni ta’ Berlin kien fiha biss nofs faċċata u allura, stajna faċilment noħorġu kopja tagħha bil-Malti u nqassmuha fl-iskejjel ħalli t-tfal tagħna jibdew jifhmu xi ħaġa fuq dak li jkun għaddej.  Huwa għalhekk li jien nikkritika u mbagħad ninstema’ negattiv, pero’ hemm affarijiet sempliċi li ma jqumux ħafna flus u li stajna għamilnihom imma m’għamilna xejn.  

Barra minn hekk, dan it-trattat huwa trattat li qiegħed isejjaħ lilu nnifsu trattat ta’ Ewropa ta’ drittijiet, valuri, libertajiet, solidarjeta’ u sigurta’.  Hemmhekk għandek il-famuża charter tad-drittijiet fundamentali li daħlet fit-trattat kostituzzjonali bl-insistenza tal-grupp soċjalista.  Issa mhux qiegħed ngħid li ħaddieħor ma ridhiex ukoll, pero’ l-grupp soċjalista għamel minn kollox sabiex din tidħol u meta daħlet, kien hemm diġa’ min kien irreaġixxa għaliex ma riedx li dawn isiru drittijiet fundamentali. Hawnhekk qiegħed nitkellem fuq id-dinjita’, il-liberta’, l-ugwaljanza, is-solidarjeta’, iċ-ċittadinanza u l-ġustizzja.  Kull settur minn dawn is-sitta jiftaħ firxa ta’ drittijiet li huma spjegati u miktubin hemmhekk iswed fuq l-abjad ħalli jkunu n-nukleu tad-drittijiet fundamentali.  

Issa għal xi raġuni din sabet l-oġġezzjonijiet għax mill-ewwel kien hemm min ma ridhiex.  Per eżempju, l-Ingilterra kienet l-ewwel pajjiż li ma riduhiex.  Li ġara kien li parti mill-ftehim li sar fid-19 ta’ Ottubru - ħalli jippaċifikaw mal-pajjiżi li ma riduhiex, fosthom l-Ingilterra u l-Polonja - ġie miftiehem li titneħħa mit-test prinċipali - imbagħad saret annessa mat-trattat li għandna quddiemna llum - u ngħatat saħħa legali.  Mela għalkemm m’hijiex fit-test prinċipali u hija annessa mat-trattat, xorta waħda għandha saħħa legali.  Ma rridux ninsew li hemm ukoll il-protokoll Nru. 7 ta’ dan it-trattat li jeżonera lill-Ingliżi  u lill-Pollakki mill-obbligi tiegħu.  Fil-fatt jgħidu ċar u tond li l-Qorti Ewropea u l-qrati ta’ l-Ingilterra u tal-Polonja ma jistgħux isibu ċittadini Pollakki jew Ingliżi ħatja li qegħdin jiksru ċ-charter tad-dritt fundamentali jekk dawk id-drittijiet ma jkunux drittijiet ta’ pajjiżhom stess.  

Li ġara huwa li riċentement kellna ċerimonja fil-Parlament Ewropew fejn iċ-charter ġiet ipproklamata u ffirmata b’mod uffiċjali mill-presidenti tat-tliet istituzzjonijiet, jiġifieri mill-Parlament Ewropew, mill-Kummissjoni u mill-President tal-Kunsill.  Dawn għamlu hekk għax riedu li jsaħħuha u din hija xi ħaġa li aħna, bħala soċjalisti, ma nistgħux ma nkunux favur din id-deċiżjoni.  Aħna favur din id-deċiżjoni għax hija tajba u se tissiġġilla dak li ridna fil-bidu u għalkemm kienet twarrbet, issa reġgħet ġiet mogħtija s-saħħa legali li jixirqilha. Sur President, it-trattat ikompli jitkellem fuq il-valuri demokratiċi u  fuq l-erba’ libertajiet li fuqhom hija mibnija l-Unjoni Ewropea.  Jitkellem fuq is-solidarjeta’ bejn pajjiżi membri u hawnhekk iddaħħal il-konċett fejn jekk pajjiż jiġi attakkat, jew ikollu att terroristiku fuqu, jew inkella jkun vittma ta’ diżastru naturali jew inkella diżastru magħmul mill-bniedem, il-pajjiżi membri l-oħra jridu jagħtu lil dak il-pajjiż seħibhom dik l-għajnuna kollha li hija fil-kapaċita’ tagħhom.  
U dan għandhom jagħmluh skond il-kostituzzjonijiet u l-elbow room li għandhom fil-liġijiet nazzjonali tagħhom.  Xi ħaġa interessanti hija li t-trattat qiegħed jara dak li qed tara l-Ewropa għal aktar ‘il quddiem.  Fil-fatt ma baqax jitkellem fuq valuri u mhux valuri, imma qiegħed jitkellem fuq solidarjeta’ fil-qasam ta’ l-enerġija.  Kif nafu din saret problema li llum sparat ‘il fuq fuq l-aġenda politika ta’ l-Ewropa.  Jitkellem ukoll fuq tisħiħ ta’ sigurta` għal kulħadd, fuq aktar saħħa fil-komunita’, fuq li jittieħdu aktar miżuri dwar ħelsien, sigurta` u ġustizzja u provvedimenti ġodda dwar il-protezzjoni ċivili għall-għajnuna umanitarja u anke għas-saħħa pubblika.  Dawn kienu jissemmew ftit ftit fit-trattati ta’ qabel.  Saħansitra anke fit-Trattat ta’ Nizza kien hemm xi riferenzi żgħar għal dawn l-oqsma, pero` żgur mhux daqskemm għandna llum.  Illum iddaħħlu dawn l-oqsma kollha.  
Xi ħaġa interessanti ħafna f’dan it-trattat kien ir-rwol ta’ l-Ewropa fil-qasam internazzjonali.  Illum l-Ewropa, bħala entita` ekonomika b’saħħitha, saret identita` politika ta’ ċerta saħħa u għandha ċerti aspettattivi mill-bqija tad-dinja ta’ madwarna. It-trattat jitkellem fuq il-ħolqien ta’ dak li huwa msejjaħ il-High Representative għall-Unjoni Ewropea fil-Foreign Affairs & Security Policy.  Dan m’għadux il-ministru li kien qiegħed jiġi kkontemplat fit-trattat kostituzzjonali, imma sar il-High Representative u se jkun il-viċi president tal-Kummissjoni Ewropea.  Miegħu  hemm marbut ukoll il-ħolqien ġdid ta’ servizz diplomatiku li se jkun imsejjaħ il-European External Service.  F’dan it-trattat l-Unjoni Ewropea ngħatat ukoll lilha nfisha personalita` legali waħda u dan se jsaħħaħ il-poter tagħha fin-negozjar ma’ pajjiżi oħra.  Hemm ukoll progress fil-European security and defence policy,  fis-sens li nfetħet aktar il-possibilita` ta’ dik li hija l-enhanced cooperation. 

Mela fejn qabel kellek biss il-constructive extension, issa għandek il-possibilita` li jekk numru ta’ pajjiżi jkunu jridu jagħmlu ċerta attivita` bejniethom jew inkella jieħdu ċerti deċiżjonijiet, dawn jistgħu jagħmluh bla ma jkunu qegħdin imorru kontra r-regolamenti.  Interessanti f’dan kollu hija li dawk l-oqsma fejn ma jistgħux jittieħdu deċiżjonijiet jekk mhux b’mod unanimu bejn il-pajjiżi kollha membri, baqgħu miżmuma fil-materji ta’ tassazzjoni, politika barranija, difiża u sigurta` soċjali.  U naħseb li huwa importanti li dawn l-affarijiet ngħiduhom.  Fejn tidħol sigurta` soċjali għandek ċerta tqarrib tas-sistemi, pero` m’għandekx armonizzazzjoni; għandek kordinazzjoni bejniethom imma mhux armonizzazzjoni.  

Sur President, inħoloq ukoll il-European voluntary humanitarian aide corp.  Għandek żvilupp fil-koperazzjoni u l-għajnuna umanitarja li huma speċifikament imsemmija għalihom.  Dawn issa se jiġu kklassifikati bħala shared parallel competences.  Minn naħa l-oħra jgħid ċar u tond li ebda stat membru ma jista’ jiġi mġiegħel jipparteċipa f’operazzjonijiet ta’ common security and defence bħalma huma d-disarmament operations, azzjonijiet umanitarji, rescue tasks, military advice u peace keeping tasks.  Pajjiż assolutament ma jistax jiġi mġiegħel jipparteċipa f’dawn l-operazzjonijiet u m’hemm l-ebda ġurisdizzjoni tal-Qorti Ewropea fuq pajjiż li jiddeċiedi li jibqa` barra minn dawn l-oqsma ta’ attivita`.   

Sur President, x’inhuma l-għanijiet prinċipali ta’ dan it-trattat?  L-ewwel għandek il-ħolqien ta’ dik li hija magħrufa bħala s-social market economy, imma anke l-aspett soċjali huwa importanti ħafna.  Fejn qabel kien hemm min ried jagħmel market economy, bl-insistenza tal-grupp Soċjalista fil-Parlament Ewropew u anke fil-konvenzjoni, ġiet kull darba mdaħħla l-kelma “social market economy”. Għandek l-għan li jintlaħaq full employment, li kemm jista’ jkun toħloq l-ambjent idoneu ħalli jkollok ħolqien ta’ xogħol, aktar progress soċjali u kordinazzjoni tal-policies soċjali ta’ l-istati membri.  Imbagħad għandek ir-rispett għas-servizzi, dawk li qegħdin jiġu msejħa services of general economic interest.  Din hija xi ħaġa li qiegħda titqajjem u fil-kontest Malti naħseb ta’ min nirriflettu daqsxejn fuqha għax għandna din il-problema ta’ l-għoli tal-prezzijiet sabiex nipproduċu l-enerġija u sabiex nipproduċu l-ilma u d-dawl.  U dawn qegħdin jaslu għand in-nies bi prezzijiet li prattikament m’humiex jintlaħqu minn ċerti kategorija tas-soċjeta’.  Din ta’ min jirrifletti fuqha  ħalli naraw kif tapplika għall-kwestjoni ta’ pajjiżna.  Issa jiena ridt ngħid dan kollu ħalli jkollna qoxra ta’ dak li qegħdin nitkellmu fuqu llum.  
Sur President, għalfejn qegħdin inħossu li għandna nirratifikaw dan it-trattat?  Jekk wieħed iqabbel u jistudja d-differenza bejn dan it-trattat u t-trattat kostituzzjonali, isib li fis-sustanza, kif se jolqot lilna, m’hemm l-ebda tibdil li jista’ jagħmel xi differenza kbira jew li inkella jista’ jinkwetana.  Irrid ngħid li t-trattat kostituzzjonali rratifikajnieh wara li għamilna l-istudju meħtieġ – speċjalment min-naħa tagħna - u din għamel riferenza għaliha l-Onor. Alfred Sant fid-dibattitu ta’ l-2005.  Dakinhar kien spjega eżatt il-mod dettaljat li bih ħdimna sabiex wasalna għad-deċiżjoni dwar jekk għandniex nirratifikaw jew le t-trattat kostituzzjonali.  Fl-opinjoni tiegħi, dak id-diskors għadu validu għal dan it-trattat.  Se mai nista’ ngħid li hemm affarijiet li tneħħew minn dak li kien hemm qabel u mhux żdiedu l-affarijiet.  Jiena ngħid li ma saru l-ebda obbligi ġodda, ma sar l-ebda tibdil sostanzjali u bl-ebda mod ma ġiet imnaqqra n-newtralita`.  

F’dan it-trattat ma saru l-ebda aspettattivi li mhux suppost u allura ngħid li għal dan it-trattat li qegħdin nitkellmu fuqu llum, għadu jgħodd dak li qal il-Kap ta’ l-Oppożizzjoni f’Ġunju ta’ l-2005 għat-trattat l-ieħor.  Per eżempju, inħossni    kkonslat meta naqra li d-Danimarka - li huma għajjurin għall-indipendenza tagħhom u li fl-1993 ħadu eżenzjonijiet fuq il-currency tagħhom, fuq il-ġustizzja, fuq il-home affairs, fuq id-defence policy u fuq l-European citizenship - qegħdin jitkellmu bejniethom sabiex jaraw jekk għandhomx jagħmlu mozzjoni ħalli jipprovaw ineħħu dik id-deroga li kienu ħadu.  Dan għaliex issa qegħdin jgħidu li żmienhom għadda.  Id-Daniżi qegħdin isostnu li m’hemmx għalfejn isir referendum f’pajjiżhom sabiex jirratifikaw dan it-trattat għax waslu għall-konklużjoni li Denmark’s sovereignty was not placed in jeopardy by the new treaty. 

Din hija xi ħaġa li tikkonforta l-pożizzjoni li konna wasalna għaliha aħna u li konna qbilna fuqha dakinhar. David Miliband li huwa l-ministru ta’ l-affarijiet barranin Ingliż, riċentement qal li the new reform treaty does not contain any fundamental constitutional changes that would justify a referendum.  Qal dan il-kliem għax ma jridx imur għal referendum, pero’ ma naħsibx li the House of Commons, li bdiet tiddiskuti dan it-trattat ftit tal-ġranet ilu, jimportaha jekk il-gvern huwiex se jgħaddih jew le b’referendum.  Dawn ikollhom rapporti mill-House of Lords li jkunu rapporti tajbin ħafna u li wieħed jista’ joqgħod fuqhom u David Miliband qiegħed jgħid ċar u tond li ma jirriżultalux li hemm xi tibdil fundamentali kostituzzjonali li jista’ jġiegħlu jmur għal referendum.  

Il-pajjiżi kollha se jirratifikaw dan it-trattat bil-mod ta’ kif se nagħmlu f’pajjiżna permezz tal-parlament. L-unika eċċezzjoni hija l-Irlanda minħabba li bil-kostituzzjoni tagħha ma tistax tagħmel mod ieħor.  Irrid ngħid ukoll li mhux kollox ward u żahar.  Fil-fatt min qiegħed jaqra fuq dan it-trattat, diġa’ qiegħed jara li għadu kif ġie ppubblikat studju interessanti ħafna mis-Centre of Euroepan policy, mir-Royal Institute International u mill-European Policy Centre.  Flimkien dawn għamlu studju dwar x’inhuma l-prospetti għat-tħaddim ta’ dan it-trattat.  Qegħdin jgħidu li huma qed jaraw li se jkun hemm problemi fit-tħaddim tal-Parlament Ewropew, fil-miżuri ġodda, fil-kummissjoni, fil-presidenza, fil-qualified majority, fil-parlamenti nazzjonali, fl-istrengthened co-operation u fil-politika barranija.  

Dawn qegħdin jitkellmu b’mod ċar u qegħdin jgħidu li huma għadhom inkwetati fuq dan ir-rapport minħabba nuqqas ta’ linji ċari ta’ fejn jibdew u jispiċċaw il-kompetenzi tat-tliet irjus il-kbar li se jkollha l-Unjoni f’dan it-trattat.  Dawn huma l-high representative tal-foreign affairs and security policy, il-president permanenti tal-kunsill u l-president tal-kummissjoni.  Inkwetati wkoll dwar x’se jkun l-impatt bit-tnaqqis tal-kummissjoni b’żewġ terzi mis-sena 2014 ‘il quddiem.  Għalkemm hawnhekk irrid ngħid li t-trattat stess jipprovdi sabiex jekk kemm-il darba jkun hemm qbil unanimu mill-membri stati kollha, dan il-provvediment mhux bilfors irid iseħħ u jistgħu jibqgħu għaddejjin bil-full complement ta’ commissioners.  Pero’ ma rridux ninsew li jekk se jibdew deħlin pajjiżi bħal Kroazja u Montenegro, li kollha huma pajjiżi żgħar, se nispiċċaw b’ħemel ta’ kummissarji.  

Sur President, dawn qegħdin jaraw li jista’ jkun hemm xi ftit ta’ xrar bejn il-parlament u l-kummissjoni meta, kif għidt, għandek 40 qasam ġdid li jridu li jkun hemm qbil fuqhom bejn il-parlament u l-kummissjoni.  Qegħdin juru wkoll id-dubji tagħhom dwar kemm se jkun legalment effettiv il-monitoring tas-sussidjarjeta` mill-parlamenti nazzjonali.  Qegħdin jgħidu hekk għax kif għidt, il-parlamenti nazzjonali qiegħed jasal għandhom materjal li joħroġ mill-kummissjoni u mill-qorti Ewropea - bħal direttivi u regolamenti - sabiex jiġi mgħoddi minn proċess ta’ skrutinju ħalli wieħed jara jekk dak il-materjal imurx kontra jew le l-prinċipji ta’ sussidjarjeta` u proporzjonalita`. Dan huwa suġġett li qegħdin niddiskutuh hawn Malta u qegħdin nagħmlu l-almu tagħna ħalli nkunu nistgħu niddiljaw ma’ dawn l-affarijiet aħjar.   B’hekk wieħed ikun jista’ jagħti kontribut aħjar.  

Irrid nagħmilha ċara  li aħna se nirratifikaw dan it-trattat, pero` xorta waħda se nżommu r-riservi u l-kjarifiki li kienu saru mill-Onor. Alfred Sant meta ġie ratifikat it-trattat preċedenti mill-Parlament Malti.  L-Onor. Alfred Sant ta r-raġunijiet għal kull kjarifika li saret.  Aħna mhux qed ngħidu li ma naqblux.  Qegħdin ngħidu li din tfisser hekk u qegħdin nifhmu li ladarba tiġi implimentata, mhux se nsibu problemi.  Ovvjament aħna qegħdin nippretendu li din hija t-tifsira vera u korretta ta’ dak li hemm hemmhekk.  Ħadt pjaċir nisma’ lill-Ministru ta’ l-Affarijiet Barranin jitkellem fuq kif għandna nagħtu l-kontribut tagħna fl-Unjoni Ewropea.  Aħna nemmnu li għandna nagħtu kontribut la qegħdin hemmhekk u nagħmlu mill-aħjar li nistgħu ħalli nagħmlu Ewropa aħjar.  
Madanakollu ngħidu wkoll li jkun ta’ xejn li nirratifikaw dan it-trattat jekk ma nisfruttawx l-opportunitajiet li joffri sabiex nilqgħu l-isfidi li se jkollna.  Jiena għidt li l-Unjoni Ewropea m’hijiex xi bed of roses u meta titkellem fil-laqgħat u fil-kunsilli l-oħra li jsiru, issib li kulħadd jitkellem fuq il-problemi.  L-Ewropa għandha wkoll il-problemi. Għandha problemi ta’ xogħol, problemi ta’ inugwaljanzi u problemi ta’ faqar.  Hemm ħafna ġid fl-Unjoni Ewropea imma hemm ukoll problemi soċjali.  Għandek il-kompetittivita` mas-swieq ta’ l-Asja u mas-swieq Amerikani u għandek il-problema ta’ l-immigrazzjoni.  Dawn huma kollha problemi li rridu niddiskutuhom.  Ma nistgħux ngħidu li ma ġara xejn jew li dawn se jissolvew waħedhom.  Jekk irridu li flimkien mal-pajjiżi l-oħra ta’ l-Unjoni Ewropea naħdmu fuq dawn l-isfidi, hemm bżonn li jkollna l-għodda meħtieġa. Inutli li nirratifikaw dan it-trattat jekk ma jkollniex għodda tajba sabiex inkunu nistgħu nsarrfu f’xi ħaġa konkreta dawk il-vantaġġi u l-opportunitajiet li jista’ jagħti dan it-trattat.  Ħalli nagħti eżempju ta’ dak li qed ngħid.

Kellna l-kwestjoni tas-sussidjarjeta` u tkellimna fuqha fil-kumitat ta’ l-affarijiet barranin.  Tkellimna fuq il-bżonn li jkollna n-nies ħalli jgħinuna f’dan ix-xogħol.  Irridu niftakru li bħala pajjiż membru, aħna pajjiż żgħir filwaqt li r-responsabilitajiet li għandna huma ta’ pajjiż kbir.  Allura jekk kemm-il darba trid tagħmel skrutinju ta’ dik il-leġislazzjoni kollha, trid li jkollok in-nies apposta.  Per eżempju, hawnhekk għandi pakkett li għadhom kif tawhuli u fih hemm mazz karti li impossibbli taqrahom kollha.  Anke biex iddurhom fuq fuq ħalli tara x’fihom trid iż-żmien.  Issa jien mhux qed ngħid li għandu jkollna xi tliet assistenti magħna imma ma jistax ikun li l-parlament ta’ qabel dħalna membri sħaħ ta’ l-Unjoni Ewropea jibqa’ l-parlament tal-lum u nkunu effettivi.  

Sur President, qiegħed nieħu gost li l-Prim Ministru qed jismagħni.  Dan il-kliem qed ngħidu bl-aktar sinċerita` u qed ngħidu b’qalbi miftuħa.  Ma tistax tkun produttiv u ma tistax tagħti l-aħjar tiegħek jekk ma jkollokx il-mezzi sabiex tkun tista’ taħdem. Kif nista’ naqbad mazz ta’ leġislazzjoni li jkun fih madwar 70 item sabiex niddiskutih f’kumitat jekk ma jkollokx min jagħmillek ix-xogħol minn qabel? Irid ikollok lil xi ħadd li jiflihom hu qabel u jgħidlek dan il-lot tagħtix kasu, imma għandek dawn l-erba’ u kkonċentra ruħek fuqhom.  Barra minn hekk, trid tagħmel ir-riċerka ħalli tara xi tfisser dik u xi tfisser l-oħra u tagħti jew ma tagħtix il-kunsens tiegħek sabiex dik il-leġislazzjoni tgħaddi jew inkella titlob aktar informazzjoni mill-esperti tal-gvern. 

Kif taf is-Sinjorija Tiegħek, aħna mhux biss qed niddiskutu biex  ikollna research analysts ħalli jgħinu biex isir dan ix-xogħol preliminari u jnaqqu din il-folla ta’ dokumenti, imma  qed ngħidu li rridu jkollna esperti li jkunu jistgħu jagħmlu l-iskrutinju ta’ dawn id-dokumenti.  Naturalment dawn ma jridux ikunu esperti tal-gvern għax inkella ma jkun skrutinju xejn.  Trid tagħmel distinzjoni bejn il-parlament u l-gvern.  Jekk se nagħmlu skrutinju fuq ix-xogħol tal-gvern, ma jistax ikollna l-istess esperti li juża l-gvern.  Allura tgħiduli: Inġibu l-esperti u nħallsu l-flus?  Huwa minnu li din hija kwestjoni ta’ flus għax għall-grazzja ta’ Alla għandna riżorsi umani kapaċi f’pajjiżna. U dan in-numru qiegħed jiżdied, pero` jrid ikollna wkoll il-flus sabiex inkunu nistgħu nimpjegaw is-servizz tagħhom u nkunu nistgħu nagħmlu x-xogħol kif għandna nagħmluh.  

Illum immorru għal-laqgħat  tal-COSAC, li huma l-laqgħat tal-kumitati ta’ l-affarijiet barranin tal-membri stati ta’ l-Unjoni Ewropea u hemmhekk tara li ħaddieħor - apparti s-segretarju għax dejjem ikollna s-segretarji magħna – ikollu x-xogħol diġa’ maħdum, jingħata r-rapporti u d-dokumenti jkunu diġa’ miktubin u jkollu preżentazzjonijiet ta’ l-għaġeb.  Għalhekk jiena ngħid li aħna nagħmlu l-mirakli hemmhekk.  Dan qiegħed ngħidu mhux bi ftaħir, imma sħabi hemmhekk qegħdin jagħmlu l-mirakli għax s’issa qegħdin inżommu rasna kemm kemm ‘il fuq mill-ilma.  Madanakollu jekk se tkompli tiżdied it-tagħbija ta’ xogħol, wisq nibża’ li se nibdew nibilgħu l-ilma u se nibdew negħrqu għax ix-xogħol qiegħed ikompli jikber u jiżdied.

Sur President, tkellimna u se nkompu nitkellmu fuq l-istrateġija ta’ Lisbona.  Għalhekk fil-bidu għidt li se nħawdu bejn l-istrateġija ta’  Lisbona u t-trattat ta’ Lisbona.  L-istrateġija ta’ Lisbona hija xi ħaġa differenti.  Din għandha x’taqsam mal-miri li hemm issettjati mill-pajjiżi Ewropej mis-sena 2000, u llum diġa’ ninsabu tmien snin wara u qegħdin tard.  Diġa’ qegħdin jgħidu li morna żmerċ mhux ħażin fiha din l-istrateġija - mhux Malta biss imma hemm ħafna pajjiżi oħra - sabiex nilħqu ċerti livelli ta’ eċċellenza, ta’ profiċjenza, ta’ professjonalita’ u ta’ kapaċitajiet sabiex inkunu nistgħu naqilgħu l-flus għax-xogħol li nagħmlu.  U x-xogħol li rridu nibdew nagħmlu għada pitgħada, irid ikun xogħol li jrendi aktar milli jrendi x-xogħol li jagħmel xi ħadd li jaħdem fil-primary industries.
L-Ewropa qiegħda tipprova ttella’ il-livell ta’ l-edukazzjoni u l-livell tal-produttivita’ tagħha f’dawk l-oqsma li huma ta’ high value.  Issa dawn ma tistax tagħmilhom jekk ma jkollokx skola u jekk ma jkollokx livell ta’ edukazzjoni għoli.   Qiegħed ngħid dan mhux biex indaħħal l-element partiġġjan, imma naqbel mija fil-mija u napprezza l-mod ta’ kif il-partit Laburista qiegħed jagħmel din l-enfasi kollha fuq l-edukazzjoni.  Kulħadd tkellem fuq l-esperjenzi tiegħu fil-pajjiżi tagħhom u kollha qalu li trid issaħħaħ l-edukazzjoni mill-qiegħ nett sabiex għada pitgħada jkollna nies li jkollhom livell edukattiv għoli li jkunu kapaċi jisfruttaw  l-opportunitajiet ta’ l-Ewropa. Sur President, inutli noqgħod inħares lejn ix-showrooms u nħares lejn il-karozzi sbieħ u jleqqu jekk m’iniex kapaċi nixtri waħda għaliex inkun qiegħed nixxennaq u meta nagħmel hekk, niddispra. Jiena qiegħed ngħid li meta nirratifikaw dan it-trattat, irid ikollna l-mezzi meħtieġa u rridu nħaddmu rasna ħalli naraw kif se jkollna dawk il-mezzi sabiex dawk l-oqsma li fihom qegħdin naraw l-opportunatijiet, inkunu nistgħu nisfruttawhom.  

L-istess ħaġa nistgħu ngħidu dwar l-użu tal-fondi.  Isiru l-argumenti fuq kemm nibagħtu fondi u fuq kemm inġibu, imma rridu nkunu ċerti wkoll li l-fondi nużawhom tajjeb.   Irid ikollna programm għal fejn se nużaw il-fondi.  Veru li għandna nibqgħu naħsbu fuq it-toroq u fuq l-infrastruttura, pero’ rridu nużawhom ukoll ħalli għada pitgħada ninvestu f’dak li huwa produttiv u ħalli nieħdu xi ħaġa lura minn dak li qegħdin ninvestu fih.  B’hekk għada pitgħada nkunu nistgħu ngħidu li dik is-somma li investejna, qiegħda tagħtina ħafna aktar riżultati.  Hawnhekk nixtieq infakkar li aħna m’għandniex nibżgħu niġġieldu għall-interessi tagħna.  Irridu nilħqu dik il-grinta fejn l-interessi tagħna jiġu l-ewwel u qabel kollox.  Xi ħadd minn sħabi qal waħda tajba u lili veru għoġbitni.  Dan qal li aħna ma’ l-Unjoni Ewropea imma m’aħniex tagħha.  Qal dan il-kliem fis-sens li ma rridux inħallu lil kulħadd jagħmel li jrid bina u jekk ma jkunx jaqblilna, nibqgħu b’ħalqna magħluq.  
Per eżempju, il-Ministru Michael Frendo tkellem ċar u qal li aħna  ġġelidna għas-sitt siġġu u minkejja li fil-konvenzjoni l-ministru tkellem minn ta’ l-ewwel fuq is-sitt siġġu, irrid ngħid li d-dokument li ppreżentajt jien u Dr. Alfred Sant bħala kontribuzzjoni tagħna, kien fih paragrafu enormi fuq l-argument tas-sitt siġġu li pajjiżna għandu jkollu.  Ma ninsewx li dak iż-żmien il-biża’ kien li minn ħames siġġijiet ninżlu għal erbgħa!  Il-ministru qiegħed jaqbel miegħi hawnhekk u dik kienet xi ħaġa li konna semmejniha u naqblu mija fil-mija fuq il-bżonn ta’ aktar siġġijiet fil-Parlament Ewropew ħalli jkollna aktar min jista’ jilħaq il-kumitati u jagħti l-kontribut tiegħu.  

Sur President, l-Awstrija ma beżgħetx milli tieħu ċerti passi fl-interessi tagħha.  L-Awstrija rat li l-iskejjel mediċi tagħha kienu qed jiġu flooded bi studenti barranin filwaqt li l-istudenti tagħha ma kienx qiegħed jibqagħlhom post jew inkella kienu qegħdin jibqgħu minn ta’ l-aħħar.  Għalhekk l-Awstrija qalet li l-ewwel interess tagħha kien l-interess nazzjonali.  Qalet li filwaqt li taqbel mal-liberta` tal-moviment, kellha tara li l-istudenti tagħha jkollhom l-ewwel preferenza ladarba għandhom l-istess kwalifiki u l-istess kapaċitajiet ta’ ħaddieħor.  Hawnhekk qiegħed nagħmel din id-dikjarazzjoni għax ma rridux nitilfu l-interess ta’ pajjiżna.  Ovvjament m’iniex qiegħed nirreferi għall-Prim Ministru jew għal xi ħaddieħor, pero’ kif nafu, il-ġlieda hija waħda kontinwa.  Dan bħal meta qiegħed qalb l-iljunfanti.  Malli dawn jiċċaqilqu, jekk ma toqgħodx attent, taf tispiċċa magħsur mal-ħajt. 

Għalhekk trid iddabbar rasek, trid toqgħod attent ħalli dak li huwa tiegħek ma jeħodulek ħadd u jekk ikun hemm bżonn wieħed iġibhom f’sensihom.  Inti taf tmur barra u tgħidilhom li bejn Malta u Għawdex immorru bil-helicopter u dawn jistaqsuk fejn huma Malta u Għawdex.   Inti trid tagħmel il-punt tiegħek. Jien mhux se noqgħod nagħmel distinzjoni ‘l hawn u ‘l hemm, pero’ kien hemm min irnexxielu jġib ċerti realtajiet għall-konoxxenza tal-Parlament Ewropew.  F’fażi minnhom kellu wkoll suċċess.  Jekk l-Arċipelgu Grieg fih xi 4,000 jew 5,000 gżira, x’inhuma għalihom Malta u Għawdex.  Issa jien jimportani minn tiegħi u mhux minn ta’ ħaddieħor.  Il-problema tal-Grieg jiġġelidha l-Grieg, imma l-problema tiegħi rrid niġġelidha jien.  Jiena nemmen li din hija xi ħaġa li rridu noqogħdu attenti ħafna fuqha.   

F’din l-istess istanza jiena nara li se jkollna l-ewwel sfida quddiemna u din hija l-kwestjoni tal-ħaddiema tat-tarzna.  Nemmen li dan huwa każ fejn wieħed għandu jerġa’ jirrevedi l-kondizzjonijiet u l-ftehim li sar.  Wieħed għandu jara l-interessi kemm mill-aspett soċjali, kif ukoll mill-aspett ekonomiku u anke mill-aspett umanitarju ta’ dawk in-nies li għadhom jaħdmu hemmhekk.  Fuq dan il-każ wieħed irid jirrifletti wkoll fuq dak li ġara dan l-aħħar u li qiegħed ikun magħruf bħala l-Vaxholm Laval case.  Hawnhekk il-Qorti Ewropea sfortunatament tat deċiżjoni fejn Sweden ma setgħetx iżżomm kumpannija milli ġġib ħaddiema ġewwa l-pajjiż u tħaddimhom b’pagi li m’humiex daqs il-minimum wage li hemm ġewwa Sweden.  U dan il-każ inqata’ kontra Sweden.  Anke l-grupp Soċjalista għamel enfasi kbira fuqu u ħareġ dikjarazzjoni fejn qal li  this is not a ruling for a social Europe.  
Jekk l-Ewropa soċjali se tispiċċa b’dumping ta’ ħaddiema minn pajjiżi li jitħallsu bis-soldi u dawn jiġu aċċettati għax għandhom id-dritt li jagħmlu hekk, allura din hija xi ħaġa li m’hijiex aċċettabbli.  Din id-dikjarazzjoni tgħid hekk:

“This is not a ruling for a social Europe.  This is a foggy day which could provide cover for bad employers and the wage cutters.  The message it risks sending to citizens is that Europe is more interested in competition between workers than in raising the living standards for all the families.”. 

Ma naħsibx li dan huwa l-ispirtu ta’ l-Unjoni Ewropea għax fuq dik li hija ġustizzja soċjali u ħarsien soċjali, s’issa dejjem smajt ħafna fuqha.  Jiena m’iniex persuna legali imma ovvjament meta tisma’ fuq dan il-każ tinħasad.  Dan għaliex wieħed dejjem kien jgħid li l-pajjiż għandu dritt li jara li l-ħaddiema barranin li jiġu jaħdmu fil-pajjiż ma jitħallsux b’paga inqas minn dawk li huma n-normi tal-pajjiż. Issa dan il-każ għamel break ma’ din l-idea u naħseb li wieħed irid jara daqsxejn li aħna ma nispiċċawx f’dan l-istat.  Dan il-każ qiegħed norbtu mat-tarzna għax il-ħaddiema tat-tarzna li ġew imkeċċija minn hemmhekk jgħidu li huma telqu minn hemm sabiex minflokhom jidħlu l-Bulgari u r-Rumeni.  Issa jekk kemm-il darba l-Bulgari u r-Rumeni qegħdin iweġġgħu lin-nies tat-tarzna tagħna li kienu hemmhekk,  diġa’ hija ħażina imma jekk imbagħad qegħdin nisfruttaw il-Bulgari jew ir-Rumeni u nagħtuhom pagi inqas minn dawk dovuti, dak żgur li m’huwiex il-mod ta’ kif indaħħlu l-vijabilita’ fit-tarzna.  

Min-naħa l-oħra jiena ngħid kif se nilħqu l-għanijiet li jkollna Ewropa soċjali?  Aħna bħala partit li ovvjament il-bażi tagħna huwa l-ħarsien soċjali, irridu naraw li dan kollu li qegħdin ngħidu, fl-aħħar mill-aħħar jiġi msarraf f’aktar ġid għall-popolazzjoni, f’aktar xogħol, fi  produzzjonijiet ta’ xogħol aħjar, f’pensjonijiet aħjar, fi  djar aħjar, f’kura aħjar u f’aktar livell ta’ edukazzjoni aħjar.  U jekk ma tagħmilx dan kollu, xi tkun qiegħed tagħmel?  Jiena nixtieq nagħlaq billi ngħid ċar u tond x’iddikjarajna lill-bureau tas-Soċjalisti Ewropew. Kien hemm min skandalizza ruħu u ħa għalih għax qisu hemm xi ħadd li għandu xi patrimonju jew inkella għandu xi dritt li ħadd ma jidħol f’dik l-għalqa.  U aħna għidnilhom ċar u tond li: 

“As a new labour government in a few weeks or months time we plan to take our European Union membership to new heights.”.  

Sur President, x’fiha din?  Aħna issa qegħdin fl-Unjoni Ewropea u l-Kap ta’ l-Oppożizzjoni f’Ġunju ta’ l-2005 qal f’din il-Kamra li d-deċiżjoni hija waħda irrevokabbli.  Issa qegħdin hemmhekk u ħlifna li se naħdmu flimkien.  Insemmi lill-ħabib tiegħi – illum mejjet – Robin Cook li kien wieħed mill-aktar persuni li kien jitkellem u jagħmel meetings kontra l-Unjoni Ewropea.   Illum il-kamra li niltaqgħu fiha s-soċjalisti jisimha The Robin Cook room għax dan, ladarba pajjiżu daħal hemmhekk,  ħadem fuq li ħadem.  Huwa proprju dan li se nagħmlu aħna u min se joqgħod jgħidilna li aħna se ngħidu li għamilna hekk u hekk, ngħidlu li huwa żbaljat.  M’hu veru xejn għax l-istorja hemm qiegħda, il-fatti hemmhekk qegħdin, l-argumenti tagħna hemmhekk kienu u ma jiddispjaċiniex minnhom.  Madanakollu aħna wkoll demokratiċi.  Il-poplu ħa d-deċiżjoni tiegħu, il-Kap ta’ l-Oppożizzjoni għamel ukoll dikjarazzjoni fejn qal li d-deċiżjoni hija irrevokabbli u aħna qegħdin ngħidulhom hekk:  

“With your support we’ll face the challenges to a small island economy and maximize on the opportunities that come our way.  My party is now irrevocably committed to European Union membership and it is also equally committed to making the most out of this membership by playing its role in partnership with other Socialist and social democratic forces in shaping the Europe we would like to see developing in the years to come, the social Europe, so vividly envisaged in the document on the subject produced by Jacques Delors and Rasmussen himself.”. 

Sur President, din hija l-viżjoni tagħna. Għada pitgħada dan huwa d-dover tagħna u minn hawn ‘il quddiem se naħdmu fuq din il-linja.  Għalhekk aħna qegħdin naqblu li dan it-trattat għandu jiġi ratifikat, pero` qegħdin ngħidu li dan għandu jservi ta’ għodda li biha nkunu nistgħu nagħmlu dan il-pajjiż aħjar milli huwa llum.  Nirringrazzjak.

MR SPEAKER:  Grazzi.  Aktar rimarki?   Il-Kap ta’ l-Oppożizzjoni.

ONOR. ALFRED SANT:  Sur President, naħseb li jkun tajjeb li nibda fuq l-istess linja li ħalla l-Onor. George Vella u formalment nikkonferma li aħna se nkunu qegħdin nivvotaw favur ir-ratifika tat-Trattat ta’ Lisbona kif ippreżentat mill-gvern quddiem dan il-Parlament. Se nkunu qegħdin nagħmlu hekk bl-istess kjarifiki u riservi li kont spjegajt f’isem l-Oppożizzjoni meta kienet tressqet quddiemna r-ratifika għat-trattat kostituzzjonali Ewropew.  Il-fehma tagħna hija dik li t-Trattat ta’ Lisbona għandu kontenut simili ħafna għal dak li kien hemm fit-trattat kostituzzjonali u li r-ratifika li konna vvotajna favur tagħha għat-trattat kostituzzjonali, timplika minnha nnifisha, li din id-deċiżjoni li qegħdin nikkonfermaw illejla hija dik li aħna se nkunu qegħdin nivvotaw favur ir-ratifika tat-Trattat ta’ Lisbona.  

Tajjeb li npoġġu dan f’qafas wiesa’ ta’ x’inhi n-natura ta’ l-iskambju tar-relazzjonijiet fi ħdan l-Unjoni Ewropea u x’inhuma l-pjattaformi għall-futur li dan it-trattat qiegħed ipoġġi quddiemna.  L-ewwelnett nixtieq nerġa’ nisħaq fuq il-punt li ħafna drabi ninsew jew nippretendu li mhux qiegħed hemmhekk, punt li huwa sempliċissimu fil-fattwalita` tiegħu.  Ir-rabta li tgħaqqad lill-pajjiżi membri ta’ l-Unjoni Ewropea bejniethom m’hijiex rabta unilineari imma hija rabta kumplessa ħafna.  Din ir-rabta taqta’ fuq diversi livelli tal-ħidma soċjali, ekonomika u kulturali tan-nazzjonijiet differenti li jifformaw l-Ewropa. Ikun tajjeb li naħsbu fiha  għax anke meta mbagħad tittraduċi l-kumplessita` tar-relazzjonijiet li jagħmlu l-Ewropa, tittraduċiha f’termini ta’ input output, ta’ x’jidħol u x’joħroġ u ta’ l-iskambji li jagħmlu l-Ewropa. Jekk hemm bżonn nirriflettuhom ukoll fuq bażi finanzjarja.  
Per eżempju, insibu li r-relazzjoni Ewropea timplika rabtiet ta’ input output, ta’ x’dieħel u x’ħiereġ bejn il-budget nazzjonali tal-pajjiżi membri u l-budget ċentrali ta’ l-Ewropa, jiġifieri dak li jitħaddem minn Brussell.  Timplika bil-kbir ukoll rabtiet u relazzjonijiet ta’ input output, ta’ x’sejjer ‘l hemm u x’ġej lejk bejn l-ekonomija nazzjonali ta’ kull pajjiż membru u l-bqija ta’ l-ekonomija Ewropea fil-qasam tal-kummerċ tal-prodotti u fil-qasam tal-kummerċ tas-servizzi. L-istess ħaġa tgħodd fuq il-qafas ta’ relazzjonijiet bejn budget  u  budget.  Bejn il-budget nazzjonali u l-budget Ewropew hemm il-possibilita’ ta’ deficit u hemm il-possibilita’ ta’ surplus għall-entita` nazzjonali li tkun.  Fl-istess mod dak li għandu x’jaqsam ma’ l-iskambji bejn l-ekonomiji, kummerċ ta’ prodotti u servizzi, għandek il-possibilita` ta’ ħruġ aktar jew ta’ dħul aktar, ta’ deficit jew ta’ surplus.   
Għandek imbagħad l-iskambji li qegħdin fuq bażi mifruxa ħafna bejn l-istati membri u l-bqija ta’ l-Ewropa f’dak li għandu x’jaqsam ma’ investimenti minn membru lejn il-membri l-oħra jew mill-membri l-oħra lejn il-membru u viċi versa.  Anke hemmhekk għandek il-possibilita’ ta’ deficit jew ta’ surplus.  Għandek imbagħad ukoll saffi sħaħ ta’ relazzjonijiet bejn is-soċjetajiet ċivili Ewropej u nazzjonali li għandek id-dħul ta’ x’qiegħed tibgħat u x’qiegħed tirċievi.  Mela jekk tħares lejn din il-kumplessita’ ta’ xi tfisser l-Ewropa tifhem minnufih li f’dak li qed tagħti u f’dak li qed tieħu bejn pajjiż membru u l-bqija ta’ l-Ewropa, huwa kalkolu komplikat, kalkolu li jidħol f’deficit jew f’surplus fuq livelli sħaħ ta’ relazzjonijiet internazzjonali, anke bid-dell finanzjarju fuqhom. U ċertament irridu nifhmu  dak li qegħdin nagħmlu llum fil-qafas tal-kumplessita` sħiħa ta’ l-Ewropa.  
Naħseb li aktar ma jgħaddi ż-żmien aktar se ssir kumplessa, aktar se ssir profonda, aktar se jkun hemm rabtiet u ħjut ta’ kif jinfirxu r-relazzjonijiet u mbagħad aktar u aktar mod ta’ kif stat se jkun qed jaqdef lejh aktar fir-relazzjonijiet li jieħu jew ikun qed jagħti aktar.  U  allura anke meta nħarsu lejha b’dan il-mod, toħroġ minnufih il-vulgarita` politika ta’ kif jiġu pproġettati l-argumenti politiċi li saru matul is-snin kemm min-naħa tal-gvern kif ukoll min-naħa tal-partit Laburista dwar ir-relazzjonijiet bejn Malta u l-Ewropa, id-deficit u s-surplus, il-miljuni li qegħdin jiġu mpoġġija u l-miljuni li qegħdin jittieħdu skond il-livelli differenti ta’ l-iskambji u skond kif qiegħed tgħaqqad l-iskambji kollha flimkien sabiex tasal għal bilanċ pożittiv jew negattiv jew tipproġetta l-futur.  

Sur President, jien naħseb li rridu nimxu lil hinn minn din il-vulgarita` politika u nħarsu lejn il-kumplessita` ta’ dak li hemm mhux biex noqogħdu niddibattu l-istorja.  Jiena lest li niddibatti din l-istorja ma’ l-istoriċi.  Ċerti pożizzjonijiet li ttieħdu f’dak li għandu x’jaqsam mal-partit Laburista u l-Ewropa, aħna dejjem konna pro-Ewropej u kellna viżjoni ta’ kif dik il-pro-Ewropa u  l-valuri pro-Ewropej jistgħu jiġu pproġettati.  Imma mbagħad dejjem għamilna l-pożizzjoni tagħna ċara billi għidna li jiddeċiedi l-poplu Malti u Għawdxi f’elezzjoni li tkun miżmuma skond regoli trasparenti għax huma regoli ssettjati mill-Kostituzzjoni.  Aħna mill-bidunett wegħedna li se naċċettaw id-deċiżjoni li jieħu l-poplu Malti f’elezzjoni.  

Dik id-deċiżjoni ttieħdet fis-sena 2003 u minn hemmhekk tlaqna sabiex nonoraw il-wegħda tagħna, jiġifieri dik li se nonoraw mija fil-mija d-deċiżjoni li ħa l-poplu Malti u Għawdxi li Malta tkun membru sħiħ ta’ l-Unjoni Ewropea.  Imbagħad morna aktar ‘il bogħod minn hekk.  Għidna mill-bidunett li dik id-deċiżjoni se naċċettawha fl-interess nazzjonali.  U la dik hija d-deċiżjoni, aħna mhux biss naċċettawha, imma rridu li tkun suċċess u se naħdmu sabiex verament tkun ta’ suċċess.  Naħseb li mhux talli m’hemmx nuqqas ta’ fiduċja f’ħaġa bħal din, imma talli hemm fiduċja sħiħa fid-demokrazija tal-poplu tagħna, fl-istrutturi demokratiċi u fil-mod ta’ kif taħdem b’mod proattiv ħalli deċiżjonijiet li jkunu ttieħdu b’mod demokratiku, tkun tista’ tivvalorizzahom.  

Naħseb li l-poplu Malti u Għawdxi japprezza din il-pożizzjoni dettata mill-bidunett mill-partit Laburista.  Issa meta kellna l-elezzjoni tal-Parlament Ewropew, wieħed kien jippretendi li l-partit Nazzjonalista se jiġi fuq quddiem nett f’dik l-elezzjoni u li aħna, peress li konna adottajna l-pożizzjoni li adottajna, konna se nkunu fi żvantaġġ politiku. Personalment qatt m’emmintha din il-ħaġa, pero` r-riżultati invalidawna f’dan il-punt għax fl-elezzjoni tal-Parlament Ewropew tas-sena 2004, il-partit Laburista mhux biss tella’ tliet deputati filwaqt li l-partit Nazzjonalista tella’ tnejn, imma talli anke f’termini ta’ persentaġġ ta’ voti, il-partit Laburista għadda sew lill-partit Nazzjonalista.  Min-naħa tagħna lanqas waqafna fuq din ir-rebħa, li kienet aktar minn rispettabbli, imma mxejna aktar ‘il quddiem.  

Sur President, naħseb li għandna nkunu kburin bil-performance tat-tliet deputati Laburisti fil-Parlament Ewropew. Fil-fatt dawn ħadu pożizzjonijiet f’issues li kienu ta’ interess nazzjonali kemm flimkien man-naħa tal-gvern u anke indipendentement min-naħa tal-gvern.  Ħadu wkoll pożizzjonijiet li kienu koerenti ma’ l-interess Ewropew. Min-naħa tagħna bqajna naħdmu f’dan is-sens u dan erġajna kkonfermajnieh il-ġimgħa li għaddiet fil-qafas tal-partit soċjalista Ewropej, fejn matul is-snin ħdimna magħhom ukoll sabiex konċetti ta’ l-Ewropa soċjali nagħtuhom il-laħam u nagħtuhom is-sura b’tali mod li jkunu japplikaw għall-Ewropa kollha.  

Kien hemm ukoll il-ħidma tagħna li wasslet għar-ratifika f’dan il-Parlament tat-trattat kostituzzjonali Ewropew.  Sieħbi l-Onor. George Vella spjega tajjeb ħafna l-isfond ta’ dan is-suġġett u jiena kont tajt ukoll sfond ieħor sħiħ meta kellna d-diskussjoni tar-ratifika tat-trattat kostituzzjonali daqs sentejn ilu.  Min-naħa tagħna konna ħdimna b’mod li d-diskussjoni fuq dik ir-ratifika, fi ħdan il-partit Laburista, tkun bl-aktar mod miftuħ.  Jekk niftakar tajjeb id-dibattiti u d-diskussjonijiet kienu baqgħu sejrin għal erba’ xhur sabiex imbagħad, konna wasalna għal vot sigriet fil-konferenza ġenerali.  Mid-delegati li vvotaw f’din il-votazzjoni kien hemm 85% minna li kkonfermajna li se nirratifikaw it-trattat kostituzzjonali Ewropew bil-kjarifiki u bir-riservi li kont semmejt jiena fid-diskors li għamilt fil-Parlament f’dik l-okkażjoni.  

Issa minn dak iż-żmien lil hawn l-affarijiet imxew ‘il quddiem. Tant hu hekk li quddiemna llum għandna dan it-Trattat ta’ Lisbona, li kif spjega l-Onor. George Vella, ħafna mill-miżuri fundamentali li kien hemm fit-trattat kostituzzjonali qegħdin jerġgħu jiġu mdaħħla f’dan it-trattat ta’ Lisbona.  Il-kjarifiki u r-riservi li konna għamilna għat-trattat kostituzzjonali għadhom japplikaw għat-Trattat ta’ Lisbona.  Issa m’għandix għalfejn noqgħod nirrepetihom, pero` bla dubju ta’ xejn jekk it-trattat kostituzzjonali kien komplikat u indiġest sabiex taqrah, it-Trattat ta’ Lisbona huwa ħafna iktar indiġest u komplikat minnu sabiex taqrah u tifhmu.  Is-summary ta’ l-Onor. George Vella għalina huwa biżżejjed sabiex ninkwadraw dak li għandna xi ngħidu.  

Sur President, jiena nippreferi nħares lejn dan it-trattat li qegħdin nirratifikaw bħala għodda li biha l-Ewropa tista’ titmexxa b’effikaċja akbar, b’effiċjenza akbar u bla ma tnaqqas jew bla ma tmur kontra ċerti drittijiet u prinċipji ta’ tmexxija.  L-ewwelnett, minkejja l-effikaċja akbar li qiegħda tiġi claimed għalih, ma tnaqqas xejn mid-drittijiet li Malta kienet ħadet jew li kienet ingħatat fit-Trattat ta’ Ateni.  Allura hemmhekk m’hemm xejn li jmur oltre dak li diġa’ kien hemm u ma jmurx kontra l-prinċipji bażilari għat-tmexxija ta’ dan il-pajjiż li qegħdin imnaqqxa fil-Kostituzzjoni ta’ Malta.  Ma’ dawn iż-żewġ punti naqblu li għandu jkun hemm effiċjenza akbar u effikaċja akbar fit-tmexxija ta’ l-Ewropa.  Evidentement sodisfatti li dawn il-miżuri li qegħdin jiddaħħlu permezz tat-Trattat ta’ Lisbona għal effikaċja akbar, m’humiex qegħdin b’xi mod jew ieħor iħottu jew jimminaw affarijiet bażilari li aħna nemmnu li għandhom jibqgħu salvagwardati taħt il-Kostituzzjoni tagħna.  

Naħseb li wieħed irid jirrikonoxxi li r-regoli li qed jiddaħħlu taħt it-Trattat ta’ Lisbona jassiguraw tmexxija aktar trasparenti ta’ l-Ewropa fir-rispett tar-realtajiet diplomatiċi eżistenti u fir-rispett ukoll ta’ l-aspirazzjonijiet nazzjonali.  Naħseb din hija xi ħaġa li konna ħassejniha waqt id-diskussjoni li kellna fuq it-trattat kostituzzjonali fi ħdan il-kongress. Għal din il-laqgħa konna attendejna jiena, l-Onor. George Vella, il-Ministru Frendo u l-Onor. Cristina.  Id-dibattitu kien wieħed wiesa’ bejn nies li xtaqu li l-Ewropa ssir aktar ċentralizzata u bejn nies li riedu jżommu l-bilanċ sħiħ ta’ Ewropa tan-nazzjonijiet.  Aħna konna f’dan il-kamp għax nemmnu li l-Ewropa trid tibqa’ Ewropa tan-nazzjonijiet.  Madanakollu rrid ngħid xi ħaġa li qiegħed ikun hemm xi komplikazzjonijiet fuqha. 

Xi ħaġa li qiegħda tolqotna u ggwidatna fl-analiżi u fl-evalwazzjoni li għamilna għal dan it-trattat hija  kif it-trattat propost u t-trattat kostituzzjonali ta’ qablu jħarsu lejn x’inhuma l-karatteristiċi fundamentali - mhux biss dawk mistqarra imma anke dawk li jiġu pprattikati - li għandu jkollha l-Ewropa.  Aħna naqblu ma’ dawn il-karatteristiċi għax nemmnu li għandna nibnu fuqhom.  L-ewwelnett naqblu ma’ l-idea ta’ Ewropa miftuħa u ta’ Ewropa li ma tkunx fortizza.  Nemmnu u naqblu li għandu jkun hemm skambju miftuħ ta’ proġetti, ta’ kummerċ u ta’ nies mhux biss fi ħdan l-Ewropa imma wkoll barra mill-Ewropa.  Dan huwa punt li min-naħa ta’ l-interess nazzjonali tagħna rridu naħdmu aktar fuqu, u hawnhekk qiegħed nirriferi għall-mod ta’ kif l-immigrazzjoni irregolari titħaddem fil-kontest ta’ l-Ewropa l-ġdida.  

Nemmnu li l-immigrazzjoni lejn l-Ewropa għal diversi pajjiżi għandha l-valur u s-siwi tagħha filwaqt li għal pajjiżi oħra għandha l-piżijiet tagħha.  U hemmhekk, filwaqt li naqblu mal-konċett ta’ Ewropa miftuħa, irridu nżommu b’mod realistiku għajnejna miftuħa għall-iżbilanċi etniċi u razzjali li jistgħu joħorġu minn xi ħaġa bħal din. Irid ikun hemm ukoll politika trasparenti u politika demokratikament stabbilita fejn il-bilanċ ta’ piżijiet u vantaġġi tifrixhom aħjar.  U dan jgħodd aktar meta wieħed iħares lejn l-interessi ta’ pajjiż żgħir bħal tagħna, li huwa l-iċken pajjiż fl-Unjoni Ewropea u li jinsab ukoll fuq fruntiera delikata ta’ l-Unjoni Ewropea.  

Karatteristika oħra li dan it-trattat iħares lejha u li aħna naqblu magħha mija fil-mija hija l-konċett ta’ Ewropa li tibqa’ bbażata fuq il-prinċipju ta’ demokrazija pluralistika u liberali, fejn id-drittijiet tal-bniedem ikunu ċentrali fil-mod ta’ kif jitħaddmu l-valuri politiċi.  Naħseb li hawnhekk l-Ewropa għandha kredenzjali tajbin ħafna u li jmorru lura għaż-żmien ta’ meta l-ewwel bastjun ta’ din il-ħaġa kien fi ħdan il-Kunsill ta’ l-Ewropa.  Pero` kif nafu l-Unjoni Ewropea hija parti integrali minn dan il-moviment u nemmnu li dan it-Trattat ta’ Lisbona joffri spazju sħiħ sabiex dawn il-valuri jkomplu jiġu integrati mal-mod ta’ kif l-iżvilupp ta’ Ewropa aktar sħiħa jista’ jimxi ‘l quddiem.  

Hemm karatteristika oħra li dan it-trattat qiegħed iħares u għalhekk se nerġa’ ngħid li aħna naqblu miegħu.  Din il-karatteristika hija marbuta mal-pożizzjoni li l-Ewropa għandha tieħu, fejn din għandha tippromwovi l-paċi u l-koperazzjoni fuq bażi reġjonali.  Irridu Ewropa li tingaġġa fi djalogu mar-reġjuni u mal-forzi tal-madwar.  Naħsbu li anke Malta tista’ tipparteċipa f’din il-ħidma ġdida tagħna, aktar u aktar għax aħna nemmnu li rridu niskartaw illi d-dinja tibqa’ tiżloq lejn konċetti ta’ gwerer bejn iċ-ċiviltajiet jew ta’ gwerer fundamentalista kontra t-terrur li toħroġ out of control.  Naħseb li l-Ewropa, bil-valuri tagħha, għandha x’tikkontribwixxi bil-kbir għax fuq il-bażi ta’ djalogu, tal-valuri tal-paċi li tippromwovi anke fil-kontest tal-Ġnus Magħquda, tkun tista’ tiġbor ċertu momentum diplomatiku li jmur lejn djalogu ta’ sustanza u mhux lejn djalogu ta’ kliem vojt. 

Dan it-Trattat ta’ Lisbona għandu wkoll il-pożittiv tiegħu u ta’ min jappoġġjah fuq hekk.  Hemm il-ħtieġa li l-Ewropa, fl-istrutturi tagħha ta’ koperazzjoni, ta’ għaqda ekonomika u finanzjarja, tkun tista’ tfittex li tkompli tirranka s-saħħa ekonomika tagħha meta paragunata ma’ l-Amerika u ma’ l-Asja.  Il-multipolarita` ekonomika qiegħda tiżviluppa bil-kbir aktar ma jgħaddi ż-żmien.  Din hija xi ħaġa li dejjem għidniha fis-snin sebgħin u anke qabel; l-Ewropa jkollha din is-saħħa polari tagħha mhux f’sens ta’ konfrontazzjoni imma f’sens ta’ saħħa sabiex tkun tista’ tirranka l-ekonomija tagħha fuq bażi multipolari u fejn l-ekonomija dinjija tkun tista’ tgħaddi s-saħħa tagħha ‘l quddiem.  Aħna naħsbu li din hija xi ħaġa ta’ importanza kbira. 

Għaldaqstant naqblu li t-Trattat ta’ Lisbona huwa għodda tajba fil-mod ta’ kif jagħmel streamlining ta’ l-istrutturi sabiex jippermetti li din isseħħ.  Il-karatteristiċi ta’ l-Ewropa huma dawk ta’ Ewropa miftuħa, ibbażata fuq prinċipji demokratiċi u liberali madwar id-drittijiet tal-bniedem, il-ħtieġa li nippromwovu l-paċi u l-koperazzjoni fuq bażi reġjonali u bi djalogu across the board mar-reġjuni tal-madwar.  Imbagħad fuq kollox għandek il-ħtieġa li l-magna ekonomika kontinentali tkun f’pożizzjoni li tirranka u timmanuvra tajjeb fid-dinja globalizzata li qegħdin niffaċċjaw.  Ma rridux imbagħad lanqas inpoġġu fil-ġenb ċerti kontradizzjonijiet u paradossi. Per eżempju, il-paradoss li qiegħed jissemma ta’ spiss huwa dak li fi ħdan l-Ewropa, minkejja li nitkellmu fuq l-Ewropa ta’ nazzjonijiet min-naħa u min-naħa l-oħra nitkellmu fuq Ewropa federali, qiegħed jiżviluppa bi kbir ir-reġjonaliżmu. Ir-reġjonaliżmu qiegħed jieħu forza ġdida u forsi rriduh jirrifletti kif l-Ewropa tista’ takkomodah aħjar. Ir-reġjonaliżmu fil-Belġju, fl-Italja, fi Spanja, fir-Renju Unit u f’pajjiżi oħra qed jieħu saħħa li ma tistax tinjoraha, la fuq livell nazzjonali u lanqas fuq livell Ewropew.

Punt ieħor importantissimu għalina - li semmieh l-Onor. George Vella b’ċerta importanza u li se nsemmih jien ukoll b’enfasi daqs tiegħu – huwa l-konċett ta’ l-Ewropa soċjali li fuq livell kontinentali, dawk l-iskambji differenti li semmejt fil-bidu, il-give and take, irid ikollhom ukoll ir-riżonanza tagħhom fil-qasam tas-solidarjeta` soċjali.  Per eżempju, il-proċess ta’ Lisbona diġa’ qiegħed juriha din.  Hemm differenza bejn it-Trattat ta’ Lisbona li tkellem fuqu l-Onor. George Vella u l-proċess ta’ Lisbona.  Il-proċess ta’ Lisbona diġa’ qiegħed jimmarka li hemm rikonoxximent sħiħ li t-tkabbir ekonomiku u l-għaqda kontinentali jridu jirriflettu ruħhom f’titjib soċjali ma’ l-Ewropa kollha.  Dan m’huwiex biss konċett li s-soċjalisti Ewropew qegħdin jisħqu fuqu, imma qiegħed jiġi adottat minn forzi politiċi oħra aktar ma jgħaddi ż-żmien.  
U aħna nieħdu gost meta dan iseħħ, per eżempju, f’dak li għandu x’jaqsam ma’ servizzi soċjali, f’dak li għandu x’jaqsam ma’ kondizzjonijiet ta’ xogħol u ta’ impjiegi u f’dak li għandu x’jaqsam ma’ l-iżviluppi teknoloġiċi u xjentifiċi.  Aħna nemmnu li din il-linja ta’ żvilupp ta’ Ewropa soċjali li hija permessa u li hemm tieqa sħiħa għaliha fit-Trattat ta’ Lisbona, trid tiġi aktar enfasizzata fiż-żmien li ġej.  U għalhekk aħna wkoll qegħdin nappoġġjaw ir-ratifika tat-Trattat ta’ Lisbona għax jippermetti triq sħiħa sabiex l-ideali ta’ Ewropa soċjali, ikunu jistgħu jitwettqu.  U fuq dan il-punt kien hemm diskussjonijiet kbar anke fil-partiti tas-Soċjalisti Ewropej, fejn intqal li waħda mir-raġunijiet għax għandu jiġi appoġġjat dan it-trattat hija proprju li l-konċett ta’ Ewropa soċjali qiegħed jitħalla u jingħata r-rankatura tiegħu.  

Sur President, min-naħa tagħna aħna nemmnu li qasam fejn l-Ewropa soċjali jrid ikollha iktar saħħa u importanza huwa l-qasam ta’ l-edukazzjoni.  Diġa’ hemm xi inizjattivi tajbin li għaddejjin f’dan il-qasam.  U wara l-elezzjoni li ġejja, aħna se nkunu qegħdin nagħfsu ħafna iktar fuq il-ħtieġa - b’rispett tal-prinċipju tas-sussidjarjeta’ u tas-solidarjeta’ - li jkun hemm inizjattivi aktar wesgħin  fil-qasam ta’ l-edukazzjoni primarja u sekondarja.  Nemmnu li għandna sfida kbira f’dan il-pajjiż sabiex intejbu l-kwalita` ta’ l-edukazzjoni, b’mod speċjali fil-qasam primarju. Dawn huma sfidi li bħalissa m’humiex jintlaqgħu tajjeb mill-gvern preżenti.  Hemm sfidi simili, għalkemm mhux daqstant kritiċi, fil-qasam sekondarju. Nemmnu li b’appoġġ u b’għajnuna anke mill-politika Ewropea fil-qasam soċjali fuq l-edukazzjoni, aħna nkunu nistgħu, f’temp ta’ ftit ta’ żmien, intejbu l-kwalita` ta’ l-istrutturi.  Hemm bżonn ta’ sforz nazzjonali qawwi sabiex nagħmlu dan, imma rridu ntejbu l-kwalita` ta’ l-edukazzjoni f’dawn l-oqsma anke bħala parti mill-moviment Ewropew f’din l-area.  U naħseb li fost is-Soċjalisti Ewropej diġa’ hemm sentiment li din hija xi ħaġa li ta’ min jipprosegwi fiha. 

Imbagħad il-punt finali fuq dan it-trattat huwa jekk hux se jirnexxi jew le.  Għaldaqstant jiena ngħid li the proof of the pudding will be in the eating.  Issa f’dak li għandu x’jaqsam ma’ l-effiċjenza hemm min qiegħed jgħid li l-Ewropa qatt ma kienet effiċjenti u effittiva fid-deċiżjonijiet li ħadet daqskemm kienet f’dawn l-aħħar tliet snin.  Meta l-Unjoni ma kellhiex kostituzzjoni kulħadd kien jgħid kemm kienet staġnata, pero’ dawn l-aħħar tliet snin kienu l-perjodu li fih ittieħdu l-aktar deċiżjonijiet ta’ portata kbira u ttieħdu wkoll malajr.  F’dak li għandu x’jaqsam mad-demokrazija, se jkun hemm aktar titjib fiha jew inkella kollox se jibqa’ jiddependi - kif jgħidu ċerti nies – mill-gvernijiet biss jew mill-burokrazija ta’ Brussell biss, jew mil-lobbies biss jew mill-kumpanniji trans-nazzjonali u mill-banek biss?  Min qiegħed imexxi tabilħaqq?  Din hija xi ħaġa li ta’ min ikompli jiffoka fuqha b’mod politiku u aħna se nassiguraw li min-naħa tagħna, min-naħa tas-Soċjalisti Ewropej, nibqgħu niffokaw bil-kbir fuq il-punt demokratiku.  

Sur President, l-aħħar punt ta’ mistoqsija huwa fuq id-distanza.  Id-distanza tad- deċiżjonijiet Ewropej li jittieħdu fi Brussell fuq il-ħajja tal-familji.  Kif jistgħu dik id-distanza jnaqqsuha b’mod konkret, b’mod reali u b’mod li tkun meaningful għall-familji kollha. Għalina ċ-ċavetta ta’ dan kollu huwa l-mod ta’ kif se jiżviluppa l-konċett ta’ Ewropa soċjali.  Nemmnu li din hija xi ħaġa li trid tkun kruċjali għas-suċċess tat-Trattat ta’ Lisbona.  Min-naħa tagħna, fi ħdan iċ-ċentru ta’ l-Ewropa, fi ħdan dan il-pajjiż, id f’id mal-partit Soċjalista Ewropew, se nkunu kommessi sabiex nagħmlu l-Ewropa soċjali realta`.  Aħna konvinti li l-Ewropa soċjali għandha ssir realta` għax kulħadd irid li dan it-trattat ikun suċċess.   U aħna nemmnu li jista’ jkun suċċess aktar u aktar jekk tabilħaqq nimxu ‘l quddiem bl-għanja sħiħa, trasparenti u qawwija lejn l-ideal ta’ Ewropa soċjali.  Nirringrazzjak. 

MR SPEAKER:  Grazzi.  Il-ħin li fadal huwa kollu għan-naħa tal-gvern.  Għalhekk insejjaħ lill-Prim Ministru Lawrence Gonzi sabiex jagħlaq dan id-dibattitu.

ONOR.  LAWRENCE GONZI:  Sur President, xtaqt nibda d-diskors tiegħi billi nirringrazzja lil dawk kollha li ħadu sehem f’dan id-dibattitu.  Xtaqt ukoll nuri l-apprezzament tiegħi u nirringrazzja wkoll lil dawk kollha li fis-snin li għaddew ħadmu fil-livelli kollha sabiex stajna naslu sa dan il-punt.  Bil-ħidma tagħhom, bħala pajjiż u jiena bħala kap tal-gvern, stajt niġi quddiem din il-Kamra u nressaq għall-approvazzjoni riżoluzzjoni sabiex inkunu nistgħu napprovaw dan it-trattat. Fl-apprezzament tiegħi qiegħed ninkludi lir-rappreżentant permanenti tagħna ġewwa Brussell, bl-istaff kollu tiegħu u lill-Ministru Michael Frendo bl-istaff kollu tiegħu.  Nirringrazzja lil kulħadd għax aħna nafu kemm ħdimna u tħabatna sabiex wasalna fil-punt li qegħdin fih illum.  Għalhekk l-apprezzament tiegħi xtaqt nurih mill-bidunett tad-diskussjoni.  

Napprezza wkoll l-interventi li saru f’dan id-dibattitu. Naħseb li mill-aspett tekniku saret spjegazzjoni biżżejjed sija mill-Onor. Michael Frendo u sija mill-Onor. George Vella.  Għalhekk jien m’għandix għalfejn nerġa’ nirrepeti dawk l-aspetti tekniċi li ssemmew mill-kelliema ta’ qabli, pero` se nagħmel punti differenti għax inħoss li huma importanti.  Għalkemm napprezza li hawn konverġenza bejn iż-żewġ naħat tal-Kamra fuq dan it-trattat, l-atteġġjament tiegħi fil-konfront ta’ dan it-trattat huwa radikalment differenti mill-atteġġjament li ħadet in-naħa ta’ l-Oppożizzjoni.  Il-konverġenza qiegħda hemm - ħalli ma niftehmux ħażin - pero` għalija dan it-trattat m’huwiex eżerċizzju akkademiku imma huwa strument b’saħħtu immens sabiex l-Unjoni Ewropea tibqa’ miexja ‘l quddiem u sabiex Malta tkompli tagħmel suċċess mis-sħubija tagħha fl-Unjoni Ewropea.  

It-trattat li ressaqna hawnhekk għall-approvazzjoni ta’ din il-Kamra ġibnieh għax nemmnu – kif konna nemmnu ħames snin ilu - li huwa strument fl-Unjoni Ewropea li huwa b’saħħtu ħafna.  Is-sħubija tagħna fl-Unjoni Ewropea fetħet suq ta’ 500 miljun ruħ, fetħet opportunitajiet ta’ edukazzjoni f’universitajiet ġewwa l-Ewropa għat-tfal u għaż-żgħażagħ tagħna, fetħet opportunitajiet ta’ xogħol għat-tfal u għaż-żgħażagħ tagħna u fetħet ukoll orizzonti ġodda ġewwa l-Unjoni Ewropea. Għalina tkompli tfisser li Malta, bil-proċess tagħha li mxiet matul dawn is-snin kemm ilha li ssieħbet fl-Unjoni Ewropea, miexja fi triq li ressqitna dejjem aktar għal livell ta’ integrazzjoni u li mhux biss konna obbligati li naslu għalih għax kienet tinkludi li Malta tidħol fiż-żona ta’ l-ewro, imma għaliex il-gvern li mexxejt jiena bħala l-kap tiegħu, kien determinat li jasal għal intergrazzjoni massima ma’ l-Unjoni Ewropea.  U dan għamilnieh għax fl-aħħar mill-aħħar kienet xi ħaġa li se tagħmel differenza lill-familji tagħna. 

Sur President, jidher li llum hemm konverġenza fl-eżerċizzju tas-sħubija tagħna fl-Unjoni Ewropea.  Fuq dan iż-żewġ naħat tal-Kamra naqblu, pero` l-Oppożizzjoni ma tistax tiċħad il-verita` storika għaliex bħala Oppożizzjoni kellha tibda mill-ġdid.  Il-bidu ġdid ta’ l-Oppożizzjoni kien il-bidu ġdid fl-Unjoni Ewropea, u bħala Oppożizzjoni kellha tmur lura to the drawing board sabiex tibda din l-esperjenza.  Hawnhekk nieħu pjaċir immens li f’din il-Kamra terġa’ tiġi kkonfermata d-dikjarazzjoni min-naħa tal-partit Laburista.  Veru li din id-dikjarazzjoni kienet saret fl-2005 meta ddiskutejna l-approvazzjoni tat-trattat kostituzzjonali u li dakinhar kien hemm il-commitment miż-żewġ naħat tal-Kamra sabiex nagħmlu suċċess minn din is-sħubija.  Nerġa’ ngħid li din hija xi ħaġa tajba, pero` l-verita` storika ma tistax tintesa.  Aħna għandna obbligu politiku li nfakkru lin-nies li l-partit Laburista kien ta lill-poplu parir ħażin u rridu nirringrazzjaw lil Alla li ma ħadniex dak il-parir.  Illum imxejna u ġejna f’dan il-mument partikolari ta’ trattat ta’ riforma, li huwa neċessarju sabiex din l-organizzazzjoni, li sseħibna fiha, issir aktar b’saħħitha. U din hija l-ispjegazzjoni li rridu nagħtu lill-poplu tagħna. 

Huwa tajjeb li nispjegaw id-dettalji tat-trattat.  Naqbel magħkom perfettament li dan huwa dokument komplikat u diffiċli ħafna sabiex tispjegah. Imma finalment l-objettiv tiegħu m’huwiex eżerċizzju ta’ 27 prim ministru li ltaqgħu sabiex jiftiehmu fuq dokument.  L-objettiv finali tiegħu huwa dak li aħna jkollna Unjoni Ewropea b’saħħitha u li aħna nkunu b’saħħitna ġewwa din l-Unjoni Ewropea għaliex hemm ir-retroscena li ninsabu għaddejjin minnha aħna bħala pajjiż fid-dinja globalizzata tal-lum.  Illum  hemm barra hemm kontinent kbir li qiegħed jikber li jismu ċ-Ċina.  Hemm ukoll l-Istati Uniti li jinsabu għaddejjin minn problemi ekonomiċi.  Hemm realtajiet internazzjonali li għalina, bħala pajjiż fil-Mediterran imsieħeb fl-Unjoni Ewropea, jolqtuna spot on u jaffettwawlna s-swieq tagħna, l-esportazzjoni tagħna, l-opportunitajiet għat-tfal tagħna u l-investimenti li jistgħu jersqu lejn pajjiżna.  Dan huwa li qed jiġri hemm barra. 

Bħalissa qegħdin ngħixu f’mumenti fejn il-prezzijiet taż-żejt qegħdin ikomplu jilagħbu f’livelli għoljin u li ilhom jilagħbu f’dawn il-livelli għal dawn l-aħħar tliet snin. Għandek ukoll il-problema tal-prezzijiet taċ-ċereali li qegħdin jaffettwaw lil kulħadd, inkluż lilna.  Għandek l-instabilita` u l-inċertezzi finanzjarji fis-swieq finanzjarji li bdew fl-Istati Uniti u li issa bdew deħlin ukoll fl-Ewropa.  Dawn huma r-realtajiet ta’ madwarna.  Il-verita` hi li aħna bħala pajjiż li huwa parti minn din l-Unjoni, għandna interess enormi li din l-Unjoni tkun b’saħħitha sabiex inkunu nistgħu nirbħu lil dan il-mewġ.  Issa aħna, bl-intelliġenza u bl-għaqal, irridu nipprovaw mhux biss nilqgħu għal dan il-mewġ imma rridu, fejn nistgħu, nisfruttawh ukoll.  

Allura għalkemm napprezza l-konverġenza, irrid ngħid li l-approach ta’ din in-naħa hija radikalment differenti mill-approach tan-naħa l-oħra.  L-Unjoni Ewropea qiegħda hemmhekk sabiex tiggarantilna l-postijiet tax-xogħol u ta’ aktar xogħol aħjar, sabiex tiggarantilna aktar investiment ħalli jkollna aktar fabbriki hawn Malta u sabiex lil Malta tagħmilha parti minn dan is-suq ta’ 500 miljun ruħ li fih qegħdin nipparteċipaw.  Dan it-trattat ta’ riforma ma jikkonsistix f’dawn il-karti li għandna fuq il-mejda tal-Kamra, imma jikkonsisti fil-kwalita’ tal-ħajja tagħna, fl-istandard of living tagħna, fil-potenzjal li għandu pajjiżna sabiex jiżviluppa u fis-saħħa li għandu pajjiżna sabiex jilqa’ l-isfidi kbar li għandu bħala pajjiż. 

Għaldaqstant bilfors irrid nagħmel dan il-punt għax irridu nfiehmu lill-poplu Ii dak li għidna ħames snin ilu kien importanti.  Bħal-lum ħames snin ilu konna qegħdin nitħabtu hemm barra sabiex nispjegaw lin-nies kemm kien importanti dan il-pass.  Konna qegħdin nipprovaw nispjegaw u nipperswadu lin-nies daqs ħames snin ilu.  Din hija l-ironija ta’ l-istorja.  Issa llum l-istorja tatna raġun u kien imn’Alla li ħadna dak il-pass għax kieku dan il-pajjiż kien isibha diffiċli sabiex ikun jista’ jilqa’ għall-isfidi kbar li għandu.  U allura hija xi ħaġa interessanti li din il-leġislatura bdiet ħames snin ilu, bit-taħbita kbira li kellna nieħdu sabiex nipperswadu lill-poplu tagħna li l-aħjar triq għal pajjiżna kienet dik tas-sħubija tagħna fl-Unjoni Ewropea. U issa spiċċajniha b’konverġenza li jien napprezzaha, pero` b’approach radikalment differenti li torbot ukoll ma’ ċerti esperjenzi li għaddejna minnhom f’dawn l-aħħar ħames snin.  

F’ħin minnhom, fl-intervent li għamel l-Onor. George Vella, issemmiet id-deċiżjoni li Malta ħadet sabiex malajr kemm jista’ jkun tissieħeb fiż-żona ta’ l-ewro.  Issa din tidħol bħal ingwanta mat-trattat ta’ riforma li huwa t-tisħiħ ta’ l-Unjoni Ewropea.  Mela l-ewwel ngħidu li din se tagħmel l-Unjoni Ewropea b’saħħtiha u mbagħad tiġi l-Oppożizzjoni u tgħid li m’għandniex nidħlu fiż-żona ta’ l-ewro.  X’kontradizzjoni ta’ strateġija hija din?!  Kif tista’ tiġi hawn u tagħmel l-argumenti validissimi dwar kif l-Unjoni Ewropea b’dan it-trattat se tissaħħaħ - għax għandna social market economy b’saħħitha u li tista’ tikkompeti u tirbaħ, imbagħad il-pass naturali li l-aktar jippermetti lil pajjiżna u lil pajjiżi oħra sabiex nagħmlu l-qabżiet ‘il quddiem u ċioe`, l-għaqda tagħna ma’ l-aktar munita b’saħħitha fid-dinja bħalissa u li tippermettilna nilqgħu għax-xokkijiet – u mbagħad l-Oppożizzjoni sal-ġimgħa li għaddiet u sal-mument li kien hawn il-partiti Soċjalisti li kienu qegħdin jiltaqgħu f’Malta, kienet qiegħda tgħid lil kulħadd li għamilna żball li għaġġilna?!  

Sur President, dawn huma l-pożizzjonijiet, xi kultant strambi li tieħu l-Oppożizzjoni, fejn minn banda taċċetta li dan huwa pass tajjeb u li l-Unjoni Ewropea issa hija xi ħaġa reali u li għandna naħdmu sabiex nagħmluha suċċess, pero` malli mbagħad nagħmlu pass sabiex din tkun ta’ suċċess u allura ningħaqdu fiż-żona ta’ l-ewro, f’daqqa waħda ssir ċajta.  Jiena segwejt id-diskors tal-Kap ta’ l-Oppożizzjoni nhar il-Ħadd li għadda u skoprejt li għadu ma tgħallimx jiċċajta.  Fil-fatt kien ammetta hu stess fuq programm televiżiv li sħabu stess jgħidulu li ma jafx jiċċajta.  U jien irrealizzajt li għadu ma tgħallimx jiċċajta, la ċċajta dakinhar meta ħa żball f’ċajta u għadu qiegħed jagħmel dan l-iżball sal-lum għax ir-realta` ta’ dak li għamilna fl-1 ta’ Jannar ta’ din is-sena, hija realta` enormi u pass kbir għal pajjiżna.  

Dan huwa rikonoxximent ta’ l-Unjoni Ewropea għall-progress kbir li għamel dan il-pajjiż.  Li kieku dan il-pajjiż m’għamilx dan il-progress ġewwa l-Unjoni Ewropea sabiex jilħaq il-kriterji ta’ Maastricht, kieku llum kien ikun f’pożizzjoni diffiċli ħafna sabiex jisfrutta din is-sħubija ta’ l-Unjoni Ewropea.  Din hija xi ħaġa li għadha daqstant diffiċli għall-Oppożizzjoni għax għadha tgħid sal-lum lill-grupp Soċjalista - li tifforma parti minnu hija wkoll - li l-gvern għamel żball u li għaġġel wisq.  Imbagħad kellu jkun il-president tal-grupp Soċjalista li jgħid li Malta għamlet tajjeb u li l-verita` hi li pajjiżna għamel sew li ngħaqad ma’ din iż-żona ekonomika għaliex hija żona b’saħħitha u għaldaqstant tagħmel ġid lil pajjiżna.  Min-naħa tiegħu, il-president tal-grupp soċjalista awgura lil pajjiżna sabiex nimxu ‘l quddiem.  Dawn huma sitwazzjonijiet partikolari.

Sur President, naħseb li hemm tliet mistoqsijiet li rridu nwieġbu fuq dan id-dibattitu.  Dan l-argument kont għamiltu fl-2005 meta ġejna f’din il-Kamra sabiex niddibattu t-trattat kostituzzjonali.  Dakinhar kont għidt li għandna tliet mistoqsijiet li b’dan id-dibattitu qegħdin nipprovaw inweġbuhom.  Issa f’dan it-trattat ta’ riforma għandna l-istess tliet mistoqsijiet u se ndurhom malajr.  L-ewwel mistoqsija hija għaliex għandna nivvotaw favur dan it-trattat ta’ riforma.  U naħseb li hawn numru ta’ raġunijiet għalfejn għandna nivvotaw favur tiegħu.  L-ewwelnett ir-riżoluzzjoni tispjega li dan it-trattat li għandna quddiemna diġa’ ġie ffirmat mill-prim ministri, mill-presidenti u mill-ministri ta’ l-affarijiet barranin tas-27 pajjiż membru ta’ l-Unjoni Ewropea.  Meta jiena u l-Onor. Frendo morna ġewwa Lisbona sabiex niffirmaw dan it-trattat konna ma’ 26 pajjiż ieħor.  U dan it-trattat diġa’ għandu l-approvazzjoni tal-gvernijiet, imma issa jrid jgħaddi minn proċess ta’ ratifika fil-pajjiżi membri.  

M’għandix għalfejn infakkar li dan it-trattat ta’ riforma huwa l-wild tat-trattat kostituzzjonali u l-wild tal-konvenzjoni li tmur lura għal meta beda dan il-proċess fl-2002 sabiex l-Unjoni Ewropea timmodernizza lilha nfisha.  Bejn wieħed u ieħor sitt snin ilu l-Unjoni Ewropea qalet li għandha grupp ta’ 15-il pajjiż u li kien wasal iż-żmien sabiex tikber.  Fil-fatt minn 15 qalet li se tikber għal 25 pajjiz u forsi iżjed ukoll.  Qalet li hemm bżonn li r-regoli tirranġahom sabiex tkun tista’ taħdem aħjar.  Dik kienet l-istorja kollha.  U dan li għandna llum huwa effett ta’ dak id-dibattitu qawwi li kellu l-ups and downs tiegħu.  Kien hemm mument minnhom fejn kien se jintlaħaq ftehim imma mbagħad ma nlaħaqx.  Imbagħad finalment dan il-ftehim intlaħaq.  

Għalhekk m’hemmx għalfejn ngħid li dan li għandna llum huwa xi ħaġa li jġib għall-konklużjoni proċess li beda sa minn qabel aħna ma sseħibna fl-Unjoni Ewropea.  Imma avolja ma konniex imseħbin fl-Unjoni Ewropea, aħna pparteċipajna b’mod attiv fil-proċess kollu sa mill-bidunett.  U l-kontenut tat-trattat ta’ riforma huwa riżultat tad-diffikultajiet li tfaċċaw waqt dan il-proċess li għaddejna minnu u kif diġa’ ntqal mill-kelliema ta’ qabli, illum għandna kompromess – nammetti li m’iniex kuntent mija fil-mija bih u ħaddieħor m’huwiex kuntent mija fil-mija bih -  li jippermetti lill-Unjoni Ewropea sabiex tiffaċċja l-isfidi li għandha quddiemha llum u fis-snin li ġejjin u tkun tista’ tirbaħhom ukoll.

Dan huwa proċess li finalment jippermetti lil din l-Unjoni ta’ 27 pajjiż sabiex tkun tista’ taħdem u tiffunzjona b’mod effiċjenti. Il-Kap ta’ l-Oppożizzjoni għamel punt interessanti ħafna u  jien nikkonfermah ukoll; il-verita` hi li din l-Unjoni Ewropea ta’ 27 pajjiż irnexxielha tikkonkludi kwestjonijiet li meta kienet bi 15-il pajjiż, lanqas setgħet tikkonkludihom.  Din m’hijiex biss kwestjoni ta’ trattat ta’ riforma  imma din l-Unjoni Ewropea kienet waslet sabiex tiftiehem ukoll fuq it-trattat kostituzzjonali.  Hawnhekk nixtieq infakkar li l-proċess kien wieħed diffiċli sabiex naslu fuq il-perspettivi finanzjarji, jiġifieri fuq il-budget tal-finanzi ta’ l-Unjoni Ewropea.  Wara ħafna taħbit u komplikazzjonijiet, intlaħaq il-qbil mill-Unjoni Ewropea u dan kien qbil sostanzjali.  Kien hemm mumenti fejn l-Unjoni Ewropea ta’ 25 pajjiż, u wara ta’ 27 pajjiż, irnexxilha tikkonkludi l-ftehim avolja kellha regoli li pjuttost kienu jagħmluha diffiċli sabiex tkun tista’ topera.  Madanakollu tat prova li l-gvernijiet, meta jpoġġu madwar mejda, jafu jkunu gvernijiet li jagħmlu ħilithom kollha sabiex din l-Unjoni jagħmluha b’saħħitha.

Sur President, infakkar ukoll li aħna mhux talli ħadna sehem fit-tfassil ta’ dan li għandna quddiemna llum, imma  għamilna l-argumentazzjoni kollha li kien hemm bżonn sabiex inġibu ċerti affarijiet.  Hawnhekk irrid ngħid li allavolja pajjiżna huwa l-iżgħar wieħed mis-27 membru ta’ l-Unjoni Ewropea,  ġibna affarijiet f’dan it-trattat ta’ riforma għaliex bqajna ninsistu fuqhom.  L-Onor. Vella qalilna that we should stand up and be counted fl-affarijiet li għandhom x’jaqsmu ma’ pajjiżna.  Fil-fatt it-€855 miljun ġew proprju għaliex we stood up and we were counted.  Mid-dehra nsejna li pajjiżna ma kienx jikkwalifika taħt l-Objective One.  Objective One ifisser li hemm kategoriji ta’ pajjiżi li minħabba li jkunu żviluppaw, ma jibqgħux igawdu mill-benefiċċji ta’ l-Unjoni Ewropea u meta tlajna nargumentaw u niġġieldu - il-kelma ġġib hekk - fl-Unjoni Ewropea to stand up and be counted on our own, we stood up and we were counted!  Kien għalhekk li ġibna għal pajjiżna pakkett ta’ €855 miljun li issa, għall-grazzja ta’ Alla, pajjiżna qiegħed jużahom għall-benefiċċju tal-ġenituri, tat-tfal,  għall-iskejjel u għat-toroq.  

F’mument minnhom l-Onor. Vella semma l-infrastruttura, imma dawn użajnihom ukoll għal programmi importanti, fosthom għal dawk li jitilfu x-xogħol, għan-nisa, għall-persuni b’diżabilita’ u għall-programmi soċjali.  Qegħdin nużaw dawk il-fondi għall-qasam ambjentali, għar-riċiklaġġ ta’ l-iskart, għat-trattament tad-drenaġġ, għat-turiżmu u għal tant affarijiet li huma bżonnjużi.  U allura mhux biss we stood up and were counted, imma we stood up and were counted ukoll fid-diskussjonijiet ta’ Unjoni Ewropea li tinstab lesta sabiex tiffaċċja l-isfidi li għandha quddiemha.  Is-sitt siġġu ma waqax mis-sema u li kieku ma qgħadniex attenti, fejn saħansitra konna hemmhekk fit-tlieta ta’ filgħodu għal seduta partikolari u we counted ma’ pajjiżi kbar, is-sitt siġġu seta’ ma wasalx.  Madanakollu ġibnieh u llum għandna s-sitt siġġu.  U jekk eventwalment jitlesta l-proċess kollu ta’ dan it-trattat ta’ riforma, pajjiżna jkun għamel il-qabża minn ħames siġġijiet għal sitta.  

Sur President, m’hawnx pajjiż ieħor mis-26 l-oħra li għamel din il-qabża fis-siġġijiet tiegħu.   Kellu raġun l-Onor. Vella meta qal li kien hemm mument minnhom fil-bidu nett fejn il-ħames siġġijiet setgħu jinżlu għal erbgħa.  Kellu raġun għax fil-konvenzjoni kien hemm dak il-periklu.  U minn hawnhekk irrid insellem u nirringrazzja liż-żewġ naħat talli ħadmu sabiex aħna nagħmlu l-punti tagħna.  Dan huwa l-iżgħar pajjiż ta’ l-Unjoni Ewropea imma għamel l-akbar rebħa ta’ l-Unjoni Ewropea.  Issa mhux biex tikbrilna rasna – rridu nkunu saqajna ma’ l-art – imma ma kenitx ċajta. Wasalna għal din ir-rebħa għaliex l-argumenti li ressaqna kienu argumenti loġiċi.  Aħna għidna li sabiex noperaw b’mod effettiv fil-Parlament Ewropew, irid ikollna minn ta’ l-inqas sitt deputati għax inkella l-pressjoni tant tkun kbira, li jkun diffiċli għalina sabiex nilħqu ma’ dak kollu li jkun għaddej. 
Nixtieq nerġa’ nsellem u nirringrazzja lill-ħames deputati tagħna għall-kontribut tagħhom għaliex naf li f’dawn l-erba’ snin li għaddew kemm ilna membri fl-Unjoni Ewropea, kellhom jaħdmu f’Parlament Ewropew ma’ pajjiżi li kellhom riżorsi ħafna akbar minn tagħna.  Madanakollu dawn il-ħames membri operaw b’mod tajjeb. Nixtieq inżid ngħid li r-rebħa l-oħra li għamilna kienet ukoll  importantissima.  F’mument minnhom kien hemm regola importanti fl-Unjoni Ewropea li tgħid li ma jridx ikun hemm pajjiż sinjur u pajjiż ieħor fqir jew inkella parti minn pajjiż tkun sinjura filwaqt li l-parti l-oħra tkun fqira.  Din isejħulha koeżjoni u tfisser li jekk jista’ jkun, ma jkun hemm ħadd li jibqa’ lura.  Espressjoni li wżajniha aħna f’pajjiżna u qiegħda tużaha wkoll l-Unjoni Ewropea, fejn qiegħda tgħid li l-ebda pajjiż u l-ebda reġjun m’għandu jibqa’ lura.  

Sur President, waqt li kienet qiegħda tiġi diskussa din il-kwestjoni kollha tat-trattat ta’ riforma u ta’ kif l-Unjoni Ewropea għandha timxi ‘l quddiem, qamet il-kwestjoni tal-gżejjer żgħar li kellhom il-periklu li jinqatgħu lura.  Aħna nafu x’jiġifieri għax Malta hija gżira maqtugħa mill-bqija tal-kontinent.  U dan ifisser li jekk għandek fabbrika li fiha qiegħed tipproduċi xi ħaġa, l-ewwel trid tħallas sabiex iġġib il-materja prima u mbagħad trid terġa’ tħallas sabiex tesporta dak li tkun qiegħed tipproduċi.  Għalhekk pajjiżna diġa’ għandu żvantaġġ ħdejn pajjiżi oħra.  Gżira għandha wkoll il-problema ta’ l-economies of scale li jikkreaw ħafna uġigħ ta’ ras.  Xi ħaġa tipika hija l-enerġija.  Sabiex pajjiżna jkollu power station u jiġġenera l-elettriku li għandu bżonn, irid jiffaċċja sfidi li pajjiżi oħra m’għandhomx. 

Per eżempju, bħala gżira nafu xi tfisser ukoll il-problema ta’ l-ilma.  Ma rridux ninsew li sabiex niġġeneraw l-ilma li għandna bżonn għall-ekonomija tagħna irridu nużaw l-enerġija.  U l-argument kien li hemm gżejjer fl-Ewropa, b’mod partikolari fil-Mediterran, li setgħu jaqgħu lura.  Imma peress li l-Ingilterra hija gżira wkoll, kien hemm min beda jargumenta li allura issa se nibdew ngħinu wkoll lill-Ingilterra?  Għaldaqstant iddeċidew li jagħmlu regola u din kienet tgħid li jekk gżira għandha l-belt kapitali fuqha, din ma tikkwalifikax għall-benefiċċju. Issa l-gżejjer kollha li hemm madwar il-Greċja u l-gżejjer li huma ma’ l-Italja m’għandhomx belt kapitali fuqhom u allura dawn kienu se jiggwadanjaw minnha.  Issa din ir-regola kienet imniżżla f’dan it-trattat kostituzzjonali. 

Id-daqqa ta’ din ir-regola konna se neħduha aħna flimkien ma’ Ċipru għaliex dawk il-gżejjer li għandhom belt kapitali fuqhom ma kenux se jikkwalifikaw għar-regola ta’ koeżjoni.  U aħna ma aċċettajniex din il-biċċa tax-xogħol u tajniehom ir-raġunijiet tagħna.  Għidnielhom li aħna nifhmu l-argument ta’ l-Ingilterra imma huma jridu jifhmu wkoll l-argument ta’ Malta.  Bl-argumenti li għamilna u bin-nies kompetenti u professjonali li għandna, bqajna nżommu iebes u rbaħna. Fil-fatt daħlet fit-test tat-trattat kostituzzjonali fl-2005 u meta erġajna ġejna għat-trattat ta’ riforma, insistejna li dak il-wording li kellna dakinhar għandu jerġa’ jidħol fit-trattat ta’ riforma wkoll.  U hekk ġara.  Allura dan it-trattat ta’ riforma huwa tajjeb għalina għar-raġunijiet kollha li diġa’ ssemmew mill-kelliema taż-żewġ naħat tal-Kamra, imma b’mod speċjali għal dawn ir-raġunijiet li qiegħed insemmi.  

Sur President, għaliex għandna nivvotaw favur dan it-trattat ta’ riforma?  Fl-2005 qam l-argument li Malta għandha tagħmel referendum fuq jekk għandniex nivvotaw favur dan it-trattat jew le.  Illum dan l-argument ma tqajjimx imma jista’ jkun li jitqajjem.  U r-risposta li konna tajna fl-2005 għadha tgħodd sal-lum il-ġurnata.  Dan għaliex aħna, bid-differenza ta’ ħafna mill-pajjiżi l-oħra, qabel ma sseħibna fl-Unjoni Ewropea konna għamilna referendum u elezzjoni ġenerali.  Fir-referendum u fl-elezzjoni ġenerali, id-dibattitu politiku f’pajjiżna kien jittratta l-punti kollha fundamentalment koperti bit-trattat kostituzzjonali u bit-trattat ta’ riforma.  U allura meta tagħsar il-punti l-aktar importanti, sija ta’ dak li konna ddiskutejna fl-2005 meta kellna t-trattat kostituzzjonali u sija llum li qegħdin niddiskutu t-trattat ta’ riforma, issib li kienu l-punti fundamentali li fir-referendum ta’ l-2003 il-poplu tagħna kien iddeċieda fuqhom.  Għalhekk il-poplu diġa’ esprima pożizzjoni kategorika. 
Nista’ ngħid li ma kienx hemm pajjiż ieħor li wara ftit ġranet ta’ referendum, reġa’ kkonferma dik id-deċiżjoni b’elezzjoni ġenerali.  Aħna dan kollu ddiskutejnieh u nagħmlu tajjeb li niġu hawnhekk għall-approvazzjoni ta’ dan il-Parlament anke għar-raġunijiet li diġa’ ssemmew mill-kelliema ta’ qabli.  Dan għaliex diġa’ hemm trattati li ġejjin mill-imgħoddi li waqfu l-Unjoni Ewropea u li meta ddeċidejna li nissieħbu f’din l-unjoni, il-poplu tagħna aċċetta li nissieħbu ma’ dawk it-trattati.  Kulma qed jiġri hawnhekk huwa li qed isiru emendi - li ma jbiddlux is-sustanza - f’dawn it-trattati sabiex l-Unjoni Ewropea, li qabel kienet ta’ 15 u illum hija ta’ 27 pajjiż, tkun tista’ topera aħjar.  Dan il-punt ridt nagħmlu u jidher li l-pajjiżi kollha ta’ l-Unjoni Ewropea qegħdin jieħdu din il-pożizzjoni. L-unika eċċezzjoni hija l-Irlanda minħabba l-obbligu li għandha fil-kostituzzjoni tagħha u għalhekk l-Irlanda bilfors trid tagħmel referendum kull darba li jkun hemm kwalunkwe tip ta’ ftehim li jmiss din it-tip ta’ relazzjoni.   

Sur Presidnet, naħseb li jkun tajjeb li nfakkru d-dimensjoni politika.  Irridu nfakkru lin-nies tagħna li l-Unjoni Ewropea hija storja ta’ suċċess li tmur lura għal 50 sena sħaħ.  L-Unjoni Ewropea għandha 50 sena ta’ suċċess, ta’ stabilita`, ta’ paċi, ta’ inizjattiva li ġabet lil pajjiżi flimkien u ta’ Unjoni li rnexxilha twaqqa` l-ħitan.  Il-ħajt ta’ Berlin waqa’ mertu ta’ ħafna affarijiet imma mertu wkoll ta’ l-Unjoni Ewropea. Il-waqgħa tal-komuniżmu, l-għaqda mill-ġdid ta’ l-Ewropa u l-għaqda mill-ġdid tal-Ġermanja f’pajjiż wieħed huwa mertu ta’ dimensjoni politika li l-fundaturi oriġinali tagħha kienet l-Unjoni Ewropea.  Hawnhekk nikkoreġi ftit lill-Onor. Vella għax il-konċett ta’ suq ekonomiku soċjali kien ħareġ bih Adenauer u li mbagħad ikkonsolidah fil-viżjoni li nfirxet u saret dik li hi llum.  Din kienet viżjoni ta’ fundaturi li 50 sena ilu ħarġu biha u tathom raġun għax hija Unjoni li rnexxilha tirbaħ l-isfidi kollha li d-dinja rat f’dawn il-50 sena ta’ storja u li għadha qiegħda tara sal-lum.  

Ir-riżoluzzjoni ssemmi dan kollu.  Jiena ngħid li r-riżoluzzjoni li l-Kamra għandha quddiemha ssemmi li Malta hija kburija li sseħibna f’dan il-proċess għaliex dan kollu huwa marbut ma’ valuri li aħna nemmnu fihom.  Hawnhekk hawn qbil bejn iż-żewġ naħat tal-Kamra u l-valuri diġa’ semmejnihom; fosthom għandek ir-rispett lejn id-dinjita` tal-persuna, il-paċi, is-solidarjeta`, l-istabilita`, id-drittijiet invjolabbli tal-bniedem, il-liberta`, id-demokrazija, l-ugwaljanza u r-rule of law.  Dawn huma kollha valuri li jifformaw l-Unjoni Ewropea u aħna bħala Maltin, mhux talli nħossuna komdi b’dawn il-valuri imma talli jifformaw parti mid-DNA tagħna.  Li jiddispjaċina huwa li f’dan il-proċess kollu, il-wirt tal-valuri kristjani li fformaw u li welldu din l-Unjoni, għal xi raġuni jew oħra hemm min qiegħed jiddejjaq jew jistħi jsemmihom.  Min-naħa tagħna ma nsibuhiex diffiċli u ngħidu li kburin biha għaliex hija xi ħaġa naturali għalina lkoll. (Onor. Membri:  Hear, hear) 

Sur President, hemm raġunijiet oħra fundamentali li nista’ nsemmi imma dawn diġa’ semmihom ħaddieħor u allura m’għandix għalfejn nerġa’ nirrepetihom.  Meta tagħsar din il-mistoqsija fuq għalfejn għandna nkunu favur dan it-trattat ta’ riforma, ir-risposta qiegħda tingħata miż-żewġ naħat tal-Kamra.  Hemm ir-raġunijiet spjegati min-naħa ta’ l-Oppożizzjoni u hemm ir-raġunijiet li qegħdin nispjegawhom min-naħa tagħna.  Għalhekk ir-rakkomandazzjoni hija dik li naqblu fuqu.  It-tieni mistoqsija li importanti li nwieġbu hija l-implikazzjoni politika ta’ dak li qegħdin nagħmlu llejla għalina l-Maltin. X’inhi l-interpretazzjoni politika ta’ dak li qegħdin nagħmlu llum fl-għeluq ta’ dawn il-ħames snin ta’ din il-leġislatura, li bdiet bir-referendum u bl-elezzjoni ġenerali u qiegħda tispiċċa bl-approvazzjoni ta’ dan it-trattat?  Jiena għidt mill-bidu nett li mexxejt gvern li l-frażi li wżajna kienet dik sabiex in-nies ikejluna b’dak li nagħmlu u mhux b’dak li ngħidu.  U naħseb li dak li ġabna fl-għeluq ta’ din il-leġislatura huwa kejl tajjeb ta’ dak li dejjem emminna fih.  
Aħna emminna li s-sħubija ta’ Malta fl-Unjoni Ewropea se ġġib suċċesss għall-poplu kollu.  Emminna li se ġġib suċċess għall-familji, għall-ġenituri, se ġġib l-investiment, il-postijiet tax-xogħol u se tgħin lil pajjiżna jiżviluppa. Naħseb li r-riżultati qegħdin hemmhekk u ż-żmien tana raġun.  Sur President, pajjiżna għandu sfidi u opportunitajiet quddiemu li jrid bilfors jiffaċċja u jirbaħ.  Fl-opinjoni tiegħi, m’għandniex ninħlew fuq affarijiet li jiżvijawna mill-użu tajjeb tar-riżorsi li għandna, imma l-implikazzjoni għalina l-Maltin hija li llum għandna pożittivament il-partit fl-Oppożizzjoni li biddel il-pożizzjoni tiegħu u allura ninsabu aktar iffokati fuq kif nistgħu nsaħħu u nisfruttaw is-sħubija tagħna fl-Unjoni Ewropea.  Naħseb li dan l-eżerċizzju għandna nagħmluh ilkoll kemm aħna.  Issa hawnhekk terġa’ tqum il-mistoqsija dwar x’inhi l-pożizzjoni tal-partit Laburista f’dak li għandu x’jaqsam mas-sħubija tagħna fiż-żona ta’ l-ewro u ma’ l-importanza kbira li l-ewro fissret għal pajjiżna sabiex inkunu nistgħu nixmu ‘l quddiem.  
Min-naħa tiegħi xtaqt nagħfas fuq l-implikazzjoni politika għalina għax għal pajjiżna għandna sfidi li rridu bilfors inkunu kapaċi nweġbuhom għall-ġejjieni.  L-isfidi ewlenien huma l-globalizzazzjoni, il-prezzijiet tas-swieq internazzjonali, il-problema ta’ l-immigrazzjoni irregolari, il-problema tat-terroriżmu, il-problema ta’ l-ambjent, il-problema tal-klima u l-problemi ta’ l-istabilita` ekonomika u finanzjarja tas-swieq ta’ madwarna.  Dawn huma kollha sfidi li l-Unjoni Ewropea qiegħda tiffaċċja u li Malta, ġewwa l-Unjoni Ewropea, trid tkun kapaċi tirrispondi għalihom. Nemmnu li bil-parteċipazzjoni tagħna ġewwa l-Unjoni Ewropea se nkunu nistgħu nkunu f’pożizzjoni b’saħħitha ħafna iżjed sabiex inkunu nistgħu nwieġbu għal dawn l-isfidi.  It-trattat ta’ riforma jippermettilna li nagħmlu dan kollu. U hawn qiegħda l-vera sfida li l-Unjoni Ewropea u Malta għandhom quddiemhom.  Irridu nispjegaw lil kulħadd li aktar ma’ l-Unjoni Ewropea tissaħħaħ, aktar aħna nkunu f’pożizzjoni li nirbħu dawn l-isfidi.  

Punt li ssemma llejla kien dwar l-immigrazzjoni irregolari. Waħda mill-pożizzjonijiet fundamentali li l-gvern immexxi minni se jibqa’ jinsisti fuqha hija dik li aħna se nibqgħu nduru fuq l-Unjoni Ewropea u ninsistu magħha li fejn tidħol l-immigrazzjoni irregolari, aħna nistennew li jkun hemm is-sistema tal-burden sharing.  L-Unjoni Ewropea trid terfa’ r-responsabilita` tagħha u tgħin lil pajjiżna li huwa dgħajjef u espost għal din il-problema sabiex inkunu nistgħu nittrattaw b’mod dinjituż lil dawn il-persuni u trid tifhem ukoll li pajjiżna huwa l-iżgħar pajjiż fl-Unjoni Ewropea.  U allura bħall-pajjiżi l-oħra li qed jiffaċċjaw dawn it-tip ta’ sfidi, jixirqilna li jkollna l-appoġġ sħiħ min-naħa ta’ l-Unjoni Ewropea.  Dawn huma l-isfidi li għandna quddiemna u dan it-trattat ta’ riforma u l-adeżjoni tagħna miegħu, jippermettilna nħarsu għall-isfidi li għandna quddiemna b’ottimiżmu.  

Sur President, nemmen li dan it-trattat huwa pass ieħor ‘il quddiem u li permezz tiegħu l-Unjoni Ewropea se tkompli tikber u tissaħħaħ għall-ġid tal-membri tagħha kollha. Veru li l-Unjoni Ewropea hija l-eżempju klassiku ta’ x’jiġri meta pajjiżi, individwi u soċjetajiet jaħdmu flimkien għaliex  meta kulħadd jaħdem flimkien, kollox ikun possibbli.  Meta jkun hemm pajjiżi u individwi li jaħdmu flimkien, verament kollox ikun possibbli u naħseb li l-Unjoni Ewropea qiegħda twasslilna dan il-messaġġ.  Malta trid tirrispondi b’dan il-mod u l-appell tiegħi huwa li bħalma din il-Kamra tidher li qiegħda taqbel unanimament ma’ l-approvazzjoni ta’ dan it-trattat ta’ riforma, ejjew bħala pajjiż naħdmu flimkien sabiex dak kollu li huwa possibbli għal pajjiżna u għall-poplu tagħna, inġibuh.  Nirringrazzjak.  (Onor. Membri:  Hear, hear)

MR SPEAKER:  Grazzi.  Il-mistoqsija hija r-riżoluzzjoni kif imressqa u moqrija mill-Prim Ministru.  Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con. 

MR SPEAKER:  Grazzi.  Sar il-ħin.  Insejjaħ lill-Viċi Prim Ministru u Ministru tal-Ġustizzja u Intern sabiex, jekk jogħġbu, iressaq l-Aġġornament tal-Kamra. 


AĠĠORNAMENT 

ONOR. TONIO BORG (Viċi Prim Ministru, Ministru tal-Ġustizzja u Intern):  Sur President, nipproponi l-Aġġornament għal għada l-Erbgħa, 30 ta’ Jannar 2008, fis-6.00 p.m. b’din l-aġenda:

Abbozz ta’ Liġi li jemenda l-Att dwar il-Professjoni ta’ l-Accountancy u Liġijiet oħra  - Tieni Qari; u

Abbozz ta’ Liġi li jemenda l-Att dwar l-Ippjanar ta’ l-Iżvilupp - Tieni Qari.
-----------------------------

Abbozz ta’ Liġi li jemenda l-Att dwar Istituzzjonijiet Finanzjarji - Kumitat Permanenti;

Abbozz ta’ Ligi dwar ir-Reġistru Ċentrali – Kumitat Permanenti; u

Abbozz ta’ Liġi dwar l-Amministrazzjoni Pubblika - Kumitat Permanenti.

MR SPEAKER:  Grazzi.  Rimarki?  L-Onor. Noel Farrugia.  

ONOR. NOEL FARRUGIA:  Sur President, fil-ħin li għandi se nipprova niffoka ftit fuq l-aħħar kelma li għadu kemm qal il-Prim Ministru llejla, dik sabiex naħdmu id f’id.  Nistqarr ma’ din il-Kamra u mal-Prim Ministru li hekk kif nispiċċa mill-Aġġornament se mmur nirrapporta lill-kummissarju tal-pulizija l-ksur tal-liġijiet prima facie li qiegħed jagħmel il-ministeru responsabbli mill-affarijiet rurali u l-ambjent f’pajjiżna.  Jirriżulta li fost id-dikjarazzjonijiet foloz li dejjem jagħmel dan il-gvern fil-Parlament u anke barra minnu, pajjiżna qed jikser direttiva importantissima fir-regoli ta’ l-Unjoni Ewropea.  Pajjiżna qiegħed jikser l-animal by-product directive u ċioe’ r-regolament 2002/17/74.  

Dan l-artiklu jorbot lill-istati membri ta’ l-Unjoni Ewropea sabiex il-fdalijiet ta’ l-annimali jinħarqu, b’mod partikolari dawk il-fdalijiet li jaqgħu fil-kategorija 1 u 2 li huma meqjusa bħala perikolużi għas-saħħa tal-bniedem.  Minkejja li dan il-gvern investa f’inċineratur li sewa lill-pajjiż aktar minn €6 miljun, dan l-inċineratur għadu m’huwiex qiegħed jaħdem.  Pero’ f’pajjjiżna l-fdalijiet li jibqa’ ta’ l-annimali wara l-proċess tagħhom fil-biċċerija tal-gvern,  qegħdin jintremew ġewwa l-miżbla tal-Magħtab.  Hawnhekk qiegħed jiġi mqarraq il-poplu, il-Parlament u l-Unjoni Ewropea!  

Din hija pastażata kbira u li kieku kien minnu li l-Prim Ministru jemmen li rridu naħdmu flimkien, kien isejjaħ lill-ministru responsabbli mill-affarijiet rurali u l-ambjent u jitolbu jirriżenja b’mod immedjat.  Min-naħa tiegħi, wara dan l-Aġġornament se mmur nirrapporta lill-kummissarju tal-pulizija sabiex kif titlob il-liġi, jieħu l-prekawzjonijiet meħtieġa.  Dan il-ministru ilu jikser din ir-regola sa minn meta pajjiżna daħal membru sħiħ ta’ l-Unjoni Ewropea, jiġifieri mill-1 ta’ Mejju 2004.  Sa minn dakinhar ħafna mill-fdalijiet ta’ l-annimali spiċċaw jintremew ġewwa l-Magħtab u għaldaqstant jista’ jfisser li jekk ikun hemm xi konsegwenza u jiżviluppa xi mard, dawk l-ispeċi li jtiru minn post għall-ieħor jistgħu jinfettaw irziezet oħra.  

Naturalment din is-sitwazzjoni hija stampa ċara ta’ dak li ilna nsostnu bħala Oppożizzjoni.  Aħna minn dejjem għidna li f’pajjiżna għandna gvern li għamel dikjarazzjonijiet foloz.  Minn dejjem għidna li għandna gvern bla ħila, gvern li m’għandux galbu u rieda.  Minn dejjem għidna li dan huwa gvern inkompetenti u arroganti għall-aħħar.  Qiegħed ngħid dan id-diskors għax smajt l-intervent li għamel il-Prim Ministru llejla, b’mod partikolari l-aħħar kliem tiegħu sabiex ilkoll kemm aħna naħdmu flimkien.  Il-fdalijiet mill-industrija ta’ l-ipproċessar tal-laħam suppost li huma konformi mar-regolament 2002/17/74 ta’ l-animal by-product directive imma din id-direttiva qiegħda tinkiser għaliex m’humiex jinħarqu f’dan l-inċineratur.  

Sur President, dan l-inċineratur għadu m’huwiex qiegħed jaħdem għax għandu problemi tekniċi kbar.  Qiegħed ngħid dan il-kliem sabiex ngħabbi lill-Prim Ministru bir-responsabilita` għax jekk se jsiru l-ispezzjonijiet min-naħa tal-food & veterinary office ta’ Dublin u terġa’ ssib dan il-ksur prima facie ta’ din id-direttiva ta’ l-Unjoni Ewropea, se jkun tort tiegħu li l-biċċerija jkollha tingħalaq flimkien mas-slaughter houses privati.  Qiegħed ngħid dan id-diskors bl-akbar responsabilita’ u nerġa’ ngħid li wara dan l-Aġġornament, se mmur għand il-kummissarju tal-pulizija sabiex jieħu l-passi meħtieġa.  Fl-istess ħin qiegħed nagħmel pressjoni fuq il-ministru responsabbli sabiex ma jkunx aktar falz u qarrieqi f’għemilu mal-Kabinett tiegħu, man-naħa ta’ l-Oppożizzjoni, mas-Sedja u mal-bqija tal-popolazzjoni. 

Dan il-ministru m’huwa kapaċi għal xejn, kapaċi biss sabiex jagħmel dikjarazzjonijiet foloz u sa jkun wieħed mill-ministri li joħloq chaos u kriżijiet minħabba l-inkompetenza tiegħu u minħabba n-nuqqas ta’ ħila li għandu sabiex imexxi settur sensittiv bħal dan.  Irrid ngħid li l-problemi tekniċi f’dan l-inċineratur irriżultaw minħabba li l-investiment fuqu ma sarx kif kellu jsir.  Dan l-inċineratur fil-biċċerija qiegħed jaħraq il-fdalijiet ta’ l-Isptar Mater Dei filwaqt li l-fdalijiet li suppost kellu jaħraq, jiġifieri dawk tal-fdalijiet ta’ l-annimali li jiġu pproċessati, m’humiex jinħarqu ġo fih.  U allura x’sitwazzjoni aktar irresponsabbli minn din irid ikollu l-ministru responsabbli minn dan is-settur?!  

Dan il-ministru ilu numru ta’ snin jiftaħar u jagħmel dikjarazzjonijiet foloz lill-Prim Ministru tiegħu stess għax bina mhux se jqarraq.  Jien ma nqarraqx bil-Kap ta’ l-Oppożizzjoni u sal-lejla stess, dort fuq il-kap tagħna u għidtlu bis-sitwazzjoni u għarraftu li se mmur nirrapporta lill-kummissarju b’dawn l-affarijiet.  Se nagħmel hekk għax dawn huma affarijiet li ma nħossx li għandi nittollera.  Jien għandi nifhem li m’hemm ħadd ‘il fuq mil-liġi u jekk il-Prim Ministru jrid juri l-goodwill tiegħu, għandu jitlob ir-riżenja tal-ministru u jara kif jista’ jirremedja malajr din il-pożizzjoni.  Irid jara x’se jagħmel qabel ma jiġu f’pajjiżna tal-food & veterinay office sabiex jagħmlu l-ispezzjonijiet tagħhom.  Jekk jiġu dawn se jwaqqfu  attivita` li tirrikjedi li tkun regolata bl-animal by-product directive skond l-artiklu 2002/17/74.  

Sur President, għal diversi drabi tlabt kjarifika mingħand il-ministru sabiex ikun magħruf jekk f’pajjiżna għandniex jew le biċċerija tad-dundjani li hija konformi mar-regoli u ma’ l-istandards ta’ l-Unjoni Ewropea. Dan qiegħed ngħidu għaliex mill-istqarrijiet li ppubblika l-ministeru ta’ l-affarijiet rurali u ambjent, minkejja li ma qalx li din l-industrija marret il-baħar għax m’għadniex nipproduċu l-50,000 dundjan li konna nrabbu qabel imma qegħdin inrabbu ftit aktar minn 3,000, lanqas qalilna x’garanzija kellu l-konsumatur fuq il-kwalita` ta’ dawn id-dundjani.  Ma qalilniex jekk dawn id-dundjani kenux tajba u ta’ kwalita` skond in-normi tar-regoli li l-istess Unjoni Ewropea torbotna magħhom fejn tidħol is-saħħa tal-konsumatur.  Jiena rrid nara liema kienu l-awtoritajiet li approvaw li f’pajjiżna isir il-proċess tad-dundjani li ma kienx konformi mar-regoli u ma’ l-istandards ta’ l-Unjoni Ewropea.  Irrid nara kif ingħata dan il-permess. 

Pajjiżna m’għandu l-ebda deroga fejn tidħol l-animal by-product directive u jien qiegħed nistqarr li saru dawn id-dikjarazzjonijiet foloz proprju fuq dan il-fatt.  Li kieku kienu responsabli, kienu jitolbu lill-Unjoni Ewropea li huma m’humiex lesti bħalma għamlu fuq annimali oħra fejn talbu għal deroga minħabba n-nuqqasijiet li pajjiżna kien qiegħed jesperjenza f’dan ir-rigward.  Li kieku kienu nies kienu jitolbu d-derogi meħtieġa ħalli pajjiżna jkun jista’ jilqa’ għal din is-sitwazzjoni u mhux joħolqu sitwazzjonijiet aktar diffiċli fis-settur tal-biedja bħalma diġa’ għandna minħabba l-politika ta’ dan il-gvern. 

Min-naħa l-oħra rridhom jiċċaraw eżattament x’inhi s-sitwazzjoni f’pajjiżna billi jgħidulna jekk huwiex minnu li f’pajjiżna m’għandniex biċċerija tad-dundjani.  Niftakar li f’pajjiżna kien hawn il-Buxom li m’għadux jopera f’dan is-settur minħabba li dan il-gvern fallieh bil-commitments u bil-wegħdiet li għamlu miegħu!  Dawn il-wegħdiet saru wkoll mal-bqija ta’ l-industrija.  U fost dawn il-wegħdiet kien hemm is-safeguard clause li biha daħku b’kulħadd għaliex kienet dikjarazzjoni falza oħra.  F’Burmarrad kien hemm produttur ieħor li għadu jopera sal-lum, pero` ma jidhirlix li dan għamel l-investiment meħtieġ fil-linja li tipproċessa l-laħam tad-dundjani.  

Sur President, jidhirli li f’Għawdex m’hemmx ukoll din il-linja u allura bilfors li aħna jkollna nistaqsu x’qiegħed isir.  Qiegħed ngħid hekk għaliex bħala Oppożizzjoni dejjem konna responsabbli.  Jiena stqarrejt kemm-il darba li jekk xi ħadd jitkellem fuq l-istat ta’ l-ekonomija tagħna, fuq il-good feel factor li l-gvern jew pajjiżna jipprova joħloq, żgur li l-Oppożizjoni tilgħab il-parti tagħha għax aħna nipprovaw insostnu l-kritika tagħna.  Aħna dejjem inkunu għaddejjin b’diskussjonijiet sabiex naġġornaw il-politika tagħna u b’dan il-mod insostnu l-istabilita` ekonomika ta’ pajjiżna.  F’dan il-pajjiż ħadd ma jista’ jonqos li jagħti mertu għal dan ir-rwol lill-Kap ta’ l-Oppożizzjoni li  minbarra li minn dejjem kien minn ta’ quddiem sabiex jagħmel il-bidliet meħtieġa fi ħdan il-partit Laburista, kien ukoll il-bniedem strumentali f’dan il-Parlament sabiex f’isem l-Oppożizzjoni, joħloq sapport kontinwu, b’ħidma kontinwa, ħalli mhux biss isostni mal-gvern għanijiet importanti u fundamentali għall-progress ta’ pajjiżna, imma dejjem mexxa attivita` fl-Oppożizzjoni li għenet sabiex pajjiżna jkun verament attiv biex isostni l-kumdita` li wieħed jippretendi li jsib f’pajjiżna. 

Kumdita` fis-sens li jkun hemm the real good feel factor, li jkun hemm il-magna li tabilħaqq taħdem sabiex l-istabilita` ekonomoka fil-pajjiż tinħass.  Żgur li dan huwa mertu ta’ l-Oppożizzjoni Laburista li bil-politika tagħha ssostni dan it-tip ta’ nifs u dan it-tip ta’ inċentiv sabiex il-pajjiż jimxi ‘l quddiem u kemm jista’ jkun, ikollu b’mod kontinwu politika li ġġib ‘il quddiem l-interess tan-nazzjon f’kull qasam u f’kull settur ta’ l-ekonomija tagħna.  Jiena rrid nistqarr li ħafna min-nies fil-mestjier tas-settur tal-biedja jsostnu li minkejja li l-gvern jiftaħar li qiegħed jinvesti aktar minn Lm100 miljun fis-settur tal-biedja, huma xorta waħda qegħdin isibu problemi kbar u minkejja s-sussidju li qiegħed jingħatalhom,  xorta waħda qegħdin jitilfu s-saħħa tas-suq tagħhom.  Dawn qegħdin isostnu li huma dejjem qed jitilfu l-marġini tal-profitabilita` tagħhom għad-detriment li l-ispejjeż tal-produzzjoni qegħdin dejjem jitilgħu ‘l fuq.  Tant hu hekk li ma jistgħux ikomplu jkunu kompetittivi.

Jien għandi nifhem li dan il-gvern wasal biex itemm din il-leġislatura tiegħu u għalhekk il-ministru responsabbli minn dan is-settur għandu jgħid bl-aktar mod ċar kif qiegħed jantiċipa li l-produzzjoni se togħla bl-investiment li sar ħalli kulħadd iġib id-dħul ġust li kien ġie mwiegħed li se jdaħħal – dan ġie mwiegħed minn dan il-gvern qabel ir-referendum - wara s-sħubija tagħna fl-Unjoni Ewropea.  Jien illum qiegħed nillimita ruħi fuq il-ksur tal-liġi prima facie li qiegħda ssir f’pajjiżna fejn jidħlu d-direttivi ta’ l-Unjoni Ewropea.  Dawn il-liġijiet għandhom x’jaqsmu ma’ l-animal by-product directive u hawnhekk qiegħed nitkellem speċifikament fuq ħaġa waħda biss.  Issa nistgħu nimmaġinaw kemm hemm għexieren ta’ regoli oħra li pajjiżna qiegħed jikser!  

Sur President, hemm bżonn li naqbdu l-barri minn qrunu ħalli nindirizzaw il-bidliet li hemm bżonn isiru b’mod immedjat ħalli dan is-settur ma jiġix iffaċċjat bi problemi kbar.  Il-gvern għandu jiddikjara minn issa x’inhu l-pjan tiegħu sakemm tiġi l-kummissjoni  f’pajjiżna sabiex tagħmel l-ispezzjonijiet tagħha.  Jiena se nżommu responsabbli għaliex għada pitgħada jista’ jkun hemm bidla fil-gvern u għalhekk illejla se nibqa’ sejjer quddiem il-kummissarju tal-pulizija għax jekk għada, pitgħada jkollna bidla fil-gvern, u jista’ jkun hemm ministru minn din in-naħa tal-Kamra u jista’ jkollna ministru min-naħa l-oħra tal-Kamra, ma jkunx ġust li jsib ma’ wiċċu dan il-ħmieġ li dan il-ministru u s-segretarju parlamentari fi ħdan il-ministeru tiegħu għamlu f’pajjiżna!  Dan huwa insult lejn l-integrita` ta’ dan il-Parlament, lejn l-integrita` ta’ l-Oppożizzjoni, lejn l-integrita` tal-Kabinett u anke lejn l-integrita` tal-Prim Ministru stess.  Jien għandi nifhem li f’din il-Kamra għandna nkunu responsabbli lejn il-Kostituzzjoni tagħna u allura għandna nkunu responsabbli lejn id-dmirijiet favur pajjiżna kif jesiġi u jitlob il-prim ministru ta’ kull Kamra taħt kull leġislazzjoni.  

Għaldaqstant ma nistax ma nikkundannax lill-Ministru Pullicino għal dan l-aġir.  U jekk għandu sens ta’ irġulija, għandu jiġi f’dan il-Parlament kemm jista’ jkun malajr u fil-ħin ta’ l-Aġġornament, ipoġġi fuq il-mejda tal-Kamra l-pjan li beħsiebu jsegwi pajjiżna qabel ma jiġu l-uffiċjali ta’ l-Unjoni Ewropea sabiex jagħmlu l-ispezzjonijiet meħtieġa.  Dawn se jiġu ħalli jaraw jekk pajjiżna huwiex konformi ma’ l-animal by-product directive 2002/17/74.  Il-ministru għandu jpoġġi quddiemna dan il-pjan ħalli jiġi assigurat li l-gvern se jieħu dawn il-miżuri kollha marbuta b’target date ħalli sakemm jiġu dawn l-ispetturi, aħna nkunu tabilħaqq konformi ma’ dawn id-direttivi.  Qiegħed ngħid hekk għaliex filwaqt li l-gvern għandu jagħti dan il-breakdown ta’ dak li se jsir sabiex nirranġaw il-ħsarat tekniċi li fih dan l-apparat ġdid, għandha ssir ukoll inkjesta ħalli naraw kif dan l-apparat ġdid spiċċa jipparalizza lil settur partikolari f’pajjiżna.

Sur President, il-ministru għandu jitlob skuża talli ppermetta li jinkisru dawn il-liġijiet għax kien hemm miżuri li setgħu jittieħdu sabiex jevitaw dan kollu.  Għal numru ta’ snin kellna inċineratur portable u tgħidx kemm ftaħarna bih. Issa jekk kien hemm bżonn ta’ inċineratur ieħor sakemm insolvu din il-problema...  Aħna kellna nsostnu l-obbligi tagħna u mhux niksru l-liġijiet!  Mingħand il-ministru rrid inkun naf ukoll min tah l-awtorita` sabiex jikser dawn il-liġijiet u rrid inkun naf jekk innegozzjax xi forma ta’ ftehim ma’ l-Unjoni Ewropea sabiex pajjiżna jkun kopert u mhux jagħmel burdell mill-aktar liġijiet fundamentali sabiex ma jinxteridx il-mard.  Kif nafu bħalma għasfur jista’ imur fuq l-irziezet tagħna, jista’ jmur ukoll fuq l-irziezet ta’ Sqallija u fuq dawk tal-madwar.  U llum, bħala membri ta’ l-Unjoni Ewropea, għandna obbligi kbar.  Allaħares f’din il-parti tar-reġjun, minħabba dan id-daħk  u nuqqas ta’ serjeta’ li għandu dan il-ministru u s-segretarju parlamentari li hemm fil-ministeru tiegħu, tfiġġ xi marda fuq it-tjur u l-bhejjem!  

Tan-naħa l-oħra ilhom jiftaħru li qegħdin jagħmlu l-investiment u kien ikun dan il-ministru li kien jipprova jagħmel ċertu diskors ta’ dekor lejn ministri ta’ amministrazzjonijiet anke Nazzjonalisti li kienu jagħmlu użu mill-Magħtab sabiex jeħilsu minn dawn il-fdalijiet ta’ l-annimali.  Imbagħad kien hu stess li minkejja li nefaq €6 miljun,  qiegħed jagħmel agħar minnhom!  Għaldaqstant nitlob li ssir inkjesta u nitlob lill-Prim Ministru sabiex isejjaħlu quddiemu u jekk jirriżulta dak li qiegħed ngħidlu jien, jitolbu jirriżenja ħalli qabel tiġi l-elezzjoni, għal darba jkun ta widen għal dak li kien jgħidlu l-Kap ta’ l-Oppożizzjoni u jbiddel ministru mill-Kabinett tiegħu.

Il-Ministru Pullicino kellu dmirijiet oħra, fosthom dak li jsib bilanċ ħalli jagħti l-permessi meħtieġa li kien hemm bżonn fis-settur tal-biedja biex numru ta’ rziezet f’pajjiżna jkunu konformi ma’ ċerti regoli.  Imma l-Ministru Pullicino m’għamilx kwart ta’ dak li kellu jagħmel f’dan ir-rigward.  Anzi ħoloq programm sabiex jagħmel 17-il razzett ħdejn xulxin!  Issa jekk hemm xi ħaġa fundamentali bejn razzett u ieħor hija proprju d-distanza għax jekk Allaħares qatt ikun hemm xi mard f’razzett minnhom, il-mard ma jdumx wisq sabiex jinfirex fl-irziezet l-oħra u l-problema tikber.  Allura hemm argument matur fejn inti tipprova tvarja l-irziezet f’żoni differenti minħabba r-riskju tal-mard.  Imma l-ministru ried jipproġetta li jagħmel 17-il razzett f’żona waħda.  Il-ministru kellu perit miegħu li kien responsabbli minn ċertu xogħol.  Issa peress li jiena kont ikkritikajt ċerti sitwazzjonijiet fil-biċċerija xi snin ilu, il-ministru ħaseb li dan il-perit tani l-informazzjoni u għalhekk ma fdahx f’xogħlu u minflok ġab il-konsulenza ta’ periti oħra sabiex jagħmlu dan ix-xogħol. U naħseb li dawn il-periti kienu responsabbli minn dan ix-xenarju li semmejt.  

Sur President, kemm-il darba nkunu fil-gvern dawn l-affarijiet irridu ninvestigawhom kollha.  U dan se nagħmluh mhux b’sens ta’ pika imma b’sens ta’ trasparenza għax ma jistax ikun li dawn in-nies, li għandhom l-obbligi lejn il-konsumatur, lejn in-nazzjon u lejn ir-regoli ta’ l-Unjoni Ewropea, minħabba li jifformaw parti mill-klikek ta’ dan il-gvern,  jabbużaw mir-responsabilitajiet tagħhom.  Wara kollox il-flus dejjem sħaħ ħaduhom.  Għalhekk is-servizzi tagħhom suppost li kienu fost l-aktar iffokati sabiex jindirizzaw il-problemi li ġew imqabbda jsolvu.  F’dan ir-rigward irrid insostni li min-naħa tagħna se nagħmlu l-investigazzjonijiet kollha meħtieġa ħalli tirrenja tabilħaqq il-ħidma f’pajjiżna li ddawwar dawk is-sitwazzjonijiet negattivi f’sitwazzjonijiet pożittivi.  

L-azzjonijiet li se nieħdu huma intenzjonati sabiex nifhmu eżattament fejn hu l-ħażin li sar u minn fuq dak il-ħażin nibnu t-tajjeb li jkun hemm bżonn.  Naturalment inkomplu ngħaqqdu mat-tajjeb li forsi seta’ sar u dan se nagħmluh biex ma nħallux aktar lil dawk il-klikek li laħħmu u taqqlu bwiethom taħt dan il-ministeru.  Illum nafu li l-flus ma marrux għand il-bdiewa imma marru għand il-klikek li għamlu l-konsulenzi u li għamlu dak l-investiment ta’ l-inċineratur li sewa aktar minn €6 miljun li minflok qed jintuża għall-iskopijiet oriġinali tiegħu, jiġifieri sabiex jaħraq il-fdalijiet ta’ l-annimali li jinqatlu fil-biċċerija, qiegħed jaħraq il-fdalijiet li joħorġu mill-Isptar Mater Dei.  Nirringrazzjak. 

MR SPEAKER:  Grazzi.  Il-Kamra hija aġġornata għal għada l-Erbgħa, 30 ta’ Jannar, 2008 fis-6.00 p.m. bl-aġenda kif komunikata mill-Viċi Prim Ministru.

Fid-9.36 p.m. il-Kamra aġġornat mingħajr ma saret il-mistoqsija.  


MISTOQSIJIET GĦAL TWEĠIBIET ORALI MWIEĠBA BIL-MIKTUB
SAN GWANN - TRIQ ALESSIO XUEREB

29701. L-ONOR. LEO BRINCAT  staqsa lill-Ministru għall-Iżvilupp Urban u Toroq: Jista' l-Ministru jirrispondi mistoqsija parlamentari 29627 u cioe':  Billi meta l-Gvern ċentrali oriġinarjament għamel it-tarmac fi Triq Alessio Xuereb, San Gwann sar xogħol fuq tarmac diġa' mqiegħed u billi b'riżultat ta' dan ħafna mill-katusi li jinżlu minn fuq il-bejt ġew f'ċerti każi taħt it-tarmac bil-konsegwenza li meta tagħmel ix-xita l-ilma qed jidħol fil-basements ta' ħafna residenti tat-triq.   Għalkemm normalment problemi simili jiġu trattati mill-kunsilli lokali ta' bliet u rħula, f'każ bħal dan fejn jirriżulta ċar li l-problema kienet ikkawżata minn nuqqas ta' ippjanar serju mill-Gvern ċentrali, jista' l-Ministru jara li l-Gvern jidħol direttament biex isolvi problema li ilha tkaxkar għadd ta' snin?

ONOR. JESMOND MUGLIETT:  Tweġiba tingħata f'xi seduta oħra.
ĦADDIEMA TAX-XATT

29708. L-ONOR. JOSE' HERRERA  staqsa lill-Ministru għall-Kompetittivita' u Komunikazzjoni: Jista' l-Ministru jgħid kemm hemm nisa li wirtu x-xogħol bħala ħaddiema tax-xatt?
ONOR. ĊENSU GALEA:  Jien infurmat li fil-preżent hemm disgħa nisa li kienu wirtu x-xogħol u huma reġistrati bħala ħaddiema tax-xatt.
ĦADDIEMA TAX-XATT

29709. L-ONOR. JOSE' HERRERA  staqsa lill-Ministru għall-Kompetittivita' u Komunikazzjoni: Jista' l-Ministru jgħid jekk jaħsibx li wasal il-waqt li meta ma jkunx hemm tfal biex jirtu x-xogħol bħala ħaddiema tax-xatt jew dawn ma jkunux f'pożizzjoni li jirtu, dan ix-xogħol għandu jintiret mill-aħwa?
ONOR. ĊENSU GALEA:  Jien infurmat li m'hemm ebda ħsieb li tiġi estiża s-sistema tal-wirt sabiex jimtlew vaganzi għall-haddiema tal-port.  Wara l-ftehim mal-ħaddiema nfushom il-liġi tistabilixxi li meta ma jkunx hemm biżżejjed ħaddiema tal-port prospettivi, jiġifieri persuni li għandhom dritt tal-wirt, il-vaganzi għall-ħaddiema tal-port jimtlew wara sejħa pubblika.
ĦADDIEMA TAX-XATT

29710. L-ONOR. JOSE' HERRERA  staqsa lill-Ministru għall-Kompetittivita' u Komunikazzjoni: Jista' l-Ministru jgħid kemm hemm nies ħaddiema tax-xatt li ħadu s-somma?

Jista' jagħti d-dettalji ta' min huma dawn in-nies, kemm kienu ilhom jaħdmu u kemm ħadu?
ONOR. ĊENSU GALEA:  Jien infurmat li kien hemm 183 ħaddiem tax-xatt li bbenifikaw minn somma li, skond ftehim milħuq bejn il-Gvern u l-ħaddiema tax-xatt, tirrapreżenta t-total taż-żieda fl-għoli tal-ħajja sas-sena ta’ rtirar tagħhom.  

Ma nħossx li għandi nagħti dettalji ta' individwi.
ĦADDIEMA TAX-XATT

29711. L-ONOR. JOSE' HERRERA  staqsa lill-Ministru għall-Kompetittivita' u Komunikazzjoni: Jista' l-Ministru jikkonferma li kien hemm numru ta' nies jaħdmu mingħajr ma wirtu x-xogħol ta' ħaddiema tax-xatt f'dawn l-aħħar għaxar snin u jagħti dettalji ta' min huma?
ONOR. ĊENSU GALEA:  Jien infurmat li sal-lum kull vaganza għall-ħaddiem tal-port imtliet minn persuni li bbenefikaw mis-sistema tal-wirt.
QRATI - INKJESTI

29713. L-ONOR. JOSE' HERRERA  staqsa lill-Viċi Prim Ministru u Ministru tal-Ġustizzja u Intern: Jista' l-Viċi Prim Ministru jgħid kemm-il inkjesta ġew reġistrati fis-snin 2006 u 2007?  Kemm-il waħda minn dawn l-inkjesti rċieva kull maġistrat u kemm ġew mibgħuta lill-AG?
ONOR. TONIO BORG:  Ninsab infurmat illi l-informazzjoni mitluba mill-Onor. Interpellant hi kif tidher fit-tabella li tpoġġiet fuq il-mejda tal-Kamra aktar kmieni fis-seduta waqt il-ħin tat-tqegħid ta’ karti.
QRATI - INKJESTI PENDENTI

29714. L-ONOR. JOSE' HERRERA  staqsa lill-Viċi Prim Ministru u Ministru tal-Ġustizzja u Intern: Jista' l-Viċi Prim Ministru jgħid x'ġara mill-inkjesti li kienu pendenti quddiem il-Maġistrat Joe Cassar?

Jista' jgħid kemm kien hemm?  Min ħadhom?  Kemm-il waħda ġiet assenjata u konkluża?
ONOR. TONIO BORG:  Ninsab infurmat illi l-inkjesti li kienu pendenti quddiem il-Maġistrat Dr. Joe Cassar LL.D. għaddew għand il-Maġistrat Dr. Giovanni Grixti, LL.D.

Infurmat ukoll illi kien hemm 217-il inkjesta pendenti li minnhom 50 ġew konklużi.
MEPA - COMPLIANCE CERTIFICATE
29724. L-ONOR. RODERICK GALDES  staqsa lill-Ministru għall-Affarijiet Rurali u Ambjent: Jista' l-Ministru jgħid għaliex diversi persuni li applikaw għal compliance certificate f'diversi distretti mhumiex ikunu moqdija minħabba li m'hemmx enforcement officer li qed jaħdem fuqhom u għalhekk mhumiex qegħdin jinħarġu?

Ma jaħsibx li din il-problema qed tikkawża inkonvenjent kbir lil diversi familji?

Jista' jgħid x'passi qed jittieħdu f'dan ir-rigward?
ONOR. GEORGE PULLICINO:  Ninsab infurmat li bħalissa għaddejja tilwima industrijali bejn il-Union Ħaddiema Magħqudin u l-Awtorita' ta' Malta Dwar l-Ambjent u l-Ippjanar fejn l-Enforcement Officers ġew mogħtija direttiva biex jaħdmu biss żoni tagħhom.  L-Awtorita' qiegħda tesplora soluzzjonijiet biex tkun f'pożizzjoni li s-sitwazzjoni tirritorna għan-normal mill-aktar fis possibbli.

